
        
            
                
            
        

    
	АЛЬБЕРТ ЛИХАНОВ

	 

	АМЬДРАЛЫН ЭЭДРЭЭ

	(Хүүхдийн роман)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1977 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОГЧИЙН ТАЛААР ТОВЧХОН

	Зөвлөлтийн хүүхдийн авьяаслаг залуу зохиолчдын нэг Альберт Анатольевич Лиханов бол хүүхэд ахуй нас нь Эх орны их дайны хүнд бэрх жилүүдэд өнгөрсөн хүн юм. Лиханов зөвлөлтийн умардын өтгөн их ой шугуйн дунд оршдог Киров хотноо 1935 онд төрж, тэндээ сургуульд сурч байжээ. 1958 онд Свердловск хотын их сургуулийн сэтгүүлчийн анги төгсөөд Киров хотноо эргэн очиж, «Кировская правда» сонины газар ажиллаж байгаад мужийн залуучуудын «Комсомольское племя» сонины ерөнхий эрхлэгч болжээ. Хожим нь «Комсомольская правда» сонины Баруун Сибирь хариуцсан сурвалжлагчаар хэдэн жил, 1967 оноос «Смена» сэтгүүлийн хариуцлагатай нарийн бичгийн даргаар ажиллаж байгаад энэ жил мөн сэтгүүлийн ерөнхий эрхлэгч боллоо.

	А. Лихановын анхны ном нь 1959 онд, «Наран мандана» гэдэг тууж нь 1963 онд хэвлэгджээ. Гэхдээ залуу зохиолч А. Лиханов хүүхэд байсан үеийнхээ амьдралын тухай, үе тэнгийнхнийхээ тухай, зохиол бичих болсноосоо хойш нэрд гарч эхэлжээ.

	«Намрын үдшийн од» туужийн нь Лёка, «Цэвэрхэн чулуу» туужийн нь Михаська, «Бүлээн бороо» туужийн нь Алеша гурав бол гурвуулаа дайны үеийн хүүхэд. Гурвуулаа л эцгээ дайнд алдсан, бөмбөгнөөс амь бие зулбан зугтаж явсан, өлсөнө, цангана, даарна хөрнө, зовно зүдэрнэ гэж юу байдгийг биеэр амсаж мэдсэн жаалууд. Анхны тоглоом нь дайн байлдаан байсан, анхныхаа номыг керосинон дэнгийн сүүмгэр гэрэлд уншсан жаалууд. Тэгэхдээ нэг их удаан тоглож наадаж чадаагүй, яагаад гэвэл гэр оронд нь өөр бүстэй хүн байхгүй учир хүүхдээрээ томорч, хүнд хэцүү амьдралыг нуруун дээрээ үүрэх болсон, орон гэрийнхнийгээ тэжээх тэтгэх болсон жаалууд.

	Харин энэхүү «хүүхдийн романы» баатар нь Лёка, Михаська хоёрын, Алешийд хүү байж таарахаар жаал. Энэ бол манай өнөөгийн жаал. Энэ жаалыг өөрөөрөө төлөөлүүлэн бичиж болоогүй, яагаад гэвэл дайны л үеийн жаалыг давтсан, өнөөгийнхөөс шал өөр хүүхэд болох байсан юм. Толик Бобров, түүнийг хүрээлэн байгаа бүх хүн бол зохиолчийн маань эргэн тойронд амьдарч хөдөлмөрлөж байгаа өнөөгийн улс юм.

	Зохиолч А. Лихановын хувьд «Амьдралын ээдрээ» тууж нь нэг ёсны шалгалт болсон байна. Урьд өмнө өөрийнхөө үе тэнгийнхний тухай бичдэг байсан хүн маань өөр үеийнхний тухай зоригтой бичсэн нь энэ юм. Үе тэнгийнхнийхээ тухай бичнэ гэдэг бол хавьгүй хялбар, учир нь өөрийнхөө тухайд бичнэ гэсэн үг байдаг бол өөр үеийнхний тухай бичнэ, тэдний санаа бодлыг ойлгоно мэднэ гэдэг бол амаргүй. А. Лиханов энэ шалгалтдаа аль зэрэг сайн бэлдсэн, ямар зохиолч болохыг нь уншигч та бүхэн «Хүүхдийн романыг» нь уншиж үзээд үнэлж цэгнэх биз ээ.

	А. А. Лиханов хэд хэдэн аятайхан ном бичиж, зөвлөлтийн хүүхдийн утга зохиолыг хөгжүүлэх хэрэгт жинтэй нэмэр хандив оруулсан учир саяхан Лениний комсомолын шагнал хүртлээ.

	 

	Орчуулагч Ш. Доржготов



	




	МОНГОЛ УНШИГЧДАДАА ХАНДАН ХЭЛЭХ ҮГ МИНЬ

	Өсвөрийн залуу монгол анд нөхөд минь

	Хүн ерөөс хүн ардынхаа дунд л аж төрдөг. Энэ бол хаашаа ч хөдөлшгүй үнэн. Хүн тэгээд хүн ардынхаа дунд аж төрдөг учраас ч хүч чадалтай байдаг. «Ганц хүн хүн болдоггүй, ганц мод гал болдоггүй» гэдэг үг бий. Гав ганцаараа аж төрөхийн аргагүй, тэр тусмаа амьдралын их далайд гав ганцаархнаа хөл тавихын аргагүй. Монгол хэлээр хэвлэгдэж байгаа анхны минь энэ «Амьдралын ээдрээ» гэдэг номын гол санаа гэвэл чухам энэ үнэн. Та нарын үе тэнгийн нөхөр Толик чинь амьдралын ээдрээтэй үйл явдалтай тулгарна. Амьдрал энэ жаалын аль зэрэг бат бөхийг шалгаж байна. Хамгийн ойр дотно улсынхаа буюу аав ээж хоёрынхоо хоорондын нарийн төвөгтэй харилцаанд өөрөө хамрагдсан Толик ганцаараа биш тулдаа ч шалгалт сорилтыг давж гарна. Толик чухам гав ганцаараа биш, олон янзын хүний дунд, амьдралын дунд аж төрж, юм юм үзэж байна. Толикийн хамгаас гол гэж эрхэмлэдэг шударга ёс аливаа шалгалт сорилтоос хүнлэг сайхан чанарыг нь хамгаалан гарч байна.

	Амьдралд хөл тавина гэдэг тийм ч амаргүй, юм бүхэн бодсон санаснаар сайн сайхан байдаггүй. Амь зууна гэдэг хэцүү. Тэгэхдээ хамгийн гол нь ямар ч хэцүүгийн өмнө толгой гудайлгаж өвдөг сөгдөх биш, эргэн тойрныхоо юм бүхэнд ухаалаг хандах, хүн гэдэг эрхэм нэрээ хамгаалж гарах явдал юм. Амь зуухын төлөө тэмцлийн хамгийн хүчтэй, хамгийн найдвартай зэвсэг бол өөрөө өөртөө үнэнч байх явдал билээ.

	Анд нөхөд та нар минь ч гэсэн өөрөө өөртөө үнэнч байцгаа! Үнэнч шударга байцгаа, үнэнээс хэзээ ч битгий гажигтун! Миний энэ номын гол баатар Толик чухам ийм хүү. Толикийг дуурайхад болно гэж бодож байна.

	Уйлах ч биш,

	шоолох ч биш,

	ойлгох хэрэгтэй.

	 

	Б. СПИНОЗА



	



	Нэгдүгээр бүлэг : ХЭРЭЭ

	Толик хачин зүүд зүүдлэв.

	... Сургуулийнхаа цонхоор орж, харанхуй гудмаар нь гэтэж явах юм. Гадаа харанхуй, гудамжны бүдэгхэн гэрэл цонхоор туссан нь шалан дээр цагаан цагаан толбо шиг харагдана. Толик тэр толбыг дамжин чимээ гаргахгүйг хичээж өлмий дээрээ мяраавч шаахайны нь өсгий таг таг гээд, хатуу юм руу хачин бүдүүн хадаас лантуугаар шааж байгаа юм шиг дуулдана. Химийн танхим байдаг мухар луу мярааж явах юм. Химийн танхимд аймаар юм хүлээж байгааг мэдсээр байж л юугаа ч хийх гэсэн хэрэг вэ, тийшээ л орж очих юм сан гэж бодогдоно.

	Химийн танхимд ормогц нь хүн байх шиг санагдаж, хамаг бие нь зарсхийгээд, бушуухан буцаж гармаар, байдгаараа зугтмаар оргисон боловч буцсангүй. Хананд өлгөөстэй жаазнуудын шил ёлтолзон цаанаас нь сахалтай сахалтай эрдэмтэд ширтээд, цөмөөрөө өөр лүү нь ширтээд байх шиг. Толик харин тэднээс айсан хэрэг биш л дээ. Танхимд өөр нэг хүн байгаад байх шиг санагдана. Ажиглавал урт ширээн дээгүүр зарим нь бөмбөг шиг бөөрөнхий, зарим нь татаж сунгасан шилэн аяга шиг урт нарийхан, зарим нь хөөс шиг цүлхгэр янз янзын шил сав өрөөстэй, ахиулаад харваас дор бүрийдээ дотроо юмтай, доторх тэр өнгө өнгийн юм нь шуугьж шаагьж, хөөсөрч байв. Хөөсөрч байснаа сагасан тараг шиг л савнаасаа халин асгарч, ширээн дээгүүр нэлийн нүүж эхэллээ. Хүн байх шиг оргиод байсан нь чухам дээрээ хүн байсан хэрэг биш, энэ олон шил савтай юм исэж сагаж байсныг Толик ухаарав. Шил савнуудаас саган гарч ширээн дээгүүр нэлийсээр шалан дээр гоожиж эхэлсэн шар, ногоон, хөх ягаан, хар зүйл амьтай голтой олон тэмтрүүл болж хувирах нь тэр.

	Өнгө өнгийн өөдгүй муухай тэр зүйл шалаар нэг нэлийж, нэмэгдэн нэмэгдсээр хана туурганы тэхий дундуур татаж, танхим юу юугүй дүүрмээр болж, тэр их зунгааралдсан өтгөн зүйл хоолойгоор нь татсан Толикийн амьсгаа давчдаж дотор нь бачимдаж эхлэв. Өнгө өнгийн өтгөн хөөс хамар ам, нүд чихээр нь орж, зүрхний нь цохилт удааширч, ер нь л мажийх тийшээ хандахад хашхирах гэж оролдсон боловч өтгөн хөөс амыг нь таглачхаад олигтой ч дуу гарсангүй...

	Нүдээ нээсэн хэр нь нойрмогоороо, нээрээ л өнгө өнгийн өтгөн тэр зүйлээс салж ядан, амьсгааг нь боож хаасан аюултай тэр юмнаас арай чамай гэж тавигдаж байгаа юм шиг тун зовуурьтай сэрээд: «яасан балай зүүд вэ» гэж бодлоо.

	Цай ууж байх зуураа хачин зүүдээ ярьжээ. Уг нь ийм ч юм зүүдлээд, тийм ч юм зүүдлээд гэж Шура эмээ нь л ярьдаг сан, өнгөрсөн шөнө юу ч зүүдлээгүй юм уу, аль эсвэл тахилыг нь буруугаар тахисан хэрэг үү, өнөө өглөө таг чиг сууна. Толик хичээлийнхээ байрны харанхуй гудмаар гэтэж явсан, химийн танхимд орсон, ёлтолзсон шилний цаанаас эрдэмтэд өөр лүү нь ширтэж байсан, өнгө өнгийн өтгөн зунгааралдсан зүйл өрөө тасалгаагаар дүүрч, хүзүү хоолойгоор нь татаж амьсгааг нь боогоод, бүтэж үхэх шахсан зэргийг эрэмбэ дараагаар нь ярив.

	Ээж нь сэтгэл түгшсэн янзтай харж, зузаахан дэвсгэртэй унтуулж байхгүй бол эвхдэг орон дээр эвгүй оргиод л хар дарж байгаа юм гэлээ. Аав нь харин эвхдэг орон дээр унтахад эвгүй нь юу байх вэ, зурагтаас салахгүй суусаар байгаад л зүүдэлж байгаа нь тэр гэж зөрөв.

	Толик аавынхаа өөдөөс юу ч хэлээгүй боловч дотроо зөвшөөрөхгүй суув. Зурагт удаан харснаас яалаа гэж зүүдлэх вэ дээ, зурагт удаан үзсэнээс зүүдэлсэн бол өнгөтэй зүүд байж таарахгүй, яагаад гэвэл Толик хүн болсоор өнгөт нэвтрүүлэг үзээгүй хэрэг билээ.

	Тэгээд цааш дуу шуугүй цайлах зуураа эмээгээ ажиглан, зүүдний талаар ээжээс нь, тэр тусмаа ааваас нь илүү мэддэг, энэ гэрийн зүүдний гол мэргэжилтэн эмээгийнхээ дуу шуугүй суугаад байгаагийн учрыг олохгүй гайхаж байв. Жишээлбэл, цус зүүдэлбэл сайн, мөдхөн төрөл садны хүнтэй уулзахын тэмдэг, цас зүүдэлбэл сонин дуулахын тэмдэг гэх л дээ. Үхсэн хүн, тэр тусмаа төрөл садныхаа үхсэн хүнийг үзлээ харлаа гэж зүүдэлбэл тэнгэр заавал аягүйрхэнэ, мах зүүдэлбэл муу ёр, учир нь өвдөх юм уу, үхэхийн тэмдэг гэнэ. Нэг үгээр хэлэхэд зүүд болгон ямар учиртайг нэгд нэгэнгүй мэддэг эмээ нь өнөө өглөө үг дуугүй суугаа нь хачин хэрэг байлаа.

	Толик цайгаа ууж, эмээгийнхээ хэлж сургадгаар «уулаа идлээ, буян болог» гэсний тэмдэг болгож аягаа хөмөрч тавиад, ингэхэд ер нь эмээ маань үхсэн хүн, өвчин эмгэгтэй холбоотой зүүднийхээ тухай л мэднэ үү гэхээс биш, шил савнаас сагаж гардаг, тэгээд бас амилж хувилдаг химийн бодисын талаарх зүүдний тухайд бол мэддэггүй хэрэг байж таарна л даа гэж бодлоо.

	Тэгээд эсгий гутлаа өмсөж, цүнхтэй ном дэвтрээ бүрэн авч уу, үгүй юу гэж шалгаж үзэж байтал нь эмээ нь хяхтнаж хуухитнасан дуугаар:

	— Муу ёр доо! гэв.

	Юун тухай хэлсэн учрыг нь ололгүй ээж рүүгээ харахад нь эмээгийн мэргэ төлөг болгонд итгэдэг ээж нь тийм л байх гэсэн янзтай санаа алдав. Аав руугаа харахад нь, эмээгийн энэ үгийг юманд бодоод юу хийнэ, дэмийрдгээрээ л дэмийрч байгаа юм гэсэн янзтай нүд ирмэн толгой дохив.

	Толик аавынхаа өөдөөс инээмсэглэсэн боловч сэтгэл нь нэг л түгших болов.

	«Муу авах нь уу?» гэж бодоод, байр байдлаа цэгнэн муу ч авч мэдэх л юм, алгебрын хэдэн жишээг хичээгээд хичээгээд дийлэхгүй юм даа гэж санаа алдан, муу авбал ч авахаас л биш хэмээн эмээгийнхээ мэргийн талаар тайвшрав.

	2

	Толик харин муу авсангүй ээ.

	Анхандаа ч авч таарлаа даа гэж боджээ. Багшийнхаа самбарт гар гэж нэр дуудахад манай эмээ ч мэргэ төлгөнд үнэхээр гарамгай хүн юм даа, юу зүүдэлснээ өглөө болгон ярьж, юу болохыг урьдаас мэдэж авч байх хэрэгтэй юм байна гэж бодож явав. Тэгсэн чинь харин хамаг юм шал өөрөөр дуусдаг байна.

	Яггүй бодлого таарах нь таарсан боловч яаж ийж байгаад бодчихдог, алгебрын хичээлд сайн авчихдаг байгаа даа!

	Суудалдаа эргэж ирэхдээ зүүднийхээ тухай, эмээгийнхээ тухай бараг мартсан, сайн авсандаа баярлаж хөөрөөд аль алиныг нь мартсан байв.

	Тэгээд бас хичээлээс тарж гэртээ орох гэж яваад айлынхаа Поля гуайтай шатан дээр тааралдаж, Поля эгч ээ, зүүд заавал биелдэг юм уу гэж асууж л дээ. Туранхай, горзгор биетэй боловч тун сайхан ааш зантай, Толикт их сайн байдаг Поля авгай инээд алдаж;

	— Итгэхгүй бол чинь биелэхгүй. Тэгэхлээр итгэсний хэрэггүй! гэжээ.

	Тэгээд л эмээгийнхээ мэргэ төлөгний талаар ор тас мартжээ.

	Энээ тэрээ бодож санах юмгүй санаа сэтгэл амар сайхан байсан учир гэртээ ирсэн даруйдаа хичээлээ давтаж, цэвэр бичлэгийн хичээл дээр хичээхийн цаагуур хичээж суугаа нэгдүгээр ангийн жаал шиг л хэлээ бултайлган сууж бүх даалгавраа хийгээд, хамгийн сүүлд нь зургийнхаа хичээлийн даалгаврыг барьж авлаа.

	Толикийн зурсан зураг болгон хоорондоо хачин адилхан байдаг байв. Анх сургуульд орж, аавынхаа усан будаг авч өгөхөөс эхлээд л тэнгис зурах дуртай болжээ. Тэнгисийнхээ дээхэнтээд нар заавал зурна. Бас салхинд пөмбийтлөө үлээгдсэн дарвуулт онгоц дандаа л зурна.

	Жижиг шүүгээн дээр тэвхийтэл овоолсон цаас болгон дээр тийм дарвуулт хөлөг бий. Хөлөг онгоц хөөсөрсөн их давлагаан дунд хурдаараа явааг хэлэх үү, хүчтэй салхи шуурганд хөөгдөн хажуугаараа шахуу яваа харагдана. Хэзээнээс аваад зурж байгаа хөлөг онгоцнууд нь харин өөр хоорондоо адилгүй, нэгний нь их бие тэр чигээрээ л хээ хуар болсон хачин гоё байхад, нөгөөгийн нь зангуу тун сайхан болсон байх жишээтэй. Толик нарыг ч гэсэн янз янзаар, заримдаа хөлөг онгоцны шураг модны дээхэн талд байгаагаар, заримдаа тэнгисийн тэртээ хаяа руу шурган далд орох гэж байгаагаар, заримдаа дорно зүгээс мэлтийж улайн мандаж байгаагаар зурсан байна. Нар тэнгисийн мандлын дээхэнтээд байгаа бол тэнгисийн усыг хараар, харин давлагааны нь сэрвээг гэрэлтэж байгаагаар будсан байна.

	Толик тэр болгон зураад суудаггүй л дээ. Зураг зурмаар санагдсан үед л, тэгэхдээ санаа сэтгэл хэвийнхээрээ сайхан байх үедээ ч биш, харин бүр тийм гэж хэлэхэд хэцүү, онцгой сайхан үед л зурна. Сэтгэлд чавхдас байдаг, голдуу чимээгүй байгаад байдаг, тэгж байснаа гэнэтхэн чичрэн хөдөлж уянгалах шиг болдог л доо. Тэгэхэд л зураг зурж эхлэх хэрэгтэй. Тэгж гэмээж нь л тэнгис хар бараан, догшин ширүүн, цэв цэнхэр, дөлгөөн сайхан, ер нь ямар баймаар санагдана вэ, яг тиймээрээ болдог. Хөлөг онгоц ч хурдан сайхан, жинхэнэ дарвуулт онгоц болно шүү дээ.

	Толик сэтгэлийнхээ тэр чавхдасны үл мэдэг боловч уянга эгшгийг чих тавин чагнах зуур зурж байгаа зүйлдээ болоод араасаа эмээгийнхээ ирж зогсохыг анзаарсангүй. Бага балчир жаалыг энхрийлж байгаа юм шиг толгойг нь илэхэд цочсондоо болоод, цэлмэг сайхан тэнгэр цэнхэртэж байх учиртай цагаанаар нь үлдээсэн хэсэг дээрээ ув улаан будаг палийтал нялж орхив. Хичээж базааж зурсан зураг нь хэнд ч хэрэггүй боллоо. Эмээ нь харин огтхон ч анзаарсан шинжгүй:

	— Яамай л даа, хүү минь! Яггүй их олдог улс гэсэн байх шүү! гэв.

	— Юун улс, юугаа олдог хэрэг вэ?

	— Яагаа вэ дээ, зураг зурдаг улс л байхгүй юу!

	— Зураачид уу даа?

	— Тийм ээ, тийм!

	Толик эмээгээсээ болж нялсан улаан будгаа бийрээр улам уртасган, дахиад нэг улаан шугам тэхий дундуур нь огтлолцуулан татаж чагт болгов.

	Шура эмээ дахиад л бахь байдгаа үглэж, Толикийг зураач бол хэмээн ятгаж гарах гэж байгаа нь энэ. Толик санаа алдан, шилэн аягатай саарал усанд бийрээ хутган цэвэрлэв. Энэ Шура эмээ ер нь яасан хачин хүн бэ? гэж бодно. Миний хэн ямар хүн болох ямар хамаа байна даа? Зураач болно уу, өөр хүн болно уу, ямар хамаатай юм бэ? Жолооч зураачаас их мөнгө олдог гэвэл жолооч бол гэж ятгана шүү дээ. Зураач хүн их мөнгө олдог гэж хэнээсээ ч дуулсан юм бэ, зурсан зураг болгоныг минь сайн ч бай, муу ч бай магтдаг. юм л бол:

	— Эцэг шигээ тэнэг амьтан болов зай! Хамгийн хэрэгтэй юм бол мөнгө гэж мэдэж ав! гэдэг болсон юм.

	Толик эмээ рүүгээ хяламхийхдээ «Дахиад л аавыг минь гоочлох нь дээ!» гэж бодов.

	Энэ эмээ юу! Эмээгийн үг буруу ч байсан зөв болж таарна! Намайг болохоор цаад эцэг шигээ тэнэг амьтан болохгүйн тулд эрдэм ном сур гэнэ. Аавыг минь харин эрдэм ном суръя гэвэл юу гэнэ, яана гэж бодно оо! Ээж яах вэ, нэг ч их татгалзахгүй байх л даа. Эмээ юу, тэг тэг гэнээ, ёстой хол байна даа!

	Толикийн аав Зохион бүтээх Товчоонд техникч. Инженер болох юм сан гэж бодовч инженер болохын тулд юм сурах хэрэгтэй шүү дээ. Аав нь заримдаа гунигтай нь аргагүй царайлан: «Миний инженер болдог ч өнгөрсөн хэрэг биз дээ! Толик маань л харин эрдэм номын мөр хөөж инженер болно байх. Шинэ шинэ машин зохион бүтээдэг хүн болно доо!» гэдэг байв. «Өнгөрсөн» гэх боловч мөчөөгөө өгдөггүй байлаа. Ээжтэй нь ажил амьдрал ярилцаж суухдаа хоёр нүд нь цогтой гялалзаж харагддаг байв. Толик аавынхаа юм ярьж хөөрч байгааг дотроо инээд алдан ажиглаж чагнана. Юу ярьж байгаа тэр болгоныг нь цөмийг ойлгодоггүй боловч ойлгосон болгон нь их л таалагддаг байв. Аавын нь ажилладаг үйлдвэр нэг шинэ машин хийх гэж байгаа ажээ. Машин хийхийн тулд эхлээд зургийг нь зурж таарах нь мэдээж л дээ. Гол биш, аахар шаахар зураг зурдаг байсан аавд нь энэ удаа харин тун чухал ажил хариуцуулжээ. «Нэг зангилгааны нь зураг төслийг зохиох болсон» гэхэд нь Толик ердөө л ганцхан зураг зурах юм биз дээ гэж бодсон ажээ. Аав нь инээж: «Бараг л тийм. Тэгэхдээ арай л таасангүй» гэлээ. Нэг үгээр хэлэхэд аав нь дээд сургууль төгсөөгүй техникч боловч инженер гэсэн үг байлаа.

	Эмээ нь харин:

	— Энжанаар шүү! Тоолдог нь ердөө л ганц зуухан рубль. Тэгээд бас татвар матвар гээд бүтэн ч ирэхгүй шүү дээ хэмээн ундууцаж, тэр Товчоогоо орхиж, цехэд шилжиж үз гэж аавыг нь элдвээр ятгана.

	Янз янзаар үзнэ дээ.

	— Петя минь, ердөө л цехэд шилж, цехэд л ажилд ор! Хаана ч ажил хийсэн ялгаа юу байна вэ? Цаад цехийнхэн чинь чамаас хоёр дахин их цалин мөнгө авдаг улс! Сард хоёр зуу гээд бод л доо, хэмээн аргадаж үзнэ.

	Аргадаад нэмэргүй шиг болохоор нь аль байдгаар нь хэлнэ шүү дээ. Ууртаа улайж ягаарсан нүүр царай нь шазав татав хийж, нударга монцойтол зангидчихсан, муухай дуугаар:

	— Заяа нь хаясан хар муу шихээтэн дээ, чамайг! Залхуу хар золиг! Ямар ч хар бор ажил хийсэн чадах ийм эр зуухан рубль аваад хэвтэж байх ч гэж! Бас тэгээд ганц зуугаа бүтнээр нь ч авч ирэхгүй шүү дээ хэмээн хашхичиж гарна.

	Толик ч «эхэллээ» гэж мэднэ. Аав нь бас тэсэлгүй хашхична. Эсвэл хувцас хунараа өмсөөд, юу ч хэлэлгүй л хаалга тас хийтэл хаян гарна. Ээж нь харин аавыг нь гарав уу үгүй юу эмээ рүү нь гүйж хүрэн мөр зөрийг нь илбэж, аягатай ус авчирч зүрхний эм дусааж уулган аль байдгаараа л тайтгаруулж эхэлнэ гэсэн үг.

	Аав нь эргэж ирэх нь ирнэ. Гэхдээ л гэр орныхон нь дуу дуугүй таг чиг, эзгүй хээр гав ганцаараа байгаа юм шиг эл хуль оргино. Өрөөний нэг буланд эмээ нь, яг хажууд нь дуулгавартай зарц шиг ээж нь хаашаа ч хөдөлж чадахгүй сууна. Нөгөө буланд аав нь тамхи баагиулна.

	Толик дунд нь яах, юу хийхээ ч мэдэхгүй хий дэмий холхино. Юм хийхийн арга яаж байх вэ дээ. Аав руугаа очиж юм асуухад нь хариулах нь хариулах боловч хэзээ язааных шигээ нэгд нэгэнгүй, ойлгогдохоор хэлээд өгөхгүй, ганц хоёр юм хэлээд л таг болно. Ээжээсээ энээ тэрээ юм асуухын ч хэрэггүй. Харц нь гэж хариугүй өвчтэй хүнийх шиг болчихсон, хариулж байгаа гэж уйлагнасан нэг муу дуу гарна. Эмээ нь үү! Эмээ нь гэж яг л хүн хөшөө гэсэн үг дээ. Ийм үед нь Толик ойртож очдог ч үгүй байлаа.

	Хийх юмаа олж ядан хий дэмий холхиж байснаа тэнгис зурж эхэлнэ. Зурах ч гэж дээ, цэнхэр будагт дүрсэн бийрээ цагаан цаасанд нэг хүргээд л орхино. Цэлэлзсэн сайхан цэнхэр тэнгисийн өнгө биш, шал дэмий саарал өнгөтэй юм болж орхих шүү дээ.

	Олиггүй энэ өнгө улам ч уйтгартай гунигтай болгоно.

	3

	Толик бийрээ угааж, будгийнхаа хайрцгийг таглаад, олигтой болж өгөөгүй зургаа урж хаяна. Энэ Шура эмээ юу! Алгебрын хичээлд болоо ч үгүй сайн авчихсан, санаа сэтгэл хэчнээн сайн сайхан байтал бахь байдаг нь эхэллээ. Цэлмэг сайхан өдөр байж байтал салхи шуурга гэнэтхэн дэгдээд, тэнгэр хангай аягүйрч хар үүл бүрхэх шиг. Алгебрын сайн дүн ч аваагүйтэй өөрцгүй. Авах нь авсан боловч ямар ч баяр хөөргүй жирийн л нэг зүйл болж хувирах нь энэ.

	Энэ Шура эмээ юу, дандаа л энэ шүү, хүнийг нэг баярлуулна баясгана гэж ер нь байхгүй, хаашаа янзын авьяастай илбэчин шиг хүн бэ?

	Эмээ нь хаашаа орчхов гэлтэй таг чиг болсонд Толик эргэж харав. Тэгсэн чинь диваан дээр очоод бэгцийчихсэн суулаа. Өвөр дээр нь өнөөх түрийвч нь, өнцөг булан нь элэгдэж холцорсон ховорхон ганц түрийвч нь хэвтэж харагдлаа.

	Толик эгдүү нь хүрч: «Тэгнэ ээ тэр! Тэтгэврээ авч л дээ!» гэж бодов. Тэгээд ч их мөнгө олдог зураачдын тухай яриа үүсгэсэн хэрэг байх нь. Эмээ нь ер нь ямар ч учир шалтгаангүйгээр энээ тэрээ юм хэлдэг ярьдаг хүн биш л дээ.

	Яасан ч шунахай амьтан бэ дээ! Хүний сайн сайхан, саар муу ямар ч зан чанар эмээгийн нь хувьд хамаагүй, хэний ч талаар яриа үүссэн хэдий хэрийн цалин мөнгөтэй хүн бэ дээ гэж ганц л зүйл асууна. Их гэдэг үг дуулж гэмээж нь ёстой бурхан ч бай буг ч бай санаанд нь нийцсэний тэмдэг болгож толгой дохин, нэг их биш гэсэн үг дуулж гэмээж нь тэр хүний талаар дахиад ам ч ангайхгүй. Тийм амьтнаар чинь юу хийх юм бэ гэсний дохио энэ гэсэн үг.

	Энэ гэрийн мөнгөний ганц эзэн бол эмээ нь. Аав ээж хоёр нь цалингаа авчраад л цөмийг нь атгуулна. Дараа нь ээжийг нь дэлгүүрт очиход хэдийг өгөөд, ирэхэд нь нарийн тооцоо бодож наймхан копейк үлдээж, хариулт мөнгийг бүгдийг нь буцааж авна. Үлдээсэн найман копейк бол ээжийн нь ажилдаа ирж очих замын зардал. Өдөр идэх юмаа өглөө боогоод явна. Хиам зүсэж хавчсан хоёр зүсэм талх, хиам байхгүй бол цэсийн нухаш наагаад л цаасанд боогоод явна шүү дээ. Тийм юм идэж уудаг амьтан чинь туранхай ч байхаас биш яах вэ.

	Аав ч гэсэн эмээгийн тооцоонд яг баригдана. Орой болгонд тавин копейк уутанд нь хийнэ. Олон таван ч үггүй орой болгон хийдэг тэр тавин копейк өдрийн хоолны нь мөнгө гэсэн үг. Энэ эмээ ер нь яасан олон тавьтын копейк цуглуулсан хүн бэ гэж Толик анхандаа гайхдаг байв. Тэгсэн чинь нэг удаа дэлгүүрт дагаж очиход нь эмээ нь гурван рубль дандаа тавьтын копейкаар бутлуулжээ. Аавын нь уутанд орой болгон нэг нэгээр нь хийж байх гэж тэр билээ.

	Толикийн талаар бол яриад ч байх юм алга. Хичээлийн завсарлагаар сургуулийн зуушны газар тавхан копейкийн үнэтэй пэндийсэн пэндийсэн сайхан шар жижиг талх худалдана шүү дээ. Толик харин таван ч копейкгүй явах л даа. Эмээ нь өглөө тос түрхсэн зүсэм талх өгч явуулдаг байлаа. Өдөр болгон талх...

	Толик талх ч гэсэн идэж л орхино, идэлгүй ч яах вэ. Ээжийгээ л харин хайрладаг, хамаг л хариулт мөнгөө эмээд гаргаад өгч байхыг нь хараад өөрийн эрхгүй өрөвддөг байв.

	Эмээ нь хичээл дээр анхааралтай сууж байгаа сурагч шиг цомцойн сууж байгаад хамаг хариултыг нь хамсан хойноо босож, саарал цамцныхаа өрөөсөн уутнаас гялалзсан түлхүүр гарган ирж шүүгээнийхээ шургуулгыг онгойлгоно. Дотроос нь түрийвчээ гарган мөнгөө хийгээд буцааж шургуулгад хийж цоожилно. Гялалзсан түлхүүрээ уутандаа эргүүлж хийнэ дээ.

	Гэр оронд нь хулгайч орогноод, хамаг мөнгийг нь хамчих гээд байгаа юм шиг л хямгадна. Хийгээд байхад дүүрнэ гэж байдаггүй, ёстой л ёроолгүй юм шиг түрийвчиндээ л хийгээд байна шүү дээ.

	Тэтгэврийн мөнгийг нь авчирч өгсөн өдөр бол түрийвчээ тав дахин гаргаж ирнэ. Гаргаж ирэх болгондоо мөнгөө тоолж үзнэ.

	Шуудан зөөгч сар бүрийн хоринд авчирч өгдөг тэтгэврийн мөнгө нь үү, хүн толгойтой болгоныг зовоодог зүйл дээ.

	Шуудан зөөгчийг нэг л өдөр оройтож гэмээж нь эмээ ёстой байж сууж ядна. Өглөөнөөс аваад хоёр хөл дээрээ холхиж өнжинө. Юугаа ч юм бэ эрээд олохгүй байгаа хүн шиг дуу шуу ч үгүй холхиж холхиж, тэсэхээ болиод хувцас хунараа өмсөөд, шуудан руу гараад өгнө дөө. Ямар ч ажилтай байсан, юу ч болж байсан гараад өгнө. Болгож байсан хоол цайгаа ч болгосон юм байхгүй, хийн хоовонгоо унтраачхаад л гараад өгнө гэсэн үг. Олон хүн оочир дугаартай байсан ч буцна аа, хол хэвтэнэ дээ. Бүтэн цаг ч бай зогсож байгаад л хамаг бичиг дансыг нь онгичуулж мөнгөө авч байж сална. Шуудангийн авгай нар ч Шура эмээг нь андахаа больсон билээ. Шуудан зөөгч гүйж очоод ажил хийлгэдэггүй тэр эмгэний мөнгийг л хамгийн түрүүнд хүргэж өгөх юм сан гэж бодно.

	«Цалингаа» гардан авч хир суусан, үнгэгдэж үрчийсэн тэр хэдэн цаасаа өндгөө долоож байгаад л тоолсон, шүүгээндээ хийж өнөөх гялалзсан жижиг түлхүүрээрээ түлхүүрдэн түгжиж авсан хойноо эргэн тойрноо ихэмсэг харж байгаа нь яг л Наполеон гэсэн үг. Ширүүн тулалдаанд ялалт байгуулсан цэргийн жанжин л тийм байдаг байх.

	Тэтгэврийнхээ мөнгийг түгжиж аваад сэтгэл тун таатай байгаа нь харваас илт. Үрчгэр хорчгор царай зүс, хэрээнийх шиг махигардуу хамрыг нь харваас илт дээ. Зан ааш нь ч засарсан юм шиг санагдана.

	Өнөөдөр яг тэтгэврээ авсан өдөр нь.

	Мөнгөө тоолж үзээд, адар ширтэн ганцаараа инээмсэглэсэн сууж байна.

	Толикийн хувьд танихгүй хөгшин сууж байх шиг санагдана. Нүүрний нь үрчлээ хорчлоо ч арилсан, нүд нь ч гэрэлтэж байх шиг харагдана.

	Эмээ нь өөрийн санаа бодлоос сая нэг салж, Толикийн ажиглаж суугааг хармагцаа хар буусан янзтай, хүйтнээр:

	— Толик минь, салхинд гарч үзээч гэв.

	Толик ч «саад болох хүн амьтангүйд ганцаархнаа л мөнгөнийхөө мөрөөдөлд автмаар бодогджээ» гэж бодоод, гайхуулдаг ганц зүйл болох танкчныхаа малгайг авч өмслөө. Товч бүчийг нь товчилж байх зуураа аавыгаа гэнэтхэн санаж эмээгээ дахиад гайхав. Аавыг нь ердөө л авдаг цалингаар нь шинжинэ гэсэн чинь юу гэсэн үг байх вэ! Ийм сайн сайхан аавыг нь шүү!

	Тэгээд гадаа гарлаа. Харанхуй бүрэнхийд хачин их гэрэлтэй болсон ганц чийдэн хоккейн талбайг цэлийтэл гэрэлтүүлжээ. Хүүхдүүд хоккей тоглон хашхиралдаж гууглалдаж байсан учир Толик ч танкчныхаа малгайг засав.

	Ингээд мөсөн дээр гарахад нь хүүхдүүд олон таван үггүй л голын довтлогч болгоно. Яагаад гэвэл Толик аавынхаа малгайг өмсөж гарч ирсэн хэрэг шүү дээ. Тэгвэл ийм талбайтай болгосон ганц хүн бол чухамхүү Толикийн аав билээ.

	Толик тэр явдлыг дурсан бодов. Аав нь тэгэхэд том хүрзээ барьж гарч ирээд, цас цэвэрлэж билээ. Халууцаад хамаг биеэс нь уур манан савсаж харагдсан. Аав нь пальтогоо тайлж, уяа татаж угаасан юм хатаадаг шонд өлгөөд л цас хаялж байсан, Толик ч тусалсан. Харин хүрз нь томдоод дорхноо ядарсан.

	Аав нь жаахан бөхийсхийчихсэн хүрздэж, хашаан дотор хүйтэн тоос манаргаж байсан. Цас хүрздээд сайхан байгаа бололтой амрахыг мэдэхгүй амьсгаадан хаялж байснаа больж, Толикийн ажиглаж байгааг хараад нүд ирмэж, малгайгаа жаахан дээш нь болгосон. Толгойтой үснээс нь тогоотой халуун усны таг авсан юм шиг л уур манан савсаж байсан.

	Толик тийм хүйтэнд тэгтлээ халууцсан аавыгаа харж хөхөрч, аав нь дахиад л бөхийсхийж пүрштэй юм шиг нэгэн жигд хөдөлгөөнөөр хүрздэж эхэлж билээ. Хүрз нь дуулгавартай юм шиг зөнгөөр нь утгаж хаялан, аав шигээ амтархан, аав шиг урамтай хөдөлмөөр санагдаж билээ. Тэгээд аав шигээ хурдан түргэн, сурамгай дадамгай биш хэр нь ээ хүрздэж, аав шигээ л шуухитнан хаялж гарсан. Тэгэхдээ ажлын амтанд болсондоо биш, ядарсандаа шуухитнаж байсан хэрэг л дээ. Гэхдээ л ажил урагштай ахиж, хашаагаар нэг хүйтэн тоос бужигнан, тэр тоосон дундаас хашааны хүүхдүүд дор бүрийдээ хүрз барьчихсан гарч ирсэн. Тэгээд л Толик аавтайгаа хоёулхнаа биш, бүхэл бүтэн сүрэг нугас нисэж ирээд буучихсан юм шиг олуулаа шуухитнаж гарсан.

	Талбайгаа цэвэрлэж гүйцээд, хувин хувингаар халуун ус зөөж асгахад талбай тэр аяараа шил толь шиг болж, дээхэнтээх жихүүн хүйтэн агаарт өтгөн уур манан суунагласан. Аав нь хоёр хувингаар ус зөөж байсан. Ус асгаж гүйцээд эргэн тойрноос нь банзаар хашаалж хөлдөөсөн чинь жинхэнэ хоккейн талбай болж хувирсан. Мөс ч толигор сайхан хөлдсөн. Хүүхдүүд харин тэшүүр хийлгүй, эсгий гуталтай тоглох дуртай байж билээ. Гуталтай бол хүчтэй цохиж болох л доо. Тэшүүртэй бол тийм хүчтэй цохиж яаж чадах вэ. Тэгээд бас тэшүүртэй тоглоход өвдгөө хөх няц болтол унаж тусна. Тэгээд л тэшүүргүй тоглодог, Толикоос том, тавдугаар ангийн хүүхдүүд байдаг ч гэсэн Толикийг дандаа голын довтлогч болгодог байв. Толикийг бас ямар ч хүчтэй цохиж байсан дуу чимээ дуулдахгүйгээр танкчны сайхан малгайтай болохоор нь ч голын довтлогч болгодог байлаа. Ийм малгайтай хүний толгой дундуур цохиур модоор дэлсээд авсан ч дажгүй гэсэн үг. Тэгэхдээ байдаг чадлаараа дэлсэж яаж болох вэ дээ.

	Нэг үгээр хэлэхэд мань эрийг мундаг довтолдогт нь биш, харин танкчны малгайтайд нь, талбай засаж өгсөн аавд нь болоод л голын довтлогч болгодог байсан хэрэг юм.

	Толик тэгээд ч аавдаа баярладаг байв.

	Толикийг буцаад орж ирэхэд аав нь ирчихсэн, ээжтэй нь ширээний хоёр талд өөд өөдөөсөө хараад сууж байв. Эмээ нь арвайтай шөл аягалж харагдлаа.

	Танкчны малгай өмсөж хөлс нь цуварсан Толикийг хармагц ээж нь хөмсөг атируулж:

	— Дахиад л нөгөөхийгөө хөөгөө юу? Түүний оронд гэртээ ном уншиж суудаг ч болоосой. Баримлынхаа шавраараа ч энээ тэрээ юм хийхгүй юу. Хөөрхөн хөөрхөн юм хийдэг шүү дээ гэв.

	Толик нээрээ ч хөөрхөн хөөрхөн юм хийдэг байлаа. Бүр хоёрдугаар ангид байхдаа илбэч эмгэн, өрөөсөн нүдтэй Наполеоныг яг л хийсэн. Байлдаж яваад байхгүй болсон өрөөсөн нүдийг нь хар туузаар таглаж боосон. Хоёрдугаар ангид байхдаа л даа. Одоо бол өөр хэрэг, тавдугаар ангийн сурагч баримлын шавартай зууралдаж сууна гэдэг чинь юу гэсэн үг вэ?

	Тэгээд бас баримлын шавран Наполеон хийгээд ганц ээждээ магтуулж сууна, айлын хаалга руу хийсэн шиг хийгээд багийнхандаа магтагдана гэдэг бол шал өөр хоёр зүйл. Баримлаар бол өөрөө л өөртөө, сайндаж ээждээ л сүрхий хүн. Хоккей бол өөр хэрэг. Бүх л багийнхандаа тус хүргэлээ гэсэн үг шүү дээ.

	Тэгэхэд харин ээж нь хоккей хөөлөө гэж дандаа үглэнэ. Дандаа л гэрт, нүднийхээ өмнө суулгаад байх гэж бодно. Аав нь нэг л хачин байна. Түнжин муудаад одоо хүртэл олигтой эвлэрээгүй байгаагийн шинж дээ.

	Аав нь тэгээд:

	— Хамт олонч хүн болоход нь хэрэгтэй шүү дээ гэв.

	Толик хамт олонч гэж чухам юу гэсэн үг болохыг нарийн мэдэхгүй боловч аав руугаа тал засан нүд ирмэв.

	Ээж нь намуухан хэр нь янзтайгаар:

	— Амжина, Петя минь! гэлээ.

	Өрөөний өрөөсөн булангаас цоргих адил харцаар ширтэж суугаа эмээгээ сая харсан Толик ээжийн нь энэ үг өөрийнх нь үг биш болохыг ойлголоо. Эмээгийн нь хэлсэн үг, эмээ нь л Толикийг гэрээс нэг их битгий гаргаж бай гэсэн хэрэг. Тэгээд ч ээж нь иймэрхүү янзтай ярьж хэлж байгаа хэрэг байлаа.

	«Энэ эмээ юу!» гэж дотроо, уур нь хүрч, аав руугаа хайрласан, өрөвдсөн харцаар харав. Аавынхаа уурлаж зөрж байгааг харж зогсов.

	Аав нь цухалдан:

	— Больж үз! Чи бид хоёр шиг уяатай амьтан болчхолгүй, улс амьтантай нийлж яваг! гэв.

	Хэнд уяулчихсанаа аав нь хэлээгүй боловч эмээд нь тэгж уяулчихсаныг нь Толик ойлгодог, гадарладаг билээ. Тэгээд эмээ рүүгээ харахад нь эмээ нь энэ үг яриа өөрт нь огтхон ч хамаагүй юм шиг юугаа ч юм бэ тэрүүхэндээ оёж хатгаж сууна. Юу ч дуулж сонсоогүй юм шиг царайлж сууснаа, санаандгүй хэлж байгаа янзтай:

	— Өнөөдөр тэтгэврийг минь авчирч өглөө гэж дуулдав.

	Ингэж хэлэх болгонд нь Толикийн аав нь толгой руугаа дэлсүүлсэн юм шиг навтас хийж, ээж нь түргэн шалмаг идэж ууж эхэлдэг, яагаад гэвэл цааш юу болохыг мэддэг, нэгд нэгэнгүй мэддэг байлаа.

	Эмээ духаа үрчийлгэж ирээд л тэрүүхэндээ юм шиг:

	— Тийм л байдаг байж ээ... Яая гэх вэ, дахиад л хоёр рубль өглөө. Ай хөөрхий чааваас, амь зууна гэж... гэж ярина.

	Шуудан зөөгч бүсгүйд мөнгө авчирч өгсний нь шан гэж хорин копейк өгснөө хэлж байгаа хэрэг. Гайхалтай нь Шура эмээ хорин копейк гэж хэзээ ч хэлдэггүй, хуучин ханшаар нь бодож хоёр рубль гэж л ярьдаг юм. Шинэ мөнгөн тэмдэгт гарахаас өмнөх ханшаар нь боддог хэрэг л дээ.

	Хуучин мөнгийг шинээр солих үед Толик тун жаахан байсан бөгөөд энэ бүхний тухай эмээ нь тодорхой хэлж тайлбарлаж өгсөн юм. Тэр үеийн мөнгө аль хэдийнээ үеэ өнгөрөөсөн боловч Толикийн эмээ тооцоогоо тэр үеийн л мөнгөөр боддог юм.

	Тэр үеийн хуучин мөнгөөр бол шуудан зөөгч зургаан зуун рубль авчирч өгдөг. Толикийн аав харин шинэ мөнгөөр зуухан рубль авдаг. Өнөөгийн зуу уг нь мянга гэсэн үг боловч эмээ нь яагаад ч тэр вэ аавын нь цалинг өөрийнх шигээ хуучин ханшаар нь тооцдоггүй байв.

	Шура эмээ нь өнөөдөр шаахай шар шур чирэн, шалны мод чахруулан их л додигор байна. Тэгэлгүй ч яах вэ дээ, тэтгэврийнхээ мөнгө авсан өдөр нь юм чинь!

	Аав ээж хоёр нь гэж гэм хийсэн хүүхэд шиг духайж тонгойж орхисон, дуу шуу ч үгүй л шөлөө халбагадна. Эмээ нь өнөөх л үглэдгээрээ үглэж, хөөрхий аавын нь хор шарыг маажна.

	Салаавчилсан хоёр гараараа эрүүгээ тулгуурдаад суучихсан, хэний ч хор шар маажаагүй, ёстой л ялаанд ч гэм хоргүй амьтан тэрүүхэндээ бодлого болж, бувтнаж сууна даа гэлтэй царайлан:

	― Ийм л байдаг байж дээ... Ий-мэр-хүү байдаг байж ээ... Ингэхэд ер нь манайх гэдэг айл нэг биш. Ганцаараа би зургаан зууг олж байдаг. Тэгэхэд та хоёр минь хоёул хоёулаа нийлээд ердөө л зуун наяхан юм авч байдаг. Суутгал муутгалтай зуун наяхан шүү! Ийм л байдаг байна шүү дээ! гэж үглэнэ.

	Аав нь хоолоо дутуу орхиж тамхиа баагиулж гарна. Өрөөгөөр нэг утаа униар болж, тамхины нь гал шад падхийн унана.

	Тэгтэл эмээ нь гайхаад гайхаад учрыг нь олохгүй байгаа царайлж:

	— Петя, Петя минь! Ингэхэд ер нь цаад нам гэдэг чинь юундаа мөнгө суутгаад байдаг хэрэг вэ? Ихийг суутгахыг нь яана гээч? гэлээ.

	Худалч хүнд хэдэн зуу дахиж асуугаагүй юм шиг, асуух болгонд нь л аав хэлж учирлаж байгаагүй юм шиг, үнэхээр юу ч мэддэггүй хүний янзтай аятайхан дуугарч дуулдана л даа.

	Толикийн аав гэнэт уурлаж, эмээтэй нь ярилцаж байгаа биш, бүдүүн гуалин өргөж байгаа юм шиг царай нь час улайн:

	— Юуны чинь суутгал вэ! Тэр чинь суутгал биш, татвар! Өөрөө би сайн дураараа төлдөг юм, мэдэж байна уу! гэж хашхичив.

	Эмээ тэрүүхэндээ:

	— Ээ ээ, хэмээн инээж, — Сайн дураараа гэнэ шүү! Сайн дураараа өгдөг гэж ямар амьтан үнэмших вэ дээ! гэнэ.

	Аав нь тамхиа таваг руу хаяж орхиод, өрөөн дотуур үргэсэн туулай шиг холхиж, ээж нь улам ч духайж таваг дээрээ толгой тавьчих шахсан сууна. Ингэж л эхэлдгийг юу эс андах вэ дээ.

	Эмээ нь аавыг нь:

	— Битгий уурла хүргэн минь, юунд нь уурласан юм бэ гэж аргадав.

	Эмээгийн царай ёжтой биш, тун төв болжээ. Энэ бол буурьтай суурьтай яриа эхлэх гэж байгаагийн тэмдэг.

	Эмээ духайсхийгээд, ширээний хулдаас ширтэж дээр нь хуруугаараа юм зуран, хэлэхэд хэцүү юмны тухай яриагаа яаж эхлэхээ мэдэхгүй байгаа хүн шиг:

	— Петя минь, хүргэн минь, хүү минь чи бод л доо. Ээж чинь бол ажил албагүй хөгшин хүн. Тэгэхдээ л чамаасаа ялимгүй бага мөнгө олоод л байна гэснээ, толгой тааваараа өргөж, өрөөн дотуур нааш цааш гүйх нь холгүй байгаа аав, шал ширтээд сууж байгаа ээж хоёрыг нь ээлжлэн ажиглаад:

	— Миний мөнгө бол мэдээж хэрэг үхэхэд минь тал нь, үлдсэн хэсэг нь та нарынх минь л болно гэж боддог... Тэгээд л бид хэд гэдэг улс чинь та хоёрын цалингаар л амь зуудаг шүү дээ. Үхсэн хойно минь л өөрсдийн дураар амь зуудаг юм байгаа биз. Одоохондоо харин мөнгө санга чинь хүрэхгүй байна гэж ярив.

	Аав нь аль болохоор тэвчээд л дуугүй л байна. Тамхины нь гал шад падхийн унаж, өрөөгөөр дүүрэн цэнхэр утаа. Аав нь холхин, араас нь утаан үүл амьд юм шиг дагана.

	Эмээгийн нь харц гэнэт сэргэж, хэрдээ хөгжилтэй нь аргагүй, аавын нь ар өвөр лүү мойног хуруугаараа хатгаж ёврон:

	— Петя минь, цехэд ор! Цехэд л шилжиж үз, Петя минь! Бүх хэрэг бүтэх нь тэр! гэж ятгаж гарлаа.

	Энэ эмээ ер нь алийн болтол аавыг нь ингэж зовоох хэрэг бол доо!

	Толик нэг зун эргүүлэг үзэж билээ. Хотын дээрээс хуралдаад байсан хар үүл тэр чигээрээ, тэнгэртээ юу ч үлдэлгүй тэр чигээрээ л буугаад ирэх шиг сүртэй үер бууж гудамж талбай тэр аяараа улаанаараа эргэлдсэн олон гол болж хувираад, ус татуургын худгууд тэр их усыг амжиж шингээхгүй, нуур далай тогтож билээ. Худаг байгаа газар эргэлдсэн эргүүлэг үүссэн байлаа.

	Эргүүлэг ховдог муухай амьтан шиг хүнгэнэж хүржигнэн эргэн тойронд нь зомгол, сонины тасархай, элдэв хог эргэлдэн хөөцөлдөж байгаа нь модон морин тойруулгын дугуй дээр эргэлдэж байгаа жаалууд гэлтэй. Эргүүлгийн амсар луу улам бүр ойртон эргэлдсээр тэхий дунд нь онгойсон хар нүх рүү хуйлран орж алга болно!

	Толик эргүүлэг харж удтал зогссон билээ. Өөрийгөө тойруулан юм бүхнийг хуйлруулан эргэлдүүлж эргэлдүүлж ховх сордог тэр дугуй амсар ховдог гэдэг нь жигтэйхэн амьтан шиг санагдаж билээ.

	Түүнээс хойш удсан боловч Толикийн санаанаас тэр эргэлдсэн хар нүх гардаггүйгээр барахгүй, гэр орны нь бүх байр байдал яг тэрүүн шиг санагдаж, үе үе нүдэнд нь үзэгдэж харагдах шиг болдог байв. Гэр орны нь хамаг амьдрал тэр чигээрээ мөнгө, дандаа л мөнгө тойрон, эмээгийнх нь өнцөг булан нь халцарч холцорсон түрийвчийг тойрон эргэлдэж, энэ мөнгөн эргүүлэг аав ээжийг нь, өөрийг нь улам бүр хүчтэй сорж байлаа. Ээж нь эсэргүүцэхээ л больж эмээгийн нь эргүүлэгт орж гүйцсэн бол аав нь харин арай ч тэгж бууж өгөөгүй буцаж зүтгэсээр, эмээгийн нь аргад ороогүй хэвээр, цехэд шилжээгүй хэвээр байлаа. Арга ч үгүй шүү дээ. Толик ч ойлгож байгаа юм чинь. Яагаад гэвэл ер нь мөнгө гэдэг юм болгоныг хэмждэг эд биш, юм болгон эмээгийн хэлснээр болж байх учиртай биш шүү дээ. Хүний дуртай сонирхолтой ажил төрөл гэдэг бол хэчнээн ч их мөнгөнөөс үнэтэй зүйл шүү дээ.

	Эмээ нь бол мөнгөний л тухай, дандаа л мөнгөний тухай ярина. Толикт заримдаа эмээд нь мөнгө биш, өөр ямар нэг юм хэрэгтэй санагдана. Юуг нь бүү мэд, өөр л юм. Яагаад гэвэл энэ бүх хэрүүл маргаан аавын л ажлаас дандаа болж үүснэ. Авдаг цалин мөнгөнөөс нь бол тал хувь хүрэх үү, үгүй юу нь үүсдэг байв. Энэ гэрийн дотор эмээ нь гэж хананаас цухуйсан хурц үзүүртэй хадаас гэсэн үг. Хаашаа л эргэнэ, юу л хийнэ дээл хувцаснаас дэгээдээд авдаг урт хадаас гэсэн үг дээ.

	Тийм л хачин зантай хүн.

	Харахад бол ямар ч гэм халгүй, хорчгор туранхай, жирийн л нэг эмээ.

	Чухам дээрээ бол хамгийн аюултай амьтан.

	Уур нь хүрч гэмээж нь үү, ер нь ямар нэг юм санаа сэтгэлд нь эс нийцэж гэмээж нь үү, ямаршуухан ааш зантай болохоо ёстой үзүүлнэ шүү дээ. Ааш зан нь гэж бул хар чулуу гэсэн үг. Лантуугаар балбасан ч төмөр лантуу чинь бут үсэрнэ үү гэхээс биш, цав ч гараагүй мөлийж харлаж байдаг бул хар чулуу гэсэн үг.

	Юухан шуухан боловч сэтгэлд нь эс нийцэж гэмээж нь юу руу ч юм бэ хараад л яг гөлөрч орхино. Хэн юу ч гэж бай дүлий годил оргино.

	Толикийн ээж шалаа угааж гарна. Эмээ нь хөлөө ч өргөхгүй шүү дээ. Нэг юм хараад яг гөлөрч, хоёр уруулаа шувууны хошуу шиг цорвойлгож орхисон, таг дүлий юм шиг сууна. Ийм үед нь ээжийн айхыг яана. Хормой доогуур нь шургах дөхөж байж хоёр хөлийн нь ойр хавийн газрыг нойтон алчуураар арчихдаа хөлд нь хүрчих вий гэж хичээж байгаа харагдана. Эмээ нь хэзээ босно хоёр улны нь мөр тэрүүхэндээ хуурай хэвээр цайж үлдсэн байна. Хүн хүнийхээс шал өөр, хоёр үзүүрээр нийлж хойд талаараа ангайсан, ийм хөлтэй хүн өөрөө өөртөө бүдэрч унаад явж чаддаггүй баймаар мөр үлдсэн байх шүү дээ.

	Ийм үедээ эмээгийн нь хоёр нүд хачин жижигхэн болдгийг Толик эртний ажиглаж мэджээ. Ердөө л хутгаар зүссэн хоёр ором гэсэн үг. Тэгээд л ёстой нэвт шувт ширтэнэ шүү дээ. Жишээлэхэд л зурагт руу гөлөрч орхино. Юу гарч байгааг нь үзэж харахгүй суугаа мөртөө зурагтыг ч, цаад туургыг нь ч цоорчих вий гэмээр ширтэнэ гэсэн үг. Нүдээ ганц цавчирна, нэг удаа ч гэсэн хавьчиж хөдөлнө өө, хол байна даа. Зурагтаар юу ч гарч байсан ялгаагүй.

	Толик учрыг нь сайн мэддэггүй, өмнө нь очиж энээ тэрээ юм асууж ярих гэж үздэг байлаа. Эмээ нь харин байхгүй шахуу болсон хоёр нүдээрээ нэвт ширтэж байх шиг санагдаж, Толик тойрч хажууд нь гарчээ. Иймэрхүү харцанд өртөж ингэж нэвт шувт ширтүүлэхэд эвгүй оргижээ.

	Энэ бүхэн эхлээд ч Толикийн хувьд хамаагүй зүйл байлаа.

	Юугаа ширтээд сууж байна ширтээд л сууж байна биз гэж бодоод, эсгий гутлаа шалавхан углаад гараад өгдөг байв. Хүүхдүүдтэй хоккей тоглох юм уу, байлдаж тоглоно. Дайсныг чинь автоматаар тачигнатал галлаж гарна гэсэн үг дээ.

	Шура эмээ яах вэ, ширтдэгээ ширтээд л сууж байгаа биз.

	Мэдээжийн хэрэг Толикийг бодсондоо тэр биш шүү дээ. Аав ээж хоёрыг нь л атгадаа барьж байх гэж тэр.

	Бод л доо. Өнгөрсөн баяраар юм даг, аав ээж хоёр нь айлд очих болсноо эмээд нь эртнээс хэлж дуулгасан билээ. Эмээ нь дургүй биш юм шиг л дуу шуугүй өнгөрсөн. Очих ёстой өдөр нь болж аав нь хэд өмссөн хэр нь бараг шинээрээ, судалтай сайхан костюмаа өмсөж, ээж нь гоёлынхоо гялалзсан шаахайг гарган тоосыг нь арчаад, цоо шинэ урт нимгэн оймс зэхэв. Аав ээж хоёр нь гутлаа өмсөхөөр хоёулаа нэг сандал дээр сууж шахцалдан хүүхэд шиг инээж хөхрөлдөж байв. Тэгтэл чинь Шура эмээ нь шүүгээ рүү яг гөлрөөд л таг чиг болж орхих нь тэр. Инээж хөхрөлдөж ч бай, ноцолдож ч бай, хашхирч бархиралдаж ч бай, анзаарсан шинж алга. Шүүгээ нэвт, цаадах туургыг нь нэвтлэх адил ширтсэн харцанд нь юу өртөж байгааг бүү мэд!

	Эмээгийн байр байдал ийм болсныг эхэлж ажигласан ээж нь аавтай нь тоглож, инээж хөхрөн хэрэг буруудсан юм шиг дуу шуугаа хураан духайж орхив. Ээжийн нь буулт эмээд нь бас л чамлагдаж, нүд цавчирна аа байдаггүй, нэг удаа холхиж хөдөлнө өө байдаггүй хөшсөн юм шиг суусаар.

	Аав нь санаа алдан, зангиагаа хүзүүнээс шувт татаж аваад, өрөөний хоёр булангийн хооронд холхиж эхлэв.

	Ээж нь хэзээ язааныхаараа таг чиг оргив. Эмээгийн хормой доогуур шургачих шахан хөлийг нь тойруулж шал угааж байна гэсэн үг. Нөгөөх л нойтон алчуураа гуталд нь хүргэчихгүйг аль болохоор хичээн арчиж зүлгэж байна, тэгээд Шура эмээг босоход хоёр хошуугаараа нийлсэн мөр нь хуурай оргиж үлдэнэ гэсэн үг. Эмээгээс ингэтлээ айдаг ээж нь гоёлынхоо гутлыг тайлж шүүгээнд хийгээд, оймсоо тайлж эхлэв.

	Аав нь ээжийн нь өмнө очиж зогсоод, санаа алдан, тамхиа имрэн шалан дээр үйрүүлэв. Тэгээд ээж рүү нь харсан хэвээр, эмээд нь хэлж байгаа биш, ээжтэй ярьж байгаа юм шиг:

	— Энэ чинь ер нь юу гэсэн үг вэ? Бид хоёр чинь таны хажуугаас хаашаа ч холдохгүй сахиж суух учиртай болж байна уу, Александра Васильевна минь? Бид хоёр чинь хөгширч гүйцсэн улс биш дээ, найз нөхдийнхөөрөө бас орж гармаар санагдах юм байна шүү дээ. Очно гэж хэлчихээд очихгүй өнгөрөх эвгүй шүү дээ гэв.

	Ээж өөрөө л ингэж зэмлүүлж байгаа амьтан шиг бүр уруу дорой царайлж орхисон. Тэгэхэд нь аав нь дэргэд нь очиж, жаал хүүхэд аргадаж байгаа юм шиг толгойг нь илж билээ.

	Аав нь ээж рүү нь харсан хэвээр:

	— Александра Васильевна минь та бод л доо. Бид хоёр чинь нялх амьтад биш, насанд хүрсэн том улс санагдах юм. Машад маань ч гадуур гарах, айл хунараар орох хэрэгтэй шүү дээ. Алийн болгон гэрийн мухар сахиж, гал тогоотой ноцолдох вэ дээ гэв.

	Эмээ нь энэ бүхэн өөрт нь огт хамаагүй юм шиг, дүлий годил оргиж суув. Аав өөртэй нь биш, өөр хэн нэг хүнтэй ярьж байна л гэсэн үг.

	Аав нь нааш цааш холхисоор, тамхи баагиулсаар, тайвуухан ярьсаар. Толикт ч гэсэн аав нь энэ бүхнийг эмээд нь хэлж ярьж байгаа биш юм шиг санагджээ. Ээжид нь ч хэлж ярьж байгаа юм биш. Хэнд ингэж хэлж ярьж байгаа хэрэг вэ? Хэнд ч биш байж таармаар. Таг чиг суухгүй, дуугүй байхгүйн тулд л хэлж ярьж байгаа юм шиг. Өөртөө л ярьж, өөрийгөө л аргадаж тайтгаруулж байгаа юм шиг санагдана.

	Зарим багш хичээл заахдаа эхнээс нь аваад эцсийг нь хүртэл яг л нэгэн жигд, тэгээд нэг юмаа л дахин давтан ярина. Тэгсээр байгаад харцны нь гал цог тамхины нь гал шиг буурч, юу хэлж байгаа нь ч сайн дуулдахаа больж тэрүүхэндээ нэг юм бувтнаж бүвтнэж эхэлнэ.

	Шура эмээ таг чиг хэвээрээ. Яг л дүлий хүн гэсэн үг дээ.

	Тэгээд хөөрхий чинь цөмөөрөө хэвтэрт орсон хойно л, хамаг юм овоо мартагдаад байтал чинь эмээ хөрвөөж хавьчиж, диваны пүрш хяхарч чахарч эхэлнэ дээ. Энэ бол бүх юм хэвдээ бас л ороогүй байна гэсэн үг. Өнөөдрийн яриа цэглэгдээгүй байна, аав нь оройжингоо ярьсан, эхлээд ууртай, тэгснээ тайвуу ярьж ярьж, улмаар тэрүүхэндээ бувтнаж бүвтнэж шувтарсан боловч яриа харин дуусаагүй, дуусгадаг хүн нь аав нь биш, эмээ нь гэсэн үг билээ.

	Эмээ нь ингэж хурал дээр хонх жингэнүүлдэг дарга шиг хөрвөөж хавьчиж, пүрш хяхруулж чахруулж байснаа эцсийнхээ тэр үгийг ч хэлнэ дээ.

	— Ингэхэд ер нь би чиний хувьд Александра Васильевна биш, ээж чинь байх шүү! гэж сануулна.

	Аавд хэлж байгаа хэрэг. Аав л дуугүй байгаасай нь билээ. Тэргүй бол Шура эмээ маргааш өдөржингөө дуугаа хурааж орхино гэсэн үг. Нэг юм руу ширтээд өдөржингөө хөдлөхгүй суучихна, унд хоол ч хийхгүй өнжинө, орой бас л тэр чигээрээ уйтгартай гунигтай болж өнгөрнө гэсэн үг.

	Аав нь юугаа ч бодож хэвтээ юм бэ, дуугүй л хэвтэнэ. Ээж тэртэй тэргүй юм дуугарах биш дээ.

	Хэн хэн нь юу ч дуулаагүй сонсоогүй юм шиг таг чиг оргино.

	Эмээтэй нь л ам мурийхгүй юм сан гэж хичээж байгаа хэрэг шүү дээ.

	Толик анхандаа эмээ нь бурхнаас болоод л аавтай нь таардаггүй юм байх гэж боддог байв. Өрөөний нэг буланд тахиастай байдаг тэр бурхнаас болсон нэг явдлыг л мартдаггүй юм байх гэж боддог байв. Тэр бурхныг аав нь авч хаях гэж давхисан билээ.

	Шура эмээ бурханд итгэдэг. Өдөрт хэдэн ч удаа өмнө нь очиж зогсон, уруулаа хөдөлгөн залбирч мөргөж байгаа харагдана. Бурхан нь ч тус хүргэнэ. Бурхан нь тус хүргэж байхыг Толик олон удаа нүдээр үзсэн билээ.

	Тус хүргэдгийг нь мэдэхэд тун амархан. Жишээлбэл, орой зурагтаар кино үзээд сууцгааж байя л даа. Арван зургаа хүрээгүй хүүхдийн үзэж болохгүй кино шүү дээ. Толик ч үзээд л сууж байна гэсэн үг. Ганцхан өрөөтэй юм чинь, ээжийн нь хэлдгээр нүдийг нь боолтой биш үзэхээс өөр яах вэ? Нүдийг нь боолоо ч гэсэн ямар нэмэр байх вэ. Толик чихээрээ бүгдийг нь сонсоод л сууж, байна шүү дээ. Нэгэнт сонсож байж гэмээж нь нүдээр харсны ч хэрэггүй, эхнээсээ аваад эцсээ хүртэл ойлгомжтой гэсэн үг. Тэгээд ч ер нь хүүхдэд үзүүлж харуулахаасаа айгаад байхаар юу байх вэ дээ. За тэгээд л цөмөөрөө хараад үзээд сууж байтал ямар нэг гоё ганган эгч хувцас хунараа тайчаад эхэлж гэмээж нь үү, бурхан хэрэг болно гэсэн үг дээ!

	Шура эмээ бушуухан нүүр буруулж, харанхуй буланд байгаа бурхан руу эргэж бушуухан мөргөнө. Тэгээд л гүйцэх нь тэр! Бушуухан тэгж мөргөчхөөд л буцаад зурагт харж сууна. Мөргөж байх зуур нь өөр юм гарчихсан байна гэсэн үг шүү дээ.

	Бурхан нь ингэж тус хүргэдэг, бурхандаа үнэн голоос итгэдэг юм байна гэж эмээгээ Толик ч боддог байлаа.

	Бурханд итгэнэ гэдэг бодоод байхад сонин хэрэг байв. Ямар нэг муу юм болж гэмээж нь өрөөсөн гарын хоёр хурууныхаа үзүүрийг дух, гэдэс, баруун зүүн мөрөндөө хүргэхэд л гүйцдэг. Шура эмээгийн хэлдгээр хамаг муу муухай юм ингэж ганц мөргөхөд л алга болж арилдаг юм бол ёстой догь шүү дээ. Аль хуруугаа эхлээд хаанаа, дараа нь хаанаа хүргэдэг дэс дарааллыг нь л сайн тогтоох хэрэгтэй гэсэн үг.

	Аав эмээ хоёрынхоо тэгж муудалцахад Толик тун жаахан, дөнгөж нэгдүгээр ангид явдаг байсан. Тэгэхэд өөрөө тэнэг амьтан байснаа одоо ойлгодог болсон цаг л даа. Тэгэхэд Толик эмээдээ сайн, сайнаар барахгүй, чухам юунд нь болоод ч тэр юм бэ, хайртай байсан. Хэлсэн ярьсанд нь итгэдэг ч байсан хэрэг билээ.

	Нэг орой эмээгээ бурхандаа мөргөж эхлэхэд нь Толик хойно нь очиж өлмий дээрээ өцийн байж яг дуурайжээ. Эмээ нь гэнэт эргэж Толикийн мөргөж байхыг хараад, яагаад ч юм бэ хий уйлагнаж эхлэв. Ясан хоёр өвдгөөрөө шалан дээгүүр мөлхсөөр Толик руу дөхөж ирж тэвэрч аваад:

	— Хүү минь! Алт минь дээ! гэлээ.

	Тэгээд бурханд яаж мөргөх хэрэгтэйг зааж өгөв. Эхлээд гэдсэндээ биш, духандаа, дараа нь баруун зүүн мөрөндөө гурван хуруугаа хүргэдэг юм санжээ. Тэгэхдээ баруун гарынхаа гурван хурууг давс чимхэж байгаа юм шиг нийлүүлж хүргэх хэрэгтэй гэнэ. Эхлээд бурхан сахиусыг хүндэтгэн өмнө нь өвдөг сөгдөн суух учиртай, гэхдээ тэгж байх завгүй бол зогсоогоороо мөргөж ч болдог ажээ.

	Ингээд эмээ нь бурхныхаа өмнө өвдөг сөгдөөд суучихсан, Толик зэрэгцээд зогсчихсон хоёулаа мөргөж байтал үүд гэнэт онгойлоо.

	Толик аавынхаа айсан байхыг хэзээ ч хараагүй билээ. Аав нь босгоны цаана амаа ангайчихсан, хоёр хөмсөг нь духан дээрээ гарчих шахсан, нүдээ хурдан хурдан цавчирч зогсоно. Араас нь ээжийн нь царай гурван давхар оо түрхсэн юм шиг цонхийж цайж харагдав.

	Аав нь дуу шуугүй зогсож байснаа, царай гэнэт барайлган орж ирлээ. Энэ удаа шал өөр болжээ. Эмээг нь нэг юм руу гөлрөөд дүлий годил оргиход өрөөн дотуур хий холхиж, өөрөө өөрийгөө аргадаж байгаа юм шиг тэрүүхэндээ үглэж байгаад өнгөрдөг аав нь энэ удаа харин:

	— Ээж гуай минь, наад бурхнаа буулгаж ав! Ийм хүргэн заяасан цаад бурхандаа л гомд! гэж бархирав.

	Шура эмээ нь өвдөг дээрээсээ өндийх зуураа өдөн алчуурынхаа өрөөсөн сэжүүрээр урт хамрынхаа үзүүрийг арчив. Аавынхаа дуунаас айсан Толик эмээгээ ч бас айсан байх, бурхнаа буулгаж авна байх гэж бодож байлаа. Тэгтэл харин эмээ нь юу ч болоогүй юм шиг, хэн ч орж ирээгүй, хэн ч хашхирч бархираагүй юм шиг, аавын нь дэргэдүүр шаахайгаа шар шур чирсээр өнгөрөх зуураа, мартаад байсан нэг чухал юмаа гэнэт санасан янзтай, хуурай банз хугалж байгаа юм шиг хяхарсан муухай дуугаар ээжид нь:

	— Маш, Маш минь! Ингэхэд ер нь бид чинь Толикдоо адис хүртээлгэхгүй юугаа хийж байсан улс вэ? гэв.

	Ээж нь улам ч цонхийж цайсан, босгоныхоо л тэнд зогсоно. Эмээ нь юу ч мэдээгүй хүн шиг, толгой сэгсэрч:

	— Юу гэсэн үг вэ, адис хүртээлгэлгүй болохгүй. Адис хүртээгүй юмнууд юу болдгийг харж байгаа биз дээ? Хашхирч бархирч байгааг нь харав уу! Коммунистууд гээд байгаа шүү! Адис хүртээлгэхэд оройтох юу байх вэ гэв.

	Бурхан байдаг булан руу ухасхийсэн аавыгаа Толик эмээгийн бурхныг аваад хаяхаар ч шийдлээ гэж боджээ. Тэгтэл харин аавыг нь хүн байна гэж ч тоосон шинжгүй, түрүүчээс хойш ганц ээжид нь л үглэж байсан эмээ нь гэнэт эргэж аавыг нь амдан ухас хийж, сунгасан гар нь бурханд яг хүрдгийн даваан дээр зуурч авлаа.

	Аав нь тас зуурсан эмээг нь яах ч учраа ололгүй хэсэг зуур хөшсөн юм шиг болсноо бурхан өөд дахин зүтгэсэн боловч яг энэ үеэр ээж нь амь орох нь тэр. Ээжийгээ ухасхийхэд Толик аавд туслах нь гэж бодсон боловч тийм биш байлаа. Ээж нь эмээ шиг нь аавын нь гараас зуурч аваад, нулимс цувруулан:

	— Хэрэггүй Петя минь, хэрэггүй! Петя минь больж үз. Больж үз, хонгор минь! гэж гуйлаа.

	Аав нь эргэв.

	Эмээ нь алхам ухарсан боловч ааваас нь нүд салгахгүй харж зогсож билээ.

	Тэр явдлаас хойш дөрвийн дөрвөн жил өнгөрсөн хэр нь Толикийн нүдний өмнө аав эмээ хоёр нь хэрсэн бух шиг зогсож байсан нь яг тэр хэвээрээ харагдана.

	Өндөр сайхан биетэй, өргөн, Толик бол тэврээд хоёр гар нь хүрэхээргүй өргөн ханхар мөртэй аавын өмнө эмээ нь хорчийж торчийсон саваа шиг амьтан зогсож харагдана. Барилцаад авбал аав нь юухан болгох вэ дээ.

	Гэтэл бас тийм биш байлаа.

	Бяртай чадалтай нь тэр болгон дийлдэггүй хэрэг байв.

	Шура эмээ бол айгаад байхаар юу ч үгүй, авхаалж самбаа, арга мэх гэхээр юу ч үгүй амьтан гэсэн үг. Жирийн л нэг эмгэн. Гараар нэхсэн саарал ноосон цамц, саарал банзал өмсөж, аанай бас саарал өнгийн өдөн алчуур боосон хариугүй нэг эмгэн. Хамар нь гэж алчуур дороосоо хэрээний хошуу шиг шөвхийж харагдана. Харин нүд нь үү!

	Шура эмээ хүн рүү яаж хардаг гэж санана, жирийн нэг харахгүй, цаанаа хорсолтой, хурц үзүүртэй шөвгөөр цоо өрөмдөж байгаа юм шиг, дотор талыг чинь нэвт шувт дурандаж байгаа юм шиг харна. Шура эмээд ингэж харуулсан, ингэж нэвт шувт дурандуулсан, цаанаа нэг учиртай. Ингэж ширтүүлсэн хэний ч гэсэн хамаг бие хачин болж, өөрийн эрхгүй алхам ухарна.

	Алхам ухрахад нь Шура эмээ гэнэтхэн уул овоо шиг томорч харагдана гэсэн үг.

	Хорчийсон, туранхай мөртөө хамаг өрөө тасалгааг эзлээд эхэлнэ. Өрөө тасалгааг ганцаархнаа тэгж дүүргээд, өөр хүн хөл тавих аргагүй болно. Дэргэдээс нь шалавхан холдох, амьсгалах агааргүй өрөө тасалгаанаас шалавхан гармаар бодогдоно гэсэн үг!

	Тэгэхэд Шура эмээ аавыг нь нэвт шувт өрөмдсөн янзтай харж, нам дуугаар, ам ангайх тун дурамжхан байгаа маягтай:

	— Өмссөн хувцаснаас өөр юмгүй хүргэн минь сонсож бай! Энэ чинь чиний тэр орилж омогдож байдаг газар биш. Айлын зайд хоргодож байгаа хүн арай өөр байдаг байх шүү! гэж билээ.

	Ууртаа улайсан байсан аавын нь нүүр царай тэр дорхноо хөхөрч зэвхий даасан. Хоёр завжиндаа хоёуланд нь чихэр хүлхсэн юм шиг хацар шанаа нь тэр аяараа оволзож товолзоно. Эмээгээс нь алхам ухарч холдсоноо бүр гараад явчихлаа. Хаалга тас хийтэл хаяхад нь хананы шавар шохой сайран гоожиж, наалт цаасны нь цаагуур хулгана гүйлдэж байгаа юм шиг шаржигнан сүржигнэлээ.

	Ээж нь хуучин муу сайн хувцас хунар хийдэг авдар дээр лаг хийн сууж, уйлж эхлэв.

	Нэгдүгээр ангид ороод удаагүй, одоогийнхоо бодоход юмгүй жаахан байсан Толик айсандаа болоод ээж рүүгээ гүйж очиж өвөрт нь наалдсанд ээж нь тэвэрч авав.

	Тэгсэн чинь Шура эмээ нь толгой дээрээс нь сүүдэр шиг, хачин том хар хэрээ шиг нэвсийж салбайн хахир муухай дуугаар:

	— Чи ер нь цаадхадаа ч хэл, өөрөө ч мэдэж ав! Энэ гэрийн чинь эзэн надаас өөр хэн ч биш! гэж хашхичив.

	Ээж нь тэгэхэд эмээгийн нь өөдөөс үг дуугарсан болоосой. Аавд нь ч хайртай, аав нь ч хайртай, бид хоёрт Толик хүү маань байна, та ер нь ингэж бүгдийг захирч байдгаа боль гэсэн болоосой.

	Ээж нь харин ганц ч үг дуугараагүй, уйлаад л суусан. Уйлж уйлж нулимсаа барагдахад зурагт асаасан. Толик тэгэхэд арван зургаа хүрээгүй хүүхдийн үзэж болдоггүй бас нэг кино үзсэн.

	Шал уйтгартай тэр кинонд ганц хоёр эгч хувцас хунараа тайлж, эмээ нь бурхан байдаг булан руугаа хэзээ язааных шигээ эргэж хэд мөргөсөн. Зурагтын гэрэлд нүүр царай нь цэнхэр болсон эмээгийнхээ цэнхэр болсон нүдээ эргэлдүүлэхэд Толик тун их айж суусан.

	Ээж нь нам цохиулсан амьтан шиг таг чиг оргин зурагт гөлөрч суусан боловч юу гарч байгааг үзэж харсан шинжгүй суусан.

	Аав нь үдэш орой болсон хойно ирж билээ.

	Дуу шуугүй, чимээ аниргүй болчихсон орж ирээд,

	үүдэнд шаахайгаа тайлж оймстойгоо өлмий дээрээ явж ор луугаа ирсэн. Толикийн дэргэдүүр өнгөрөхөд нь яагаад ч юм бэ архи үнэртэх шиг болсон.

	Ээж нь гэрлээ унтрааж, эмээ нь диваны пүрш хяхар чахар хөрвөөж эхэлснээ хяхарч чахарч байгаа юм шиг дуугаар хэнд хэлж байгаа нь мэдэгдэхгүй:

	— Ингэхэд ер нь хэн ч хэлж заагаагүй байхад хүүхэд өөрөө л сонирхсон хэрэг шүү дээ гэв.

	Тэгээд л гүйцэх нь тэр.

	Ээж нь хамаг сав суулгаа хатахаар барахгүй холцортол нь арчиж зүлгэн, аав нь арван хэд дэх ч юм бэ тамхиа баагиулаад зурагтаа асаав.

	Зурагт гэдэг ер нь зүгээр эд байлаа. Гэртээ сууж байгаад кино, өөрийн орны болон бусад орны хоккейн тэмцээн, сүүлийн үеийн бүх үйл явдлыг үзэж харж болдогтоо төдий биш, таг чиг оргиж сууцгаахад тус болдог зүгээр зүйл.

	Суудаг суудаг газраа очиж суугаад л таг чиг болно гэсэн үг. Хажуугийн хүний харахад бол хамаг анхаарал нь зурагт руу явчихсан улс. Чухам дээрээ бол хэрүүл оруул болсон айл. Эмээ нь гэж аавыг цехэд шилжүүлэх гэж зүтгэсэн хэвээрээ хана туурга цоо ширтэх нь холгүй суугаа нь тэр. Хажууд нь наалдчихсан юм шиг суугаа ээж нь гэж энэ гэрийн эзний уур хилэнг хүргэчих вий гэж хоёр яс нь хавталзан аавтай нь үг сольж ч зүрхлэхгүй байгаа нь тэр. Аав нь аанай тамхиа баагиулан таг чиг сууна. Хэчнээн зовлонтой суугаа байх гэж санана.

	Аавын нь духан дээр үрчлээ татсан нь хэн нэг хүний хус модон дээр сүхээр цавчсан хэрчлээс шиг харагдана. Инээх ч үгүй хөхрөх ч үгүй, дуугарах ч үгүй таг чиг оргино.

	Дээхэнтээгээ бол ээж нь аавын нь талд орж, тэрүүхэндээ хэр нь эмээгийн нь өөдөөс овоо юм хэлдэг байлаа.

	Зурагт хараад сууж байгаа Шура эмээгийн нь нүдэнд өртөхгүйн тулд чанх хойно нь зэрэгцэж суугаад, тэврэлдэж шивэр авир гэлцдэг, зөндөө л ярьдаг, ярилцаж ярилцаж аяархан инээж хөхөрдөг байсан билээ. Толик ч ээж аав хоёрыгоо босоо толинд харж инээд алдаж суудаг, толинд харсаар байгаад залхуугаа хүрэхээр сандлаа авч аав ээж хоёрынхоо дунд очиж суудаг, тэгээд л гурвуулаа шивнэлдэж, гурвуулаа инээлддэг байсан юм. Толикт тэгэхэд ээж аавтайгаа гурвуулаа шивэр авир гэлцэж байгаа биш, чанга чанга ярилцаж, тас тас хийтэл хөгжилтэй сайхан инээлдэж хөхөрч байгаа юм шиг санагддаг байлаа.

	Эмээ нь эргэж аавыг нь ээжтэй нь, Толиктой өөртэй нь тэврэлдсэн суугааг хармагц хамрынхаа үзүүрийг халуун юманд хайрчихсан юм шиг гэдэс хийнэ.

	Харамсалтай нь тэгж тэврэлдэж суухаа больсоор уджээ. Ээж нь аавын нь талд орж эмээгийн өөдөөс үг сөрдгөө больсоор уджээ. Тэгээд ч эмээ аавыг нь дийлдэг болсон юм.

	Бурханы хувьд ч дийлсэн. Аав нь бурханд гар хүрэлгүй өнгөрсөн. Мөнгөний хувьд ч эмээ нь дийлж, аавд нь өдөрт тавин копейк өгдөг болсон. Өөр нэг зүйлийн хувьд ч дийлсэн. Юуны хувьд тэр вэ гэвэл ээж нь эмээг гомдоочих вий гэж бодохдоо аавын дэргэд ойртож очихоосоо ч айдаг болсон.

	Тэгээд өөр нэг зүйлийн хувьд л дийлэх нь үлдээд байв. Сүүлчийн удаагийн ялалт байгуулах, аавыг нь цехэд цалин ихтэй ажилд шилжүүлэх л дутаад байв. Тэгээд л цөмөөрөө эмээгийн санасан ёсоор болж хэн хүнгүй түүний атгад орно гэсэн үг!

	Толик зурагт харсан болж, сүүлийн үеийн мэдээ чихнийхээ үзүүрхнээр сонсох зуураа ээжийнхээ талаар бодож суув.

	Эмээ нь гэж аавыг нь амар заяа үзүүлэхгүй зовооно. Аав нь хөөрхий аль байдгаараа үзэлцэж, заримдаа бүр хашхичиж орхиод гарч алга болно. Оройхон тийшээ уучихсан ирдэг болжээ. Аав эмээ хоёр нь барилцаж авдаггүй, хамар амнаасаа цус гаргадаггүй хэр нь байсхийгээд л зодолддог болсон юм шиг, тэгэхдээ бүр цусаа урсгалцсанаас ч долоон дор зодолдож жанчилддаг болсон юм шиг санагдана. Хүч чадалтай хүдэр чийрэг биетэй аав нь хорчгор туранхай эмээгээс нь дандаа л айж ухарна. Энэ зодоон нүдээний дотроос Толикийн учрыг нь олохгүй гайхдаг ганц юм бол ээж нь байв. Ээж яасан хачин хүн бэ? Яагаад дув дуугүй оргидог хэрэг вэ? Яагаад юм л бол эмээгийн талд ордог, юу л гэнэ дуулгавартай зарц нь шиг үгнээс нь гардаггүй хэрэг вэ? Ээж бол Шура эмээгийн төрсөн охин нь учир үгэнд нь орох л учиртай л даа. Тэгэхдээ юу л гэнэ хэлснээр нь болж байх юм гэж хаана байх вэ дээ! Энэ гэрт чинь эмнэлгийн газар шиг, ялаа ч ниссэн дуулдахаар нам жим оргиж сууна гэсэн чинь юу гэсэн үг вэ? Цөмөөрөө л дуугаа хураачихсан амьтад, ам ангайж гэмээж нь хэрүүл оруул, тамхины утаа, орилоон хашхираан.

	Ай чааваас, ингэж ч амь зуух гэж!

	Толикт гэртээ суух уйтгартай, давчуу бөгчүү, хэцүү санагдана. Танкчны малгайгаа өмсөж гараад хоккей жаахан тоглоход л хүч чадал сэргэх шиг болно. Тэгээд гэртээ орж ирээд ганц цаг суув уу үгүй юу, эмээгийн үгийг дуулав уу үгүй юу л, аавынхаа зовж шаналж байгааг хармагц л дахиад хачин болж орхино.

	Толик зун амьтны хүрээлэн үзжээ. Тун хөгжилтэй, сонин байсан. Ялангуяа янз янзын сармагчин саваагүй загнаж тоглож наадаж байгаа нь тун сонин. Сармагчинтай сараалжны дэргэд хүүхэд дандаа шавааралдаж байдаг боловч Толикт харин түдэлгүй шал дэмий санагдаж, баавгайн хашаа руу очжээ. Баавгайгүй амьтны хүрээлэн гэж бараг байхаа больсон цаг учир улсууд бар, арслангийн юм уу, сармагчинтай сараалжны дэргэд нь шавааралдана. Баавгайн хашааны тэнд харин хүн амьтан бараг үзэгдэхгүй. Хөвчийн хүрэн баавгай хөвч тайгаа санагалзан уйтгарлаж сараалжны нэг булангаас нөгөө булангийн хооронд холхиж харагдана. Хийх юмаа олж ядаж байгаа юм шиг л хий дэмий холхино, бие биеэ шөргөөнө, гунигтай харцаар ийш тийшээ харан холхино.

	Яг л Толик гэр орондоо байж байна гэсэн үг дээ. Хашаатай энэ хэдэн баавгай шиг л юу хийхээ мэдэхгүй хий дэмий холхино. Ярья ярих ч хүн байхгүй, инээе инээх ч хүн байхгүй.

	Амьд улстай биш, айгуус мануухайнуудтай л сууж байна гэсэн үг. Ёстой л «гон бие гозон толгой» гэсэн үг. Ээжийнхээ, аавынхаа дэргэд очмоор, хамаг хэрүүлийн ганц эзэн эмээгийнхээ ханцуйнаас чанга гэгч нь дугтарч, байдаг чадлаараа:

	— Ээ хар: «гон бие гозон толгой!» гэж хашхирмаар санагдана.

	Цаадуул нь гэж тайранхай хожуул шиг тэнд энд овойж харлана. Толик ээжийнх шигээ цэнхэрхэн хоёр нүдээ хурдан хурдан цавчирна, хамар дээрх хэдэн сэвхээ үрчийлгэн, том хүн шиг дув дуугүй сууна.

	Хашхираад ямар ч нэмэргүйг хэрдээ ойлгодог байлаа.

	Хүүхэд том хүний талаар ингэж бодох ёсгүй, буруу, тэр тусмаа төрөл садныхаа хүний талаар ингэж бодох бүр ч болохгүй зүйл гэж Толик мэддэг хэр нь Шура эмээ хаашаа ч юм бэ бүрмөсөн алга болчхоосой гэж заримдаа боддог байв. Томилолтоор ч яваад эргэж ирэхгүй болчихдог болоосой гэж бодно. Гэвч Шура эмээг нь хэн ямар ажилд томилж байх вэ дээ. Тэгвэл зүгээр л нэг хаашаа ч юм бэ яваад эргэж ирэхээ больчихдог болоосой. Тэгээд л аав ээжтэйгээ гурвуулаа сайхан байх сан гэж бодогдоно.

	Гурвуулаа тэврэлдээд л зурагт үзэж сууна. Эмээгээс айж шивнэлдэж суухгүй, гэртэй оронтой улс чинь яаж ярьж хөөрч суудаг вэ тэрүүн шиг бие биедээ дуулдахаар ярьж хөөрдөг болно. Ээж нь бутархай мөнгөний тооцоо бодуулж суухгүй, аавыг нь авдаг цалин хөлсөөр нь хэн ч дайрахаа болино.

	Эмээ нь харин хаашаа ч алга болохгүйг Толик сайн мэддэг байлаа. Энэ гэрт ёстой өндгөнд далд орсон өргөс шиг шигдсэн хаашаа ч хөдлөхгүй, алга болохгүй хүн бол эмээ нь. Түүний бодлоор бол энэ гэрт илүүдээд байгаа хүн бол өөрөө биш, Толик, аав ээжтэйгээ гурвуулаа билээ. Учир нь эмээ нь энэ гэрт гурвуулыг нь толгой хоргодуулж байгаа хэрэг шүү дээ.

	Толик заримдаа: «Толгой хоргодуулах шүү! Их ч юмаар гийгүүлж дээ! Заавал сууж байх алба биш дээ, аавын ажлын газраас байр өгтөл айлын өрөө хөлслөөд суусан ч болох л юм чинь. Өөр хот руу нүүгээд явчихсан ч яах вэ дээ» гэж бодно.

	Иймэрхүү юм энэ удаа ч бодож суулаа. Аав нь ингэж нэг биш, нэлээд олон удаа ярьсан. Ээж нь харин хол шүү! Ер нь хаашаа янзын хүн гэгч вэ? Эгээ ялгаагүй л зовж, ийм амьдралаас залхаж гүйцээд байж өөрөөр амь зууя гэхэд айна. Эмээгээс нь айгаад өөр хот руу нүүх байтугай өөр байранд орохоос ч татгалзана? Толик ээжийгээ ийм л аймхай төрсөн хүн юм байх даа? Эмээгийн хажуугаас холдож чадахгүйгээр нэг учиртай юм байх даа? гэж боддог байв.

	Нэвтрүүлэг дуусахад аав нь зурагтынхаа унтраалгыг чад хийтэл мушгилаа. Тэгээд цөмөөрөө дуу шуу ч үгүй хажуулав. Толик хувцсаа тайлж эвхдэг орон дээрээ гарч хэвтээд, бодсон чинь зурагтаар юу үзсэн харснаа мартсан байв.

	Санаа алдан, ар дагзаараа дэрээ нухлан хонхойлж дэрлэхэд эвтэйхэн болгоод, нүдээ аньтал өчигдрийн нь зүүд санаанд нь оров.

	Энэ гэрийн мэргэ төлөгч эмээ нь «муу ёр» гэж айлдсан. Муу юм юу ч болоогүй, харин ч алгебрын хичээлд сайн авсан боловч муу юм болох ч юм бил үү гэж санагдан санаа сэтгэл нь зовуурьтай, гунигтай болов...

	Анги даасан Изольда Павловна багш ангийнхаа бүх хүүхдийг хоёр долоо хоногт нэг удаа кинонд дагуулж явдаг байв. Ямар ч кино гарч байсан хуваарьтай өдрөө ямар ч байсан үзнэ. Билетийн үнэ хорин копейкийг хоёр гурван хоногийн өмнө хурааж авна. Толик кино үзэж тэр болгон чаддаггүй, яагаад гэвэл эмээ нь зурагт байхад бас киногоор яадаг байна даа, энэ тэр гэж олон таван юм хэлж байж хааяа нэг мөнгө өгнө. Тэгэхдээ харин ээж нь оролцож, хамт олонч байх хэрэгтэй шүү дээ гэж аавын нь хэлдэг үгийг хэлдэг байв. Тэгж байж л эмээ нь киноны мөнгө хааяа нэг өгдөг байлаа.

	Толик зүүдний нь талаар эмээгийнхээ мэрэг буулгасны маргаашийн заавал үзэх зохион байгуулалттай кинонд явжээ. Байлдаантай, баахан буудалцдаг, аятайхан кино байсан боловч гайхалтай нь гэвэл Толик гарсан дороо мартчихсан байв.

	Бусад хүүхдэд, тэр дундаа цэргийн талын юм бүхэнд дуртай сонирхолтой Цыпад тун их таалагдсан, ам амандаа магтаж шагшиж явлаа. Толик харин тэдэнтэй маргаад юу хийх вэ гэж боджээ. Өөрт нь таалагдаагүй кино өөр бусдад таалагдаа л юм биз, хүн хүний сонирхол яг адилхан яалаа гэж байх вэ. Булан хүрээд гэр лүүгээ эргэх хэрэгтэй болсон учир эгнээнийхээ хүүхдийг ганцаарыг нь орхин хажуу тийшээ гарлаа. Изольда Павловна ангийн хүүхдүүдийг хоёр эгнээгээр жагсаан явдаг байв.

	Дэг журам баримтлуулах дуртай Изольда Павловнагийн толгой дохиход Толик гэрийн зүг гэлдэрлээ.

	Өвөл хараахан өнгөрөөгүй байсан цаг болоод ч тэр үү, өтгөн их үүл толгой дээхнүүр хөшигөрсөн болоод ч тэр үү гадаа харанхуй бүрэнхий болж байв.

	Үүлийг ажиглан харваас хэзээ язааныхаас нэг л өөр, хачин байв. Шалны удсан алчуур шиг саарал нэг хэсэг үүл урагш нүүж өмнөөс нь өөр нэг хэсэг үүл хурдаа авсан машин шиг довтолсоор улаан халз мөргөлдлөө гэтэл мөргөлдсөнгүй, дээгүүр доогуураа орон үлгэрт гардаг аймшигт том махчин шувуу хангарди гэгч биш байгаа гэлтэй ар өврөөрөө зөрөлдөв.

	Үүл харчихсан өлийгөөд явж байтал нь танил улс ярилцаж дуулдав. Юу билээ гэж бодоод хартал өмнөхөн талд нь, тав зургаахан алхам зайтайд аав ээж хоёр нь явж байлаа.

	Толик баярлан, араас нь сэмээрхэн очоод асаж ноцдог хэрэг гэж бодов.

	Тэгээд араас нь яг гэтсээр дөхөж очоод ухас хийх гэтэл аав нь ээжид нь сэтгэл түгшүүртэй янзтай:

	— Өнөөдөр тэвчээд өнгөрлөө гэж бодоход маргааш юу болох вэ? Хойшид иймэрхүү янзтай амь зуух аргагүй болоод байгааг чи өөрөө ойлгохгүй байна гэж үү дээ? гэж дуулдав.

	Юун тухай ярьж яваагийн нь учрыг огт ойлгоогүй Толик дуу тавин араас нь асахдаа аав ээж хоёрыгоо эргэж хараад баярлана байх гэж бодсон боловч цаад хоёр нь харин цочиж, танихгүй улс шиг харлаа. Ээж нь ангиараа кино үзээд явж байгааг нь мэдсээр байж;

	— Чи чинь юугаа хийж яваа хэрэг вэ? Яв яв, бид хоёр удахгүй харина гэв.

	Тэгээд эргээд гудамж уруудаад явчихад нь Толик гомдсондоо хоолой нь бачимдан ганцаар хоцров. Аав ээж хоёр нь хүүгийнхээ хүрээд ирж явааг ч хараач үгүй юм шиг, хоёулхнаа тэрүүхэндээ юугаа ч юм бэ нэг юм бодсон царай зүстэй байжээ.

	Толик ганцаараа гэр лүүгээ сажлах зуураа хэд хоногийн өмнө гаднаа тоглож байгаад ус уух гэж гэртээ гүйж орсноо гэнэт санав. Дуу шуу гарахаа бараг больсон аав ээж хоёр нь зэрэгцээд сууж байжээ. Толикийг орж очмогц ээж нь үгээ тасалж, буруу харан шуухитнаж, нүдээ арчин, аав нь тамхиа имрэн шалан дээр сайруулж харагджээ.

	Толикийн шилэн савтай уснаас аяганд хийн уух гэж байх зуур нь ээж нь гал тогооны өрөөнөөс түлэгдсэн сүүний үнэр гараад байх шиг байна. Поля гуай сүү хөөрүүлэх гэж гал дээр тавиад мартсан бололтой гэж шал худлаа хэлээд өрөөнөөс гарав.

	Толик ус ууж байх зуураа нүднийхээ булангаар аавыгаа ажигласанд, аав нь яг эмээ шиг нь гөлөрчихсөн юугаа ч юм бэ бодлого болсон суусандаа болоод, Шура эмээ хаачаа вэ гэж асуухад нь дуулсангүй. Дахиад зэгсэн чангаар асуухад нь сая сэхээ орж, дэлгүүрт очихоор явсан гэлээ. Өрөөнөөс гарч үнэрлэж үзэхэд нь түлэгдсэн сүү ерөөсөө үнэртэхгүй байлаа.

	Толик тэгэхэд нь ээж гэрээс гарахын түүс болж худлаа хэлж дээ гэж мэджээ.

	Толик тэгэхэд ажиглах төдий болоод өнгөрсөн бол энэ удаа ээж аав хоёртоо тээр шаагдсан хойноо бүгдийг нарийн ширийн ойлголоо.

	Ийм учиртай байх нь ээ...

	Гомдож байснаа ч мартав. Юун гомдож байх манатай юм болж байгаа хэрэг байлаа!

	Ээж минь, ээж минь! Дуугүй оргиод байдгаа болио юм биз дээ?

	Эмээтэй нийлээд аавын минь өөдөөс үзэлцдэг болоо юм биз дээ?

	Толик хамаг учрыг ойлгожээ. Тэр орой хоёулхнаа сууж байхдаа ч тэгээд л уйлж суусан. Одоо тэр харанхуй гудамжинд, тэр муухай үүлний доохон талд аавыг минь битгий эсэргүүцэж бай, эмээд бууж өг гэж ятгаж яваа хэрэг байх нь ээ. Эмээгийн үгэнд орж, эцсийн ганц шаардаад байгаа зүйлийг нь ёсоор болгож зохион бүтээгчдийнхээ товчооноос цехэд шилжих их мөнгө олдог болж үз гэж ятгаж байгаа хэрэг байх нь л дээ.

	Толик гэртээ салам нүдүүлсэн амьтан шиг хачин болсон оржээ. Шура эмээ нь ч үүнийг нь ажиглаж мэдээд, хэзээ язааныхаараа энээ тэрээ юм үглэсэнгүй.

	Толик диван дээр хоёр хөлөө тавьж суугаад, элэгдэж урагдтал нь үзсэн хуучин сэтгүүл авч эргүүлэх зуураа мөнгөний талаар бодлоо. Үнэхээр хүрэхгүй байгаа юм гэж үү дээ? Аавын зуу, ээжийн наян рублиэр бол амьдрахад хэцүү байж магадгүй л юм. Гэтэл аав бас сар бүр шагнал авчирдаг шүү дээ. Эмээ тэтгэвэр авдаг. Ингээд бодоход элбэг хүрэлцмээр л юм. Эмээ нь аавын нь шагнал, өөрийнхөө тэтгэврийн мөнгийг юунд ч үрдэггүй тэр чигээр нь далд хийгээд байдгийг Толик мэддэг байв.

	Хаалга онгойж, ээж нь орж ирэв. Юу болоо юм бол яагаа юм бол гэсэн янзтай харахад нь ээж эргэн тойрондоо юу байгааг ч үзсэн харсан шинжгүй, шилэн нүдтэй хүн шиг санагдав. Яг л шилэн нүдтэй хүн гэсэн үг.

	Эмээгийн нь ширүүнээр:

	— Яав даа тэгээд? гэхэд ч ээж нь дуулаагүй юм шиг хувцсаа тайлж, сандал дээр мангуу хүн шиг тааваараа суув.

	Шура эмээ ч дахиад юм дуугарсангүй, шаахайгаа шар шур чирч, сав суулга тон ён хийлгэж эхлэв. Толикт гэнэтхэн ээж эмээ хоёр нь юугаа ч юм бэ тэсэж ядан хүлээж байх шиг санагдав.

	Гадаа харанхуй болов. Зурагтаар нэг хүн юм ярьж байтал эмээ нь очиж дууны нь тохируулгыг буцааж эргүүлсэн учир тэр хүн гараа гозолзуулж амаа ангалзан хэлгүй хүн шиг инээдтэй болов. Эмээ нь эргэж суудалдаа суулаа. Ингээд л гурвуулаа хэлгүй хүнийг ширтэн хэн хэн нь дор дорынхоо юмыг бодож эхэллээ. Босоод зурагтын дуу чангалах гэж хэн нь ч бодсонгүй.

	Үүд гэнэт чанга хамхигдан аав нь лонхтой юм барьчихсан орж ирлээ.

	Толик харсан дороо л тун базаахгүй юм болж дээ гэж мэдэв. Аавын нь харц гялалзаж, хоёр гар нь салганана. Шилтэй архиа хүзүүнээс нь барьсаар ширээний дэргэд ирснээ байдаг тэнхээгээрээ бөгсөөр нь ширээн дээр таг хийтэл тавив. Буудах шиг дуу тарч бөглөө нь дээшээ хөөрлөө. Эмээ нь цочиж, ээжийн нь царай цонхийж цайв.

	Аав нь эмээ рүү нь харж:

	— Та гуай минь одоо нэг баярлахшуу юм байгаа биз дээ! Таны тушаасан ёсоор цехэд шилжиж, тоолдог минь зуун гуч, тэгээд бас шагнал авдаг боллоо шүү дээ гэв.

	Тэгээд малгай, пальтотой чигээрээ сууж, ширээн дээр байсан шилэн аягыг ойртуулж өмнөө тавив.

	Толик золтой л уйлсангүй, ээж рүүгээ, дараа нь эмээ рүүгээ харав. «Ээ хар ховдог шунахай амьтад! Санасандаа нэг хүрэв үү дээ?» гэж бодов.

	Эхлээд цочсон эмээ нь тайвширч шөвхгөр хамраа шонтгосхийлгээд, сэтгэл хангамжтай янзтай царайлав. Ээж нь ч зүс царай орж инээмсэглэв.

	Эмээ нь сайхан загнаж:

	— Зөв дөө, хүргэн минь, даанч тэгэлгүй дээ. Тэгвэл ч ёстой хундага тулгалгүй яаж таарах вэ дээ гээд, шаахайгаа шар шур хийлгэн шүүгээ рүү очиж өөртөө, бас ээжид нь хоёр хундага авчирч тавив. Хувцас хунартайгаа сууж байсан аав нь архи аягалаад, өөрийнхийгөө ганцхан хөнтөрч орхиод дахин дүүргэснээ, Толик руу харав.

	Аавын нь харц аймаар байлаа. Аавынхаа иймэрхүү байхыг урьд өмнө хэзээ ч хараагүй билээ. Хүдэр том биетэй аав нь цамцныхаа захыг задгай тавьсан үедээ сэлүүр шиг хоёр урт эгэм нь сүртэй харагдаж, гараа атгахад нь булчин нь овойж товойгоод урамтай сайхан санагддаг сан. Одоо харж байгаа нь уу, өрөвдмөөр, даллаж дуудаж байх шиг. Үхтлээ айсан, үхлүүт шархадсан амьтан туслаач гэж гуйж байгаа юм шиг санагдав.

	Толик босож очоод мөрөн дээр нь гараа тавив. Шанааны нь судас хөхөрчихсөн оволзож харагдлаа. Аавын нь зүрх алхаар юм балбаж байгаа юм шиг түг-түг хийж дуулдав.

	Энэ улс уу, энэ томчуул уу! Энэ ээж үү!... Хамаг юм сайн сайхан болчихсон юм шиг царай зүс орчихсон, инээд алдаж суугааг нь. Аав харин нүдний чинь өмнөхөн ямар янзтай болчхоод сууж байгааг харахгүй байна гэж үү дээ?

	Харж ядаад, мэдэж ядаад байх юу байна даа! Толик босож аавынхаа дэргэд ирээд л цөмийг сонсож мэджээ. Зүрх нь түг-түг цохилж, байгааг сонсож, хэчнээн их зовж шаналж байгааг нь мэдэж л байна шүү дээ...

	Аав нь архинаас дахиад нэг аягалж хөнтөрч орхив. Ярвайсан ч үгүй, юм хум идэж үнэрлэсэн ч үгүй. Толик гэнэт гудамжинд хааяа тааралддаг согтуу улсыг санав. Замын хажуугийн цасан дунд унаад өгсөн хэвтдэг сэн. Ямар хүн гэх вэ дээ, яг л мал гэсэн үг. Мөөрч хүрхэрч байгаа юм шиг муухай муухай дуугаран нүдээ цагаанаар нь эргэлдүүлнэ. Босох гээд босож чадахгүй харагддаг сан. Толик тийм улсаас цэрвүүхэн өнгөрдөг байв. Тэднийг хараад аавынхаа талаар ямар нэг юм боддоггүй, яагаад гэвэл аав нь яагаад ч ийм болохгүй, иймдээ тулнаа ёстой хол байна даа гэмээр хүн билээ...

	Уух нь уучихдаг л байсан, сүүлийн үед эмээгээс болоод үе үе сүрхий уучихдаг болсон хэр нь тэгж унаж дустлаа, уухилж аахилтлаа ууж ерөөсөө үзээгүй билээ. Тэгсэн чинь тэгж их уудаг болчихвол, яг одоо тийм болчихвол яана? гэж Толик гэнэтхэн айв.

	Тэгээд аавдаа наалдан, зүрхний нь түг-түг хийхийг чагнан байж:

	— Хэрэггүй аав аа, хэрэггүй! гэж аргадав.

	Аав нь өөдөөс нь эргэж харав. Харц нь эрүүл саруулхан, эмгэнэлтэй янздаа байлаа.

	— Хэрэггүй гэж үү? гэснээ толгой дохин:

	— Тийм ээ, хэрэггүй! гэхэд нь Толик:

	— Хоёулаа гарах уу? Салхинд жаахан гаръя гэв.

	Аав нь өндийж бага зэрэг найган:

	— Тэгье. Салхинд гаръя! Цэвэр агаар амьсгалъя! Энэ гэрт амьсгалах ч агаар байхгүй, африк л гэсэн үг! гэлээ.

	Ээж нь яахаа мэдэхгүй гайхсан янзтай босож ирээд өлмий дээрээ цоройж аавын нь хацар дээр үнсэв. Үгэнд орсон чинь их сайн гэж урамшуулж байгаа ухаантай юм биз дээ.

	Индэр дээр сууж байгаа юм шиг ихэмсэг нь аргагүй халамцуу сууж байсан эмээ нь хундага дүүрэн архи цэлэлзүүлэн өндийж, харц нь тун сэргэчихсэн:

	— Хүү минь чи, аан гэж бай! Хүү минь, амь зууна гэдэг чинь амаргүй байна шүү дээ. Хойш нь хийсэн хэдээр минь намайг үхэхээр яана ийнэ ёстой дураараа болоорой. Харин одоохондоо бол хямгадаж гамнахаас аргагүй байна шүү дээ! гэв.

	Аав нь найгаж:

	— Александра Васильевна гуай минь, таны тэр хөрөнгө мөнгө огт хэрэггүй! гэв.

	Эмээ нь харин уурласангүй, ход-ход инээсээр аавын нь дэргэд ирж үнсэх юм болов. Аав нь ч дургүйцсэнгүй, эмээг нь бас үнслээ. Харин үнссэн даруйдаа эргэж шалан дээр нулимав. Нулимаад, ядаж ингэж ч билээ гэсэн, өнгөрсөн хойно ч гэсэн, хариугаа авдаг хэрэг гэж бодсон юм шиг эгдүүтэй хараал тавив.

	Эмээ нь харин элгээ хөштөл инээж хөхрөн:

	— Ээж гээч, Петя минь. Би чинь ер нь зүгээр нэг Александра Васильевна биш, ээж чинь шүү дээ гэв.

	Толик эмээгийнхээ юундаа ингэж инээж хөхрөөд байгаагийн учрыг олохгүй гайхан харж байв. Ийм л хүн хүнээс өөр хачин хүн шүү. Уйлмаар юм болж байхад инээж хөхөрнө шүү.

	Аав минь ямаршуухан болчхоод байна даа. Цэх зогсож байгаа мөртөө бэгцийж орхисон юм шиг, ийм том сайхан мөртөө эмээгээс нь намхан жижигхэн болчихсон юм шиг санагдана.

	Эмээгийн ингэж инээж хөхөрч байгаа нь арга ч үгүй юм, аавыг минь дийлсэндээ баярлаж байгаа хэрэг байна гэж Толик гэнэт ухаарав. Ээж нь аль хэдийнээс аваад хүлцэнгүй номхон зарц шиг нь хэлсэн үгнээс нь гардаггүй болсон, одоо аав нь яг тийм болжээ.

	Толикийг аавыгаа түшсээр гэрээс гарахад араас нь бөөн дуу шуугиан болж хоцров. Ээж нь яг л эмээ шиг нь эвгүй инээж, эмээ нь цаанаас нь нэг юм хэлж дуулдав. Үүдний өрөөнд хүн амьтантай тааралдчих вий, шалавхан гадаа гарах юм сан гэж бодож явсан Толик үүдний өрөө бүдэг гэрэлтэй бараг харанхуй байдагт баярлав. Үүдний өрөөний чийдэнгийн шил жижигхэн, хүч багатай, бас тэгээд арчиж цэвэрлээгүй удсанаас урт урт хорхой шиг юм унжилзаж харагддаг. Толик уг нь тэр хорхой шиг юмыг хараад эвгүй болдог байсан бол энэ удаа харин баярлажээ. Үүдний яг наахантайд айлынхаа Поля гуайтай тааралдаж, ийм харанхуй бүрэнхий байдаг нь яамай даа гэж бодов. Поля гуайгаас ичиж нүүр нь улайжээ. Тэгэхдээ аавыгаа архи уусанд ичсэн биш, араас нь инээж хөхөрч байгаа ээж эмээ хоёрыг бодоод ичжээ. Тэгээд мэндлэхэд нь Поля гуай өрөвдсөн янзтай:

	— Сайн биз дээ, Толик минь? гэв.

	Үүд онгойлгоод эргэж харахад нь ээж эмээ хоёр нь өрөөнөөсөө цухуйчихсан гар гозолзуулж, туранхай гэдэг нь жигтэйхэн Поля гуай үүдний өрөөний голд өөрийг нь өрөвдөж хайрласан янзтай толгой сэгсэрч зогсов.

	Ичиж улайсан нүүрийг нь бушуухан халхлах гэсэн шиг хаалга ар талд нь хамхигдахад Толик аавыгаа түшин харанхуй бүрэнхий, хүйтэн сэрүүн, нам гүм оргисон хашаан дотуур явсаар гадагш гарч, хаалганы хажуугийн сандлын цасыг унагаж зэрэгцэн суув.

	Аав нь толгойгоо гэдийлгэж нүдээ анив. Жаахан сууж юм бодъё гээ юм бол уу гэлтэй.

	Тэгснээ нүдээ нээж Толик руу харж байснаа нам дуугаар:

	— Толик минь, ингэж амь зууна гэж ер нь юу гэсэн үг вэ гэв.

	Тэгээд балга ч архи амсаагүй хүн шиг цоо эрүүл болон босоод, Толикийг сэв хийтэл өргөж сандал дээр зогсоолоо. Аав хүү хоёр өндөр намаараа ав адилхан болов. Аав нь эгц өөдөөс нь ширтэж:

	— Би бол шал өөрөөр амь зуумаар байна. Яаж гээч? Өөрийнхөө дур зоргоор амарсан шиг амарч, ажил хийсэн шиг хийж явмаар байна гэв.

	Юм бодож, юугаа ч юм дурсан санаж байгаа юм шиг духаа үрчийлгэж байснаа инээмсэглэн:

	— Зуны өдөр хөл нүцгэн гүйж явах мөн ч сайхан шүү! Хөл дор зөөлөн шороо манараад л, эргэн тойрон нартай, гэрэл гэгээтэй, хажуухан талаар ой шугуй амьд юм шиг шуугин шувуу жиргээд л ! Агаарын цэнэгийг яана булгийн хүйтэн ус толгой дээрээс бууж байна гэсэн үг шүү дээ! Санаа зовох юу ч байхгүй, чөлөөтэй дур зоргоороо явах шүү дээ. Яг л тэгж явах сан гэж бодогдох юм гэж ярив.

	Толик ч тоос манарсан улаан харгуй, шувуу жиргэсэн шугуйг сэтгэлдээ ургуулан бодож, цэнгэг сайхан агаар залгисан юм шиг болов. Аав нь яасан сайхан хэлэв ээ! Нээрээ л сайхан даа! Ойн замаар явж байгаа юм, өргөн уудам, цэвэрхэн замаар алхалж яваа юм шиг амь зуудаг бол мөн ч сайхнаа даа.

	Толик аавыгаа хүзүүдэн наалдав.

	Тэгснээ тавьж холдоод, тэг тэг гэсэн янзтай толгой дохив.

	Толик энэ бүхнийг үе үе боддог байлаа.

	Нам гүм оргисон хашаан дотуур явж байхад нь хэн нэг хүн алим ширжигнэтэл хазаж байгаа юм шиг хөл дор нь цас чахарч байсныг, хаалганы хажуугийн сандал дээр зогсож байснаа үе үе бодно.

	Өөдөөс нь харсан айлын хашаан дотор цан хүүрэг болсон мод нэвсийнэ. Шонгийн орой дахь ганц чийдэнгийн гэрэлд орсон мөчрүүд ааваас нь мөнгө өг гэж шаардаж байгаа олон эмээгийн гар шиг арзайж сарзайна.

	Аавынхаа өөрийг нь өд шиг өргөж өмнөх сандал дээрээ сэв хийтэл тавьсныг Толик бүр ч тодхон санадаг байв. Аавтайгаа ав адилхан өндөр болоход нь том хүнтэй ярьж байгаа юм шиг:

	— Толик минь, ингэж амь зууна гэдэг чинь ер нь юу гэсэн үг вэ. Хүн ингэж амь зууж огт таарахгүй гэсэн билээ.

	Аавдаа хайртай, аавыгаа дагаад хаа ч хүрэхээс буцахгүй байсан Толик аавынхаа хүн ингэж амь зууж огт таарахгүй гэж хэлсэн тэр орой л, тийм гэж өөрөө ч шууд зөвшөөрч толгой дохисон тэр орой л аавынхаа энэ гэрт гав ганцаарыг ойлгож, аавынхаа итгэлт сайн нөхөр нь болж хувирсан билээ.

	Ажил тарах цаг ойртоход Толик хувцаслаж, эмээгийн энээ тэрээ үгийг огт хэрэгсэлгүй гарч, аавыгаа тосохоор үйлдвэр лүү нь явж очдог болжээ. Хоёр биеэ холоос танина. Толик аавыгаа танимагц угтан гүйж, аав нь ч инээд алдан алхаагаа томсгоно. Аавтайгаа зэрэгцэн энээ тэрийг ярьж, аль эсвэл дуу шуугүй алхалж явахад санаа сэтгэл нь хачин сайхан оргино.

	Толик ааваасаа жаахан хоцорч ар талаас нь ханхар өргөн мөрийг нь, хөвөнтэй муу цамц өмсөж бэгцийсхийсэн нурууг нь харна. Тэгснээ өмнө нь гүйн гарч нүдэнд дулаахан, жирийн нэг нүүр царайг нь, хамрынхаа хоёр хажуугаас эхэлж завж руу нь буусан хоёр үрчлээг, эцэж ядарсан байрын бодлогоширсон, гунигтай харцтай нүдийг нь сэм ажиглана.

	Ингэж аавыгаа ар өврөөс нь ажиглаад тун ч их өрөвддөг, зүрх нь шимширдэг байв. Өндөр сайхан нуруутай, хамгийн ойр дотно, сайн сайхан энэ хүнийг өрөвдөн хайрласандаа болоод хамар нь шархирч, өөрийн эрхгүй уйлмаар оргидог байлаа.

	Толик харин уйлдаггүй, аавтайгаа энээ тэрээ юм ярьж, аль эсвэл хоёулаа дуу шуугүй явдаг, ингээд явж байхад энгүй сайхан санагддаг байв. Аавтайгаа хоёулаа зуны сайхан өдөр ойн харгуйгаар алхалж яваа юм шиг, агаар ариун тунгалаг, ойр хавьд нь Шура эмээ нь, цалин мөнгө, гуниг зовлон аль аль нь ч байхгүй амгалан сайхан, баяр хөөртэй байдаг байлаа.

	Гэхдээ л аав нь хөөрхий наанаа инээх боловч цаанаа гунигтай янзтай хөмсөг атируулсан харагдана. Яагаад ингэж гунигладаг болсноо огт хэлдэггүй хэр нь өөр ажилд орсноосоо болоод л энэ гэж Толик дотроо сайн мэдэж байлаа. Эмээ ээж хоёрын нь үгнээс гарч чадалгүй Зохион бүтээх Товчооноос гарсандаа болоод, дуртай сонирхолтой ажлаа орхиж цалин мөнгө ихтэй өөр ажилд орсондоо болоод л энэ. Аавын нь зохиох ёстой байсан тэр зүйлийн зураг төслийг өөр хүн зохиож байгаа, аав нь арай илүү зохиох байсан, тэгсэн бол үйлдвэрт нь ч хэрэгтэй байсан байж болох шүү дээ. Анх удаа тийм чухал ажил хариуцуулахад нь эхлээд баярлаж сүйд майд болж байснаа сүүлдээ айж хулчийгаад өөр ажилд шилжлээ гэж л аавыг нь улс амьтан бодоо шүү дээ.

	Аав нь санаа алдана. Юундаа ингэж санаа алдаж явааг нь Толик сайн мэдэж байлаа. Гэр оронд нь ямар янзтай байна даа! Толик л аавынхаа талд үлджээ. Ээжийн тухайд ярихын ч хэрэг алга. Эмээгийн нь талд нэг мөсөн орж гүйцжээ.

	Аавд нь хайртай нь хайртай л байх. Ингэж хайртай байгаад ч яах юм билээ. Үгний зөрөө ч байхгүй, түүгээр ч барахгүй урваад байгаа хэрэг шүү дээ.

	Жинхэнэ нөхөд гэдэг чинь ямар байх ёстой вэ? Үнэхээр нөхөд юм бол бие биеэ хамгаалах ёстой. Хүүхдүүдийн хувьд ч мөн ийм хууль байдаг. Тэгвэл эмээгийн нь өөдөөс ганц ч үг хэлж чаддаггүй, аавыг нь ганц ч удаа өмгөөлж хамгаалдаггүй, уйлахаас цаашгүй ээжийг нь ямар нөхөр гэх юм бэ? Өмгөөлж хамгаалахгүй байгааг бодоход хайргүй ч байж таарна!

	Тэгэхлээр чинь аав нь ганцаархнаа болж таарч байна шүү дээ. Толик талд нь орох нь ордог боловч ганц Толик юухан болох билээ. Томчуулаас л найз нөхөр хэрэгтэй. Ээж нь хэрэгтэй.

	«Аав минь ч мөн их зовох юм даа. Ингэсээр байгаад ер нь юу л гэгч болдог бол? Энэ хэвээрээ л байгаад байх хэрэг үү? Шура эмээ ингээд аавыг минь дийлсэн хэрэг үү?» гэж Толик бодно.

	Гэр оронд нь юм бүхэн бахь байдгаараа л байлаа. Аавыг нь үгээр нь болж цехэд шилжлээ гээд Шура эмээ нь ганцхан өдөр баярлаад өнгөрлөө. Өөр л юм хэрэгтэй байсан бололтой.

	Өөр тэгээд юу хэрэгтэй байдаг байна даа?

	Толик аавтайгаа гэртээ ирлээ. Аав нь түрүүлж, Толик араас нь явж оров. Орж очиход нь эмээ нь Толикийг үгэнд орсонгүй, аавыгаа тосож очлоо гэж ундууцсан янзтай буруу харж, ээж нь энээ тэрээ юм зэхэж бэлтгэж эхлэв. Ажлаасаа өлсөж цангасан, тос тортог болчихсон ирсэн аавд нь бүлээн устай төмпөн. шинэхэн алчуур бэлдэв. Ингээд л хэрүүл уруулгүй сайн сайхан боллоо гэсэн үг гэж баярласан царайтай инээмсэглэнэ. Эмээ нь харин таг чиг. Төмпөнтэй ус бохирдож байгааг нүдний булангаар хараад:

	— Яасан ч их хир вэ дээ! гэх нь тэр.

	Аав нь хүйтэн инээмсэглэн, дуугүй өнгөрөх нь гэж бодож байтал эмээг нь дуурайн нэрийг нь хазгай хэлж:

	— Хатан хаан Ляксандра Васильевна гуай минь, мөнгө гэдэг чинь тэгж амархан олддог эд биш шүү дээ гэв.

	Эмээ нь дуулаагүй юм шиг, энэ үг өөрт нь ямар ч падгүй юм шиг өнгөрөв. Юугаа ч ер нь хэлэх вэ дээ. Санасандаа хүрсэн юм чинь. Гэхдээ л сэтгэл дундуур хэвээр, аавыг нь аль талаас нь тоншоод авъя даа гэж шинжиж байгаа юм шиг шөвхгөр хамраа шөрхөлзүүлнэ.

	Гэтэл хамаг юм өөрөөр эргэлээ.

	Шал өөрөөр эргэв.

	Тэр орой үйлдвэрийн хаалган дээр аавыгаа тосож уулзсан Толик ямар нэг юм болжээ гэж дорхноо л мэджээ. Нэг л юм болсон байлаа.

	Аав нь урьдынх шигээ бэгцисхийгээгүй цэх шулуун нуруулсан том том алхалж явснаа Толикийг хараад инээсэнгүй, том хүнтэй уулзсан юм шиг толгой дохин, өрөөсөн гараараа хүзүүдэв. Тэр чигээрээ хоёулаа гэрийн зүг алхлав.

	Ээж нь төмпөнтэй ус барчихсан угтлаа. Аав нь хувцсаа түргэн тайлаад, төмпөнтэй ус руу гараа дүрж тааваараа савандаж эхлэв. Нэг л юм бодож боловсруулж байгаа бололтой тун аажуухан хөдөлнө. Толикийн санаа яагаад ч юм бэ зовно. Өнөөдөр гэнэтхэн түргэн шалмаг, эрс тэс болчихсон аав нь дахиад л удаан, олхио муутай болж орхих нь илт байлаа. Толик аавынхаа гараа угааж угааж арчиж байгааг нь, алчуураа хойш тавиад ширээ рүү аажуухан хүрч очихыг нь ажиглаж суув. Аав нь өндөр дуугаар, шаардангуй:

	— Маша! гэж ээжийг нь дуудав.

	Толикийн зүрх түг түг цохилов.

	Аав нь буруу хараад зогсож байсан учир нүүр царай нь харагдахгүй боловч хуучнаасаа илүү бэгцийсэн зогсож байгаа, ээжийг нь огцом, түгшүүртэйгээр дуудсан нийлээд ямар нэг юм болох нь гэсэн бодол төрүүлжээ. Толик эмээ ээж хоёр уруугаа бүлтийтэл ширтэн юу болохыг хүлээж хамаг биеэ хураасан суув.

	Эмээ ээж хоёр нь аав уруу нь харж, хоёулын нь царай зүс Толикт сайн харагдаж байв. Тэр хоёрын нүүр царайг аавын нь нүүр царай гэрэлтэн харагдаж байгаа толь гэлтэй байлаа. Шура эмээ ч аавын нь огцом, түгшүүртэй дууг сонсоод хачин болсон боловч байр байдал нь Толикийнхоос шал өөр харагдана. Яг л чулуун хөшөө гэсэн үг. Нүүр царайг нь багтай, Шинэ жилийн багт наадамд өмсдөг багтай юм уу гэмээр харагдана. Багт наадмын багууд дандаа инээсэн байдаг бол эмээгийнх нь харин ярвайсан, яаж ч байсан яах вэ гэсэн янзтай муухай баг байв. Юу л гэнэ гэж бай, би бүгдийг мэднэ, эцсийн ганц үгийг би хэлнэ гэсэн янзтай ихэмсэг баг байв. Ээж нь сэтгэл тун түгшиж, юу болохыг тэсэж ядан хүлээж байгаа янзтай нүүр царай нь татвалзаж харагдав.

	Тэгтэл ч аав нь:

	— Маша минь, би чинь өнөөдөр цалингаа авлаа гээд, өмднийхөө өрөөсөн талын уут уруу гар явуулж бөөн мөнгө гаргаж ирэв.

	Толикийн дотор жаахан уужуурав. Аав минь шинэ ажилд ороод анхныхаа цалинг авсандаа сэтгэл нь хөдөлсөн юм байх гэж бодлоо. Эмээгийн нь ч баг үрчилзэв. Тэгэхдээ харин инээсэнгүй, инээх ярвайх хоёрын хооронд болов. Ээж нь ч сэтгэл амарсан янзтай санаа алдав.

	Аав нь:

	— Хуучнаасаа их нь их мөнгө авлаа. Харин тэгэхдээ... гээд дуугүй болов.

	Амьсгаа нь давхацсан юм шиг үгээ тасалдуулахад нь чадлаараа зангидсан нударга нь нужигнаж шажигнаж байх шиг санагдав. Тэгээд хоолойгоо засаж:

	— Харин одоо үүнээс хойш түүнээс цааш өөрөө чи минь мөнгөө барьж байх хэрэгтэй гэв.

	Бүхнийг захирагч болж бас л чадаагүй эмээгийнхээ амыг ангайхыг, ээжийнхээ царайг цонхийж цайхыг Толик харж суув. Хажуугаас нь хэн нэг хүн харсан бол Толикийн өөрийн нь царай зүс ч хачин өөр болсон харагдаа биз дээ. Аавыг нь ингэж хэлэх юм гэж хэн санах вэ... Энэ гэрт ёстой л хувьсгал гарна гэгч болох нь тэр!

	Аав нь хөлөө сэлгэж:

	— Тийм шүү. Александра Васильевна гуай та намайг ингэтлээ гайхаж харсны хэрэггүй. Ингэхэд ер нь бид хоёр хоёулаа ажил хийж байна... Олсон цалин мөнгөө.. гэснээ сэтгэл нь догдолсондоо болоод, дуугүй болов.

	Эмээ нь сэхээ орж амаа хамхиж уруулаа тас жимийн гөлөрдгөөрөө гөлрөх гэсэн боловч тэр дорхноо больж, аавын нь хэлсэнд итгээгүй байгаа царайлан харахад нь Толикийн аав тэвдэж сандрахаа нэгэнт больж:

	— Ер нь энэ мөнгийг чинь үрэх гэж л олдгоос биш, яах гэж олдог хэрэг вэ? Хэзээ хэрэглэх гэж хурааж дарах хэрэг вэ? гэв.

	Уг нь юм ярихдаа өрөөн дотуураа холхиж тамхины утаа суунагтуулах дуртай аав нь энэ удаа тайван зогсоод няхуур ярьж байлаа.

	— Толиктоо юм авна, чамд өвлийн пальто хэрэгтэй, миний ч гэсэн костюм муудаж орхисон. Хэнийг ч хоосон орхихгүй! Александра Васильевнад ч юм авах хэрэгтэй!

	Аав нь ингэж хэлээд эмээ рүү нь харав. Толик золтой л босон харайсангүй. Эмээ нь гэж хоолойг нь огтлох гэж байгаа юм шиг хашхичиж гарчээ:

	— Хоосон орхихгүй гэнэ шүү Үгүй ер өө! Хоосон орхихгүй гэнэ! Чи ер нь тэг ингэ гэж тушааж байх хэн юм бэ? Энэ чинь ер нь хэний маань гэр орон болж байна, хар царай алдмар минь?

	Босон харайж аавыг нь тойрон нударга гозолзуулан хашхичиж байв. Аав одоохон хувцсаа өмсөөд хаалга тас хийтэл саваж гарна байх, тэгээд үдэш орой болсон хойно архи үнэртүүлээд ирнэ байх даа гэж Толик бодож суув. Аав нь харин хаашаа ч хөдөлсөнгүй, тойрч гүйж байгаа эмээ рүү нь хүн байна гэж ч тоож харсангүй, намуухан дуугаар:

	— Маша минь алийн болтол тэсэх хэрэг вэ? гээд, эмээ рүү нь амьд хүн биш, ямар нэг амьгүй юм уруу, халуун тогоо уруу зааж байгаа юм шиг толгой дохиод: «Алийн болтол тэвчих хэрэг вэ? гэж асуув.

	Цас шиг цагаан царайлсан ээж нь нүдээ тэнхээгээр нь цавчирна, алгуурхан өндийж, амьсгаадан:

	— Үгүй үгүй, Петя минь! Би чадахгүй... гэж шивнэв.

	Аав нь толгой унжуулав. Аав нь дахиад л бууж өгөх гэж байх шиг, эмээ нь энэ гэрийн, юм бүхний эзэн хэвээр үлдэж таарах тийшээ хандаж байх шиг санагдав. Аавынхаа өнөөдөр ийм эрс тэс, шийдэмгий болсонд баярлаж байсан Толик аавдаа туслах юм сан гэж бодохдоо хамаг биеэ хураажээ. Үүнийг нь аав нь ойлгосон юм шиг ээжийн нь нулимсыг тоосон шинжгүй:

	— Маша минь, үүнээс хойш түүнээс цааш иймэрхүү янзтай амь зууж таарахгүй гэв.

	Ээж нь ширээний дэргэд зогсчихсон аав эмээ хоёр уруу нь ээлжлэн харж, нүдээ хурдан хурдан цавчирна, толгой тархи нь задрах нь холгүй өвдөж байгаа юм шиг шанаагаа үрнэ. Дуу шуугаа хураачхаад байсан эмээ нь онигор нүдээ гялалзуулж, урт хамраа шөрвөлзүүлэн ямар нэг юм тоолж байгаа юм шиг болсноо дахиад л чарлаж гарлаа.

	— Та нарт би хамаагүй юм бол, тиймдээ тулсан юм бол манайхаас зайлцгаа! Миний нүднээс далд орцгоо! Хаанаа яаж амь зууна дураараа болцгоо!

	Ингэж хашхичсанаа уйлах нь тэр.

	Толик цочив. Эмээгийнхээ уйлж байхыг энэ удаа л үзлээ. Тэгээд ч тун гайхан ажиглав. Өөдөөс нь харж зогсоод байдгаараа гэнгэнэж байгаа эмээгийн нүднээс бүр нулимс гарч байв. Толик харин үнэхээр уйлж байна гэж бодсон ч үгүй, өрөвдсөн ч үгүй. Яагаад гэвэл өөрийг нь хүн ч гэж тоосон шинжгүй, ээж рүү нь хялам хялам хийж, үгэнд орно уу үгүй юу чи гэж байх шиг улам чанга гэнгэнэж байлаа.

	Ээж нь ч эмээ рүү нь л, ээж рүүгээ л харна. Аавыг нь ор тас мартсан бололтой. Эмээ бүр ч чангаар гэнгэнэж, сүүлдээ бүр хахаж цацаж эхлэв. Ээж тэссэнгүй гүйж очин сугадаж авлаа. Тэгсэн чинь харин эмээ нь гараа угз татан авав. Ээжид нь гомдож туньсан, тэгээд одоо ээж нь гуйвж дайвсан буруугаа хүлээж өршөөл гуйх ёстой гэсэн үг юм.

	Ээж рүү нь харсан аавынхаа харцыг Толик харлаа. Ажлаас тараад хамт ирж явсан үеийнх шигээ тайван, шийдэмгий байлаа. Аав нь эмээгийн нь арга залийг хараагүй хэр нь ойлгосон бололтой. Үнэн голоос уйлаагүй, олон аргынхаа нэгийг хэрэглэж байгааг нь ойлгосон бололтой:

	— Яая гэх вэ, явъя даа Маша минь. Амьд улс байна арга олдох байлгүй. Мөдхөн байртай болно байх. Аль вэ, явъя! гэхэд нь ээж нь:

	— Үгүй, үгүй! гэж дуу алдав. Тэгээд хоёр хацар луу нь нарийхан горхи шиг нулимс цуварлаа.

	Аавын нь харц харьж, толгой гудайн, хэзээ язааных шигээ хоёр мөр нь буув. Харин хурмын дараа дахин өөр болж,

	— Маша минь, Маша минь! Чи бид хоёрын чинь хооронд ч сайн сайхан юм юу ч байхгүй байсан хэрэг үү? Эднийхээс зайлъя л даа, амьд улс байна арга олдолгүй яах вэ... Энэ хэвээрээ байгаад байх арга алга! Үүнийг чинь ер нь ямар амьдрал гэх вэ дээ? гэв.

	Толик хашааны хаалганы хажуугийн сандал дээр аавтайгаа адилхан өндөр болчхоод зогсож байснаа, аавынхаа хэлснийг ойлгосноо бодоод, өөр шиг нь тэгж ойлгох нь уу, үгүй юу гэж ээж рүүгээ харав.

	Ээж нь харин юу хэлснийг нь дуулсан сонссон ч шинжгүй, эмээг нь илж таалж аргадаж байв. Толик аав уруугаа харлаа. Харц нь гялалзан, хоёр гараа зодоон нүдээн хийх гэж байгаа хүн шиг зангидсан харагдлаа. Тэгээд:

	— Учир ойлгооч! Ингэж амь зууж таарахгүй! гэж хашхирав.

	Эмээ нь гэнгэнэсэн хэвээр, ээж нь нялх хүүхэд аргадаж байгаа юм шиг мөр зөрийг нь илж таална.

	Аав нь ээжийн нь мөрөнд гар хүргэж:

	— Чи явах уу, үгүй юу? гэв.

	Ээж нь дав хийтэл цочиж, үүнийг нь мэдсэн эмээ нь ээжийн нь гараас гэнэт алдуурч үүд дэлгэж хаяв. Цаана нь улс амьтан байсан, Поля гуай хайруул тогоо бариад явж харагдав. Шура эмээ нь тэгэхээс тэгэх гэж тэнхээ чадлаараа:

	— Аль вэ анжанар минь, манайхаас одоохон зайл! гэж чарлав.

	Аав нь өлгүүрт байсан пальтогоо авч өмслөө.

	Түрүүчээс авхуулаад дуу шуугүй байсан Толик ч өндийв.

	Толик бүгдийг өөрийн нүдээр харсан билээ. Бүгдийг. Зөвхөн өнөөдөр ч биш, эртнээс аваад энэ гэрт болсон юм болгоныг эхнээс нь эцсийг нь хүртэл үзэж харжээ. Аав эмээ хоёрынхоо тулалдааныг, ээжийнхээ дуу шуугүй усан нүдэлж өдий хүрснийг бүгдийг үзэж харсан билээ.

	Ээж нь гэж эхнээсээ аваад л эмээгийн нь боол, нүдэн балай чихэн дүлий оргисон амьтан байлаа.

	Толик аавыгаа ч бас эмээгийн боол болж хувирна байх гэж бодож байжээ. Боол нь болохоос зайлахгүй гэж боддог байв.

	Гэтэл болсонгүй!

	Аав нь адгийн муухай энэ эмгэний боол болсонгүй! Боол болохгүй гэж зориг шулууджээ.

	Аав нь аль хэдийнээ л ээжтэй нь хоёулаа энэ муу эмээд хэлбэл таарах байсан тэр үгээ өнөөдөр хэллээ.

	Яг сая хэллээ.

	Зөв дөө, ингэх л хэрэгтэй байсан юм. Аавынхаа итгэлт сайн нөхөр болж хувирсан Толик аавыгаа ёстой зөв юм хийлээ гэж бодож байв.

	Ингээд эргэлзэж тээнэгэлзсэн ч үгүй, аавтайгаа хамт явах ёстой гэж шийдээд хувцас руугаа ухасхийлээ.

	Үүд нь дэлгээстэй, эмээ нь босгоны наана зогсож байв. Аав нь пальтогоо өмсчихсөн, шүүгээнээс дотуур хувцсаа гаргаж хоолны шар цүнх рүү хамаа намбаагүй хийнэ. Гар нь салганан, хамаг уураа хэдэн цамцандаа гарган хамаа намбаагүй чихэж байлаа.

	Ээж нь өрөөсөн буланд хоёр гараа унжуулчихсан уруу дорой зогсоно. Юу ч дуулдаггүй, юу ч хардаггүй дүлий, сохор эмгэн гэлтэй. Эргэн тойрондоо юу болж байгааг огт дуулсан харсан шинжгүй, энэ бүхнээс бүр залхаж гүйцээд, яалтаа барсан янзтай.

	Толик хувцсаа өмсөөд аавыгаа хүлээж зогсов.

	Тэгтэл чинь ээжийг нь хий юм хүчтэй дэлсээд авах шиг болов. Өнхрөөд ойчих нь уу гэмээр найгаснаа:

	— Үгүй, үгүй! хэмээн дуу тавин нулимсандаа хахаж цацан өөр лүү нь ухасхийлээ.

	Толик ээжийнхээ өөрөөс нь болж ингэж дуу тавьсныг ойлгосонгүй дав хийв.

	Тэгээд тайвнаар:

	— Аавтайгаа би явна. Та эндээ үлд гэв.

	Хэн нэг нь аавтай нь хамт явах хэрэгтэй шүү дээ? Ээж нь харин энэ учрыг ойлгохгүй, ер нь юу ч ойлгохгүй байлаа.

	Тэгээд ч Толикоос зуурч тэвэрч авав. Эмээ нь үүдээ ч хамхилгүй онгорхой чигээр нь орхиод гүйж ирлээ.

	Хоёул хоёулаа зуурлаа. Толик байдаг чадлаараа тэмүүлсэн боловч дөрвийн дөрвөн гараас мултарч чадсангүй, чухам дээрээ л бүх юм зүйл дууссаныг сая ухаарлаа.

	Бүх юм зүйл дуусах нь энэ!

	Бүх юм, юм бүхэн зүйл дууслаа!

	Толик өөрийгөө гүн хавцлын амсар дээр зогсож байгаа юм шиг бодлоо. Хавцлын харанхуй ёроол тээр дор хаана ч байгаа юм бэ бүү мэд, ээж эмээ хоёр нь тийш нь түлхэж унагах гэж оролдоно.

	Нүдний нь өмнүүр хар хар юм жирэлзэн, хамаг чадлаараа тэмүүлэн, тэнхээ байдгаараа уйлж:

	— Та нартай би байхгүй! гэж бархирлаа.

	Тэгтэл аав нь харагдав. Үүдэнд наашаа хараад зогсож байв. Юм хэлж байгаа бололтой ам нь хөдөлнө. Толик харин юу ч дуулж сонссонгүй. Юу хэлж байгааг нь дуулах мэдэх гэж хичээвч хоёр чих нь бөглөөстэй юм шиг болжээ. Аав нь амаа хөдөлгөж байснаа нүд ирмэв.

	Тэгээд л гарч үүд хамхив.

	Толик дахиад л тэнхээ байдгаараа тэмүүллээ. Тэгсэн чинь эмээ нь ум хумгүй гүйж очоод үүдээ цоожилж түлхүүрээ уутандаа хийв.

	Толик:

	— Муухай амьтан! Хар муу хэрээ! Хамгийн муухай амьтан! гэж хашхичиж, гар гозолзуулан эмээ рүүгээ дайрсан боловч ээж нь тас тэвэрч авлаа. Чанга тэврүүлсэндээ амьсгаа нь давхцав.

	Толикийн амьдралд харанхуй бүрэнхий үе эхэллээ. Толгой дээр нь цэлмэг тэнгэр цэлийж, гэрэлт нар гийгүүлсэн хэвээр боловч Толик юу ч үзэж харахгүй болжээ. Эргэн тойронд нь манан будан татсан юм шиг хамаг юм өнгө зүсгүй, өлбөгөр сулхан болсон санагдана.

	Тэр оройдоо гэрт байж ядав. Аавынхаа араас гүйж очмоор, аавтайгаа хөтлөлцөөд яваад өгмөөр бодогдовч ээж эмээ хоёр нь гаргасангүй. Үүдээ цоожлоод өөрсдөө ч түгжээтэй суулаа. Инээдтэй хэрэг шүү. Нэгэнт л явна гэж шийдсэн хүнийг алийн болгон барьж тогтоох хэрэг вэ?

	Толик маргааш нь сургуульдаа очсонгүй, аавтайгаа очиж уулзахаар үйлдвэр лүү нь явж хүрлээ,

	Гадаа нам гүм, нар байшин барилгын цаанаас алгуурхан дээшилж, хурц гэрэлд нь ягаан өнгөтэй юм шиг болсон цас хөл дор чахрах нь дэлгүүрт худалддаг, долооход чихэр амтагддаг нунтаг кисель дээгүүр явж байгаа юм шиг санагдана. Үйлдвэрт ойртох тусам нь хүн амьтан улам олон болж байв. Хоорондоо ярилцан хөгжилтэй алхалж яваа томчуулын араас Толик шогших нь холгүй явлаа. Тэгж яваад үйлдвэрийн хаалганы наана баахан улс дотор орчхов. Эргээд өмнөөсөө хөврөх олны өөдөөс зүтгэхэд нь мөргөлдөх нь мөргөлдөж, тойроод гарах нь гарч, зарим хүн жир нэг хараал тавьж байв. Толик зүтгэсээр явж олны дундаас гарч гудамжны цаад талын зун цэцэг тарьдаг савтай өндөр бус тавиур дээр гарлаа. Олон хүн дотроос аавыгаа амархан олж харна байх гэж бодсон хэрэг шүү дээ.

	Цэцгийн сав дотор орчихсон, эсгий гуталтай хоёр хөлөө дулаацуулахын тулд сэлгүүлэн нэгийг нь нөгөөгөөр цохиж зогсов. Өглөөгүүр үйлдвэр лүү яасан олон хүн цувдаг юм бэ дээ гэж гайхлаа. Цөмөөрөө л энэ үйлдвэрт ажил хийдэг, зарим нь суурь машин ажиллуулж, зарим нь аавын нь ажилладаг байсан Зохион бүтээх Товчоонд зураг зурдаг, ажилгүй сэлгүүцэж явах хүн нэг ч байхгүй хэрэг шүү дээ, «цөмд нь туг бариулчихсан, тэгвэл мөн ч сүртэй жагсаал болно доо» гэж бодож зогсов. Олон хүн эх адаггүй цувсаар. Гэнэт хамаг бие нь зарс хийлээ. Хөл нийлүүлэн алхалж яваа олон хүний хөлийн чимээ тодхон сонсогдоно. Цасанд дарагдсан учир хүнгэнэж дүнгэнэмээргүй санагдавч газар бөглүүхэн хүнгэнэж дүнгэнэж байх шиг бодогджээ.

	Толикийг танихгүй мэдэхгүй олон хүн өмнүүр нь цувсаар л. Толик харин тэднээс бишүүрхэн цэрвэсэнгүй. Хажуухан талд нь хачин энэ саван дотор хүүхэд зогсож байгааг харсан тэр улс ч гайхсан шинжгүй. Хэний нь ч юм бэ нэг хүүхэд энд ингээд зогсож байгаа нь гайхаж сонирхож байгаа нь хүн бүрийн хувьд жирийн нэг зүйл санагдаж байгаа бололтой.

	Нэг мэдсэн өнөө олон хүн алга болсон байлаа. Толик ч ингэж алга болсныг нь анзаарсангүй. Адаг төгсгөлгүй юм шиг санагдаж байсан чинь алга болж орхисон байв. Араа шүдгүй том ам шиг тэр хаалга цөмийг нь хамаад үмхчих шиг санагдав. Жаахан оройтож боссон бололтой хэдэн хүн гүйлдэж ороод, гудамж хүнгүй хоосон боллоо. Толик ганцаардаж, зун дотор нь цэцэг ургадаг савнаасаа үсэрч буув.

	Аав нь ирсэнгүй. Харалгүй оруулчихсан ч байж болох юм. Харин тэр өндөр дээр гараад зогсож байгаа хүүгээ өөрөө хараад хүрч очмоор юм даа.

	Толик хоёр мөрөө унжуулж, яг аав шигээ болоод үйлдвэрийн гадаанаас эргэж гэлдэрлээ. Хаана ч юм бэ байж өдөр өнгөрөөгөөд орой эргэж ирэхээс өөр замгүй болов. Ямар ч байсан аавыгаа олж уулзах хэрэгтэй.

	Толик өчигдрийн хэрэг явдлыг дурсан санав. Аав нь гарахынхаа өмнө амаа хөдөлгөн нэг юм хэлж байсан. Толик өөрт нь л хэлсэн, өөр хэнд ч хэлээгүй гэж ягштал бодож байв. Юу гэж хэлсэн юм бол оо?... Урьдынх шигээ үйлдвэрийнхээ гадаа орой хүлээж байна гэсэн юм бол уу? Эсвэл би өөрөө олоод очно оо гэсэн юм бол уу?

	Толик өөрийгөө ойд төөрсөн хүн л ийм байдаг байх гэж бодов. Гэхдээ төөрөөгүй, буцаад харих замаа мэдэж байлаа. Харин буцаад очиж болохгүй, яасан ч болохгүй байлаа. Хаа нэгтэй өөрийг нь хүлээж байгааг л мэдэж явлаа.

	Чухам хаана хүлээж байгаа хэрэг вэ?

	Толгой унжуулан гэлдэрч явсан Толик нэрээр нь дуудахыг анхандаа дуулсангүй. Сая нэг дуулж эргэн харахад аав нь байв.

	Толик эхлээд нүдэндээ итгэсэнгүй. Аавтайгаа тааралдсанаа үнэмшилгүй, учраа ололгүй хэсэг зогсов. Тэгснээ цүнхтэй номоо чулуудаж орхиод ухас хийлээ. Дулаахан сайхан харцтай, дотно сайхан нүүр царайтай, өндөр нуруутай хүний өөдөөс гүйхээрээ очиж ташаан толгойгоор нь тэврэн пальтонд нь нүүрээ наав. Ааваас нь хачин тос, төмрийн үнэр, үйлдвэрийн газрын өөр үнэр ханхалж байлаа. Юм бүхнийг хаяж орхиод ердөө л аавтайгаа үй түмэн хүн ажилладаг үйлдвэр лүү нь явж очмоор санагдана.

	Тэгээд толгой өргөж аавынхаа өнгө зүс алдсан, зовхи нь хөхөрсөн нүүр өөд харж;

	— Аав аа! Би тэнд байхгүй, тантай л байна! гэв. Хоолойд нь бөөн юм тээглэж, хамар нь шархирав. Аав нь мөрөн дээр нь чулуу шиг хүнд гараа тавин:

	— За за! Эр хүн ингэж уруу дорой царайлна гэсэн чинь юу гэсэн үг вэ! гэснээ сэтгэлийг нь сэргээх өөр юм хэлсэнгүй, өөрөө бодлогоширч: — Одоохондоо чамайгаа аав нь хаанаа байлгах вэ дээ? Битгий уурла, аав нь чамайг ямар ерөөсөө дагуулахгүй гэж байгаа юм биш шүү дээ. Аав нь өнгөрсөн шөнийг галт тэрэгний буудалд өнгөрөөсөн... Өнөөдөр нөхдийнхөө нэгнийд очно. Тэгээд шалавхан шиг томилолтоор нэг тийшээ явахаас биш. Нийтийн байранд орохыг бодно... Ийм байж чамайгаа хаанаа байлгах вэ дээ?... гэж үнэнээ ярив.

	Толик ч уйлмаар байснаа болив. Аав нь тэр нэг үдэш сандал дээр зогсоогоод том хүнтэй ярьж байгаа юм шиг ярьсан шигээ ярьж байсан учир бүгдийг, нэгд нэгэнгүй ойлгож өөдөөс нь харж зогслоо.

	Тэгээд аавынхаа?

	— Миний хүү уурлаагүй биз дээ? Амь зуунаа гэдэг ийм л байх юм байна шүү. Хурдхан шиг өөрийн гэсэн орон байртай болоод хүүгээ авч хоёулаа амь зууна. Тэгээд л хоёулхнаа амьдарна, тэгэх үү? гэхэд нь:

	— Тэгье гэснээ жаахан бодоод: — Тэгтэл ээж ч учрыг ойлгож юу магад вэ дээ гэлээ.

	Аав нь Толикийг өөр лүүгээ эргүүлж анх удаагаа харж байгаа юм шиг анхааралтай ажиглан, үнэхээр гайхсан янзтай:

	— Мөн дөө, миний хүү чинь ч аргагүй л том хүн болжээ! гэв.

	Толик инээд алдав. Тэгээд хоёулаа үйлдвэрийн хашааны хаалга руу явж очив.

	— Та ажлаасаа хожимдож гүйцээ биз дээ? гэхэд нь аав нь хөмсөг атируулан:

	— Чи минь ч хичээлээсээ хожимдож гүйцлээ. Хэн маань ч хожимдох ёсгүй. Үүнээс хойш хоёулаа хожимдохгүй юм шүү. Хичээлдээ оч. Ийш тийшээ явчихгүй бол ням гарагт уулзамз. Арван цагт... кино театрын гадаа ч юм уу хүлээж байгаарай. Очихгүй бол долоо хоноод ирнэ гэв.

	Ингэж хэлээд хажуу тийшээ хазайж хүзүүгээр нь тэврэн:

	— Эр хүн шиг золбоотой байдаг юм! шүү гэж шивнэлээ.

	Толик үлдэж аав нь хашааны хаалгаар оров. Өчигдрийн дотуур хувцсаа хийж аваад гарсан цүнх нь өрөөсөн гарт нь харагдлаа.

	Толик сургууль руугаа очиж явах замдаа ням гарагийн тухай, гэрийнхдээ гадаахан байдаг, ээж аавтайгаа кино үздэг байсан жижигхэн кино театрын талаар бодлоо. «Огонек» гэдэг нэртэй тэр кино театрт хүүхдийн инээдэмтэй кинонууд гардаг. Аавтайгаа хоёулаа тийшээ орж бүх улс нь бүжиглэсэн кино үзэж суугаагаар бодож ганцаараа инээв.

	Нэг өдөр гэдэг юухан байх билээ! Ердөө л ганц өдөр! Харин бүхэл бүтэн өдөр гэдэг хэчнээн удаан хугацаа вэ?... Бүхэл бүтэн, өдрийн хугацаанд сайн муу, сайхан муухай юу ч тохиолдож мэднэ. Бүхий л амьдралыг чинь бусниулаад хаяж орхих бүтэлгүй юм ч тохиолдож мэднэ.

	Хэн ч гэсэн өөрт нь юу тохиолдох гэж байгааг урьдаас яахан тааж мэдэх билээ. Тэр тусмаа хоол унд, хичээл сургууль, хувцас хунар, нэг үгээр хэлэхэд хамаг амьдрал нь томчуулаас шалтгаалдаг тавдугаар ангийн жаал цаад томчуулаас нь болж өөрт нь ямар юм тохиолдох гэж байгааг ядхан тааж мэдэх билээ.

	Толик аавтайгаа уулзаж ярилцсандаа нэг үе баярлан, нэг үе хоолой дээр нь бөөн юм тээглэн нүдийг нь нулимс бүрхэн өдөржингөө үймэрч, хямарлаа. Засаж залруулахад бэрх хэрэг явдал ундарсан хамгийн гайтай өчигдөр оройг эргэн эргэн бодож, бүх юм зүйл дууссан, аав нь эргэж хэзээ ч ирэхгүй гэж бас арай итгэхгүй байлаа.

	Хичээлээс тараад харьсангүй, хүн амьтангүйхэн шиг газраар хий дэмий баахан тэнэлээ.

	Нам гүм оргисон нарийхан гудамжны хуучин модон байшингуудын цонх ёлтойж харагдах нь хажуугаараа явж байгаа хүүг хараа муудсан олон нүдээр ширтээд байх шиг. Толик ч үрчлээ хорчлоо суусан хэр нь ухаантай өвгөдийн нүүр царай шиг тэр хуучин модон байшингуудыг анхааралтай ажиглаж явав. Хүйтэн цэвдэг царайлсан төрөл садан нь болох чулуун байшингуудаас шал өөр санагдана. Хуучин модон байшингууд хал үзэж, сайн мууг ялгадаг болсон, баярлахаа ч больсон, гомдохоо ч больсон, юм бүхний учрыг ойлгодог болсон, тиймдээ ч зан сайтай хөгшчүүл гэлтэй санагдана. Хөгшчүүл цөмөөрөө ийм сайхан ааш зантай байхад яана даа гэж бодогдоно.

	Толикийн явж байсан нарийн гудамж нэг хэсэгтээ өгсүүр, нөгөө хэсэгтээ уруу, шууд яваад цас хунгар луу орчихмоор, тахир муруй, нэг үе хажуугаарх байшин барилгын нь цонх наранд гялалзаж байснаа, гэнэт гуу жалга руу орж тээр дээрх эргийн сүүдэрт орсон цас цэлмэг тэнгэр шиг цэнхэр хөх өнгөтэй харагдана.

	Толик гудамжны цаад үзүүр хүрч эзэнгүй зэлүүд газар харагдахад эргэж танихгүй мэдэхгүй өөр нэг нарийн гудамжаар орлоо. Эндхийн гудамжнууд гэж яг л «Мурзилка» сэтгүүл дээр байдаг ээдрээт зам шиг учир нь олдохгүй олон салаа, мухар тахир байв. Сэтгүүл дээр бол аль салаа зам хаанаас эхлээд хаана мухардсан, хаагуур хаагуур нь яваад гараад явчхаж болох нь харагдаж байдаг бол энд өмнөх ганц л харагдахаас биш, өөр бусад нь хаагуур хаагуур байгааг бүү мэд байв. Байсхийгээд л хашаа хороонд тулж эргэж буцсаар явтал нь бүрэнхий боллоо. Сүлд модны гэрлэн чимэглэл асаасан шиг гудамжны чийдэн гэнэт яралзан асаж, цас шаргалдуу өнгөтэй болсон хойно олон нүдтэй саарал тоосгон хайрцгууд эгнүүлэн өрсөн юм шиг өөрийнхөө гудамж руу орж ирлээ.

	Гэрт нь анир чимээгүй, ээж нь өчигдөр оройных шигээ л эмээгийн нь дэргэд сууж харагдав. Цаг хугацаа буцаад эргэчихсэн юм шиг, өнөөдөр эргээд өчигдрөөр солигдчихсон юм шиг санагдана.

	Аавын нь ажлаас ирээд гар нүүрээ угаадаг төмпөн хатавчинд тавьсан «мухар сандал дээр усгүй хоосон харагдана. Гэхдээ дэргэд нь гар нүүрийн алчуур тавиастай, цахилгаан зуухан дээр данхтай юм буцалж байв. Толик «ирнэ байх гэж бодож суугаа бололтой» гэж бодоод, аавыгаа бодон «хэн ч одоо үйлийг нь үзэхгүй байгаа даа» гэж баярласан боловч сэтгэл нь сэргэсэнгүй. Харин ч буудлын хатуу сандал дээр, дотуур хувцсаа хийгээд гарсан цүнхээ дэрлээд хэвтэж байгаа шүү дээ гэж бодохоос нулимс нь дахиад мэлмэрлээ. «Бүх юм зүйл дууссан! Энэ муухай эмээ, энэ муухай Шура эмээ тонилохынхоо цаагуур тонилоосой билээ!» гэж хорсолтой бодов.

	Аавыгаа бодох зуур хувцас хунараа яаралгүй тайлахад нь эмээ ээж хоёр нь ямар нэг гэм хийснийг нь мэдчихээд суугаа улс шиг нүд салгахгүй ажиглаж байв. Дотор нь юу байгааг рентген туяагаар гэрэлтүүлэн харж байгаа юм шиг нэвт шувт харж мэдэх гэсэн янзтай цаанаа л нэг анхааралтай ажиглана...

	Толик хувцсаа тайлж, ширээнийхээ дэргэд суугаад, дэвтэр номоо гаргаж тавив. Эмээ нь нүд салгахгүй ажигласан хэвээр дурамжхан янзтай өндийж өөрийнхөө булан руу очив. Толикийг ширтэж байсан шигээ бурхан өөдөө ширтэж өмнө нь өвдөг сөхрөн суугаад толгой гудайлган уруул хөдөлгөж эхлэв. Бурхныхаа өмнө мөн ч номхон дуулгавартай болсон харагдана. Тэгснээ хурдан хурдан залбирч уйлагнан тонголзож гарлаа.

	Толик эмээ рүүгээ харахгүйг хичээн тоо бодлогынхоо ном руугаа тонгойн хамаг анхаарлаа төвлөрүүлэх гэж хичээв. Ээж нь харин эмээ рүү нь эргэж харлаа. Хачин уруу дорой, царайчилсан нүүр царайтай болчихсон:

	— Ээж минь, эргэж ирэх болтугай гэж залбирч үз... Бурхан тус хүргэж юу магад вэ? гэв.

	Толик ээжийнхээ үнэн голоос гуйж царайчилсан, цонхигор цагаан болсон нүүрийг нүд цавчилгүй ширтэж, «Тус хүргэж юу магад вэ?» гэж дахин давтан гуйж байгааг нь чих тавин чагнаж, эмээгээс нь юу гэж бурхандаа мөргөж залбираач гэж гуйж байгааг нь гадарлаж суув. Тэгтэл эмээ нь шөвхгөр хамраа ээжийн нь өөдөөс шөрвөлзүүлэн, ухасхийн босож:

	— Хэндээ, юундаа мөргөх хэрэг болж байна? гэснээ, бүр ч чангаар:

	— Хэндээ мөргөх хэрэг вэ? Энэнд үү дээ? хэмээн ээжийг нь үнэхээр бурханд мөрөг гуй гэж байгаа хэрэг биш байгаа гэж гайхсан янзтай хөрөг бурхнаа хурууны үзүүрээр хатгаад авав.

	Тэгснээ бүр тас тас инээж:

	— Энэнд үү дээ? Энэнд мөрөг гэж үү? Энэ чинь мод шүү дээ. Модон дээр зурмал юм чинь юугаа дуулах хэрэг вэ! гэв.

	Толик эмээгээ галзуурч байх шиг байна, хүн ингэж л галзуурдаг юм байж дээ гэж бодов. Бурханыхаа өмнө өвдөг сөхөрч суугаад, тун номой тонголзон мөргөж, уруулаа хөдөлгөн залбирч байсан хүн чинь гэнэт л бурхнаа ингэж элдвээр нь дуудаж гардаг юм байна.

	Энэ үеэр эмээ нь улам даамжирч байгаа бололтой өрөөн дундуур гүйж:

	— Энэнд мөргөх гэж үү, тэр ч харин больё доо! Өөр бурханд мөргөсөн дээр! Хүний үг дуулдаг сонсдогт нь мөргөсөн нь дээр! Амьтай голтой, газар дээр байдагт нь! Гишүүдээ жаахан дэгтэй журамтай байлгаж үз гэж намын нь бурханд мөргөнө гээч! Өмссөн хувцаснаас өөр юу ч үгүй байж авгай хүүхэн авч үр хүүхэдтэй болчхоод адаг сүүлд нь хаяад явж байдаг юмнуудтайгаа учиртайхан яриг! Үгүй ер нь 'өө, коммунистууд гээд байгаа шүү!... хэмээн хашхична.

	Толик: «Галзуурсан хүн ч биш байх нь л дээ!» гэж бодлоо. Дахиад л байж суухын аргагүй, амь тэмцмээр болов. «Бурхандаа үнэн голоос итгэдэг юм шиг, учир зүггүй мөргөж харагддаг хүн маань чухам дээрээ ийм байдаг байжээ. Бурхандаа итгэдэг дүр үзүүлдэг нь үнэн хэрэг дээрээ шал худлаа байх нь. Арга залиас цаашгүй зүйл байх нь. Яасан муухай амьтан бэ!... ».

	Толикийн санаанд өнхөрдөг хүүхэлдэй нь орлоо. Дотроо жижигхэн төмөр үрэлтэй, хоёр толгойтой, хоёр нүүртэй хүүхэлдэй нь урт хайрцаг дотор хийгээд хазайлгахад өнхөрч босон инээж байдаг, хэчнээн ч унагасан инээгээд л босоод ирдэг байж билээ.

	Эмээ нь үү, яг л тийм хүүхэлдэй гэсэн үг. Өнхөрч босдог хүүхэлдэй гэсэн үг. Өнхөрч унаад л юу ч болоогүй юм шиг босоод ирэх нь тэр.

	Дөнгөж сая бурхандаа мөргөж залбирч байгааг нь харахад «үнэн голоос итгэдэг шүтдэг юм шиг байсан. Тэгтэл одоо юу гэж байна даа? Ёстой нэг тоосон шинж алга! Айсан ичсэн ч шинж алга. Бурханаа хэлэхгүй муухайгаар хэлж дуудаагүй юм шиг царайлж байгааг нь харахгүй юу.

	Нэг мэдсэн чинь эмээ нь дэргэд нь хүрээд ирсэн зогсож байв. Дахиад л нэвтлэх цоолох нь холгүй ширтэж байв. Дөрвөлжин шугамтай дэвтэр дэлгээд барьчихсан, эгдүүтэй инээмсэглэж, бах нь ханасан янзтай уруулаа долоож харагдлаа.

	Толик яах гээд байгаагийн учрыг нь ололгүй ээж рүүгээ харав. Царай нь бүр цонхийж цайсан ээж нь эмээгийнхээ үгэнд оролгүй болохгүй, юу хий гэснийг нь хийх хэрэгтэй гэсэн янзтай толгой дохив.

	Тэгтэл ч эмээ нь толгойг нь илбэж, нялуун дуугаар:

	— Аль вэ, үзэг бэхээ бэлд гэлээ.

	Толик бас л балаг тарих нь бололтой гэж бодсон боловч үзгээ бэхэнд дүрж, бичихэд бэлтгэв.

	Эмээ нь эрүүгээ гараар тулж суугаад, яаралгүй,

	— Намын хорооны та нөхдөд! Эхнэр хүүхдээ хаяж явсан коммунист Бобровын хүү гэж... гэж хэлж өгч эхлэв.

	Толик үзгээ алдаад, өндийлөө.

	Эмээ нь толгой дохин:

	— Бич бич гэхэд ээж нь ч дагалдан толгой дохив.

	Толик харин буцаж суусангүй, өлгүүр лүү очиж пальтогоо авахаар завдсан боловч хаалганы цоож дуу гарахад эргэж хартал нь эмээ нь суран бус барчихсан зогсож харагдав.

	Хоёр нүдийг нь нулимс бүрхэж эмээ нь утаа манан дунд орсон юм шиг харагдахаа болив. Толик гиншиж гонгинохгүйг аль болохоор хичээн биеэ барьж:

	— Бичихгүй!... яасан ч бичихгүй! гэв.

	Эмээ нь нэг алхам дөхөж ар нуруун дундуур нь ороолгов. Юу болж байгаагийн учрыг сайн олоогүй Толик амаа ангайж, хурам зуур хөшсөн юм шиг болов. Тэгснээ ширээ рүү ухасхийж шилтэй бэхээ шүүрэн авч гар бөмбөг чулуудаж байгаа юм шиг шидэв. Эмээгийнхээ булан руу, бурхан байдаг булан руу нь чулуудав. Шил нь бут үсэрч тэр хавийн хана туурга бэхэнд будагдлаа. Толик бурхныг нь арай оносонгүй.

	Суран бүс нүүрэн дундуур нь туслаа. Өрөөсөн хацрын нь арьсыг хуу татаад хаячих шиг болов. Өвдсөнгүй. Нүүр нь огт мэдээгүй, модон юм шиг, хав халуун юм шиг болсонд Толик тэнхээ байдгаараа хөхрөв. Толик хөхөрч, эмээгийн нь уур бүр шатаж уруулаа тас жимийчихсэн зогсоо зайгүй ороолгоно.

	Инээж инээж нэг харсан чинь ээж нь өмнө нь зогсож байв. Яг л эмээ шиг нь нүүр царайтай болчихсон, харин суран бүс бариагүй зогсож байгаа ээж нь:

	— Бич! Бич, миний хүү! гэв.

	Толикийг шүд зуун:

	— Хар муу урвагч! гэхэд, эмээ нь дахиад ороолгоод авав.

	Гэрээр нь дүүрэн цахилгаан гялалзах шиг болж хоёр нүд нь юм харахаа больж, дотор нь харанхуйлан, чих нь шуугьж шаагин олон чавхдас утас тас тас үсэрч байх шиг санагдана.

	Дахиад ээжийн царайг олж харсан Толик, хүүгийнхээ ингэж зодуулж нүдүүлж байгааг арай зүгээр хараад зогсож байхгүй байлгүй, энэ удаа даанч эмээгээс нь өмөөрч хамгаалах байх гэж бодохдоо их л баярлав.

	Суран бүсээр хүчтэй ороолгуулж шавхуурдуулсандаа болоод сульдаж ганхан сулхан дуугаар:

	— Ээж ээ! Ээж ээ! гэхэд нь харин:

	— Бич. бич! Бичихээс биш яах вэ! гэх нь тэр.

	Толикийн хувьд хамаг юм тасраад явчихсан шиг боллоо. Эргэн тойронд нь хөндий хоосон, хүнгэнэж дүнгэнэсэн хөндий хоосон саван дотор орчихсон юм шиг санагдав...

	Бадайрч мэдээ алдсан хоёр хөлөө алгуурхан солбицуулж, өтгөн манан дунд орчихсон хүн шиг сажилсаар яйжганаж жайжганасан ширээний дэргэд ирж суугаад, өөрийн мэдэлгүй амьтан үзгээ авлаа.

	Эмээ нь юу ч болоогүй юм шиг, зүгээр л нэг аргадаж гуйж байгаа юм шиг эелдэг дуугаар:

	— За аль вэ бичиж үз! гэв.

	Толик өмнө нь байсан дэвтрийг өөр лүүгээ ойртуулаад эмээгийнхээ хяхтнаснаар: «Намын хорооны та нөхдөд... Эхнэр хүүхдээ хаяж явсан коммунист Бобровын хүүгээс... аавыг минь олж ирүүлж өгөхийг яамны хорооны та нөхдөөс гуйя... » гэж сарийлгаж мурийлгав.

	Хэд хэдэн алдаа гаргаж, бэхээ хэдэн удаа палийтал дусаасан боловч эмээ ээж хоёр нь загнах байтугай толгойг нь илбэв. Толикт харин тэр хоёрын яаж ч байсан ялгаагүй байлаа.

	Тэгээд шаравтар өнгийн ус шиг юм жүнзэнд хийж уулгахад нь зүрхний эм дусаасныг нь үнэрээр нь бүүр түүрхэн мэдэв.

	Түүнийг нь ууж, өгсөн юмыг нь идэв. Одоо ер нь яаж ч байсан, юу ч болж байсан хамаагүй болсон хэрэг шүү дээ.

	Эмээгээ бичсэн өргөдлийг нь дугтуйд хийгээд, хувцас хунараа өмсөн шуудангийн хайрцаг руу очихоор гарахад ч Толик тоосонгүй...

	Хоёулхнаа үлдсэн ээж нь өрөвдсөн шаналсан харцаар ширтэж суув. Толик ээжийнхээ ингэж ширтэж байгааг ч мэдсэнгүй.

	Хэн яаж байсан ч, юу хийж байсан ч хамаагүй болжээ...

	Бямба гарагийн шөнө турш цас оржээ. Цас орсоор. Үүр цүүрээр, гадаа харанхуй бүрэнхийгээрээ байхад боссон Толик цонхны наад тавиур дээр гарч, малгайлан орж байгаа цасан ширхгийг ажиглан сууна. Холын байшин барилгын гурвалжин гурвалжин дээвэр тодрон харагдах хүртэл бээртлээ ингэж суугаад, сая нэг юм цонхны тавиур дээрээс бууж нойрмогоороо амьтан шиг хөшүүн удаан нь аргагүй хувцас хунараа өмсөв. Ээж эмээ хоёр нь ч босож, дуу шүүгүй амьтад сав суулга дуу гаргаж эхлэв. Зууханд түлсэн гал пад шадхийн, яндан хүнгэнэтэл сорж дуулдана.

	Хамаг анхаарал нь цас руу явсан Толик цонхны цаана бий болж байгаа шинэ шинэ хунгарыг харах зуур яндангийн хүнгэнэх дууг чих тавин чагнана.

	Өчигдрийн бүх хэрэг явдлын дараагаар, толгой тархиа дүйртэл зодуулж, салганасан гар хуруугаараа тэр хэдэн үгийг бичсэний дараа бүх юм зүйл дуусжээ. Аавыгаа өрөвдөж хайрлан, эмээгээ үзэн ядаж, түүнтэй чадах чинээгээрээ үзэлцэж байсан тэр Толик биш болжээ. Танкчны дуулга өмсөөд хоккей тоглодог байсан тэр Толик биш болжээ.

	Тэр Толик үхээд, оронд нь өөр Толик төржээ. Бодох санах юмгүй хөндий мах болжээ. Зүрхний нь оронд хоосон зай үлдсэн амьтан болжээ. Ингээд л эргэн тойронд нь юу ч болж байсан ялгаагүй, яагаад гэвэл өөрөө одоо хэн ч биш, юу ч биш болсон хэрэг. Ёстой хэн ч биш, юу ч биш гэж эмээгийнхээ талаар боддог байсан, тэрүүн шигээ л хэн ч биш, юу ч биш болж хувирчээ.

	Түрүүчийн Толик үхээд, өөр Толик нь одоо цонхны цаана лавшин унаж байгаа цасан ширхэг ширтэн гөлөрчээ.

	Гөлөрч гөлөрч эсгий гутал руугаа хөл шургуулж, хуучин муу дээлээ авч өмслөө. Ээж нь цайгаа ууж үзээч гэж дуулдав. Толик дуулсан ч шинжгүй, гэрээс гарав. Ээж нь хашхирсан ч үгүй, уйлсан ч үгүй, ердөө л өрөвдсөн шаналсан янзтай ширтэнэ. Толик хашаагаар гарч хаашаа ч бүү мэд гэлдэрнэ. Хаашаа ч хамаагүй яваад л баймаар санагддаг болжээ.

	Юу ч бодож санах юмгүй явж л байвал хаашаа ч хамаа алга. Хөл доороо цас чахарч байгааг л чагнаад явж байх шүү дээ. Дургүй бол чагнахгүй ч байж болно. Хоёр хөлөө л солбиулан тавьж, тэрүүнд чинь энээ тэрээ юм бодож санахын ч хэрэггүй.

	Хаашааг ч бүү мэд явсаар, хэд хэдэн ч гудамж өнгөрлөө. Нэг мэдсэн чинь кино театр луу хүрээд ирсэн байлаа.

	Харагдахгүй үзэгдэхгүй юм сан гэж ч бодсонгүй, ердөө л гудамжны нөгөө талын зун ус худалддаг мухлаг налан зогсож байв.

	Аавыгаа ч олж харлаа. Аав нь кино театрын үүдээр нааш цааш холхих зуураа цагаа үе үе харан, ийш тийшээ өлөлзөнө. Гудамжны нөгөө талын хаалга цонх нь хадаатай мухлаг тийш нүүр даан ч эргүүлсэнгүй.

	Толик энэ удаа аавыгаа хараад зүрх нь шимширч, түг түг цохилсонгүй. Зүрх гэж юм байхгүй хүний чинь юу нь ч шимширч цохилох вэ дээ. Хоолойд нь бөөн юм ч зангирсангүй. Хөндий хоосон хүний чинь хоолойд ер нь юу нь ч зангирах вэ дээ.

	Аав руугаа хий дэмий баахан гөлөрч зогссоноо буцлаа.

	Толик хаашаагаа явж байгаагаа ч өөрөө мэдэхгүй явсаар. Цас орсоор л Нүүр нүдгүй цас лавших нь өвөл хавар болохоос өмнө амжиж хамаг авдар савтай цасаа хоосолж авах гэж яарах мэт.

	Толик үлийний нүх шиг олон салаа гудамж өгсөж уруудан учраа ч олохоо больжээ.

	Тэнэж тэнэж гудамжны гэрэл чийдэн ассан хойно сая нэг юм гэрийн бараа харав.

	Амталж болгосон төмстэй таваг ээж нь өмнө нь авчирч тавьсан боловч түүний нь сэрээгээр нэг хоёр хатгаад л орхилоо.

	Орондоо орсон боловч нойр нь хүрэхгүй хөрвөөнө.

	Өөрийн бие оргүй алга болж байгаа юм шиг, ийнхүү алга болох зуур хэдийний нөгөөх өнгө өнгийн юм химийн танхимд нэлийж амьсгааг нь боогоод байсан зүүд санаанд нь орлоо.

	Тэр зүүдийг нь эмээ нь юу гэж тайлбарласан бодогдов.

	Тэгээд дотроо эмээгээ: «Мөн ч мэргэн амьтан юм даа, яг ёсоор нь хэлж шүү!» гэж магтав. 


Хоёрдугаар бүлэг : ТОГТУУН ЦЭЭЛ

	Толикийн хувьд шинэ, шившигтэй амьдрал эхэлжээ. Яг л туулай гэсэн үг. Өдөржингөө гэрт сууна. Гадаа гарахаас айж, хичээлээ давтана, цонхоороо л гадагш ширтэнэ. Хоккейн цохиураа хамгийн сүүлд хэзээ ч гарт барилаа, танкчны малгай нь ч хаана байгаа билээ бүү мэд болжээ.

	Гэрээс цухуйж гэмээж нь шуудхан сургууль руугаа очдог, эргэж ирдэг шулуухан ганц зам үлджээ. Гурван хорооллын зайтай энэ замынхаа урт богиныг урьд өмнө анзаардаг ч үгүй, гэрээс гарав уу үгүй юу л сургууль дээрээ оччихсон, хичээл тарав уу үгүй юу л гаднаа ирчихсэн байдаг байлаа.

	Одоо бол огт тийм биш болжээ. Гэрээсээ гарч ирээд хулгайч шиг хулмалздаг, булан тойрохынхоо өмнө ойр хавиараа хэн ямар улс явааг тун сайн ажигладаг, таних мэдэх хүн харагдаж гэмээж нь ганцхан ухасхийгээд л хар хурдаараа жирийдэг болжээ. Эсвэл хэн нэг хүний араас сүүдэр шиг дагадаг нэг арга бодож олжээ. Том хүний араас яг дагачихвал өмнөөс ирж яваа хүнд үзэгдэж харагдалгүй өнгөрч болдог байлаа.

	Хичээл тараад мөн л ялгаагүй хүн амьтнаас нуугдсаар явж гэртээ орж ирмэгц цүнхээ хатавчинд орхиод, малгайгаа ч авалгүй удтал унжийн сууна. Ингэж амьсгаагаа дарж, гар хурууныхаа салганахаа болихыг хүлээдэг болжээ.

	Иймэрхүү шиг л амь зуудаг болсон хэрэг шүү дээ...

	Аавыгаа ажлаас ирэхэд нь тосож гүйж очдог, олон хүний дундаас аавыгаа явж байгаа байр байдлаар, эцэж ядарсан янзтай унжуулсан хоёр мөрөөр нь олж хардаг, бушуухан шиг харагдаасай гэж хүсэж хүлээдэг, бузар их хайрладаг байсан тэр цаг тун саяхан шүү дээ. Одоо харин ямар болоод байна?...

	Ааваас нь аймаар гүн хар хавцал салгажээ.

	Цонхны наана цогцойн суугаа Толикийн дотор аймшигтай зүйл бодогдоно. Нөгөө захидлыг нь шуудан зөөгч намын хороонд оруулж өгнө. Захирал шиг нь ширүүн дориун нэг хүн захидлыг задалж уншаад, аавыг нь дуудаад ир гэж хүн явуулав. Ингэж байтал аав нь орж ирэн, ичиж улайсан нүүрээ ширүүн тэр хүнээс нууж духайн зогсов. Ширүүн эр ширээ шаан загнаж гарав. Ажлаас нь хөөнө барина гэж ч загнаж байх шиг...

	Цааш чухам юу гэгч болохыг Толик сайн мэдэхгүй суув. Сургуулиас бол хөөж мэднэ л дээ. Үйлдвэрийн газар харин өөр ч байдаг байж болох юм. Тэр ширүүн хүн ширээ шаагаа ч гэж үү дээ? Ер нь аавын нь өөдөөс ширээ шаана гэдэг чинь юу гэсэн үг вэ? Гэхдээ ер нь юу ч болдог байсан дүүрч л дээ. Аавын нь үгэнд үнэмшихгүй байна гэдэг л хамгийн аймшигтай зүйл.

	Эмээ нь юм уу ээж нь бичсэн бол өөр хэрэг л дээ. Томчуул нэгнийхээ талаар л мэдүүлээ юм биз. Харин хүү нь аавынхаа талаар гомдол мэдүүлнэ гэж бараг үзэгдээгүй дуулдаагүй зүйл байх. Тийм юм гэж ер нь байж ч таарахгүй зүйл биш үү?

	Толик энээ тэрээ болдоггүй амьтдаас хариугаа нэг бус удаа авсан, хариугаа авъя гэвэл хамар луу нь нэг сайн нулиад авах юм уу, хэл амаар хэлсэн шиг хэлээд авахад л гүйцдэгийг мэдэх билээ. Илэн далангүй, хоёр биеэрээ улаан нүүрээрээ уулзах хэрэгтэй л дээ. Харин нударганаас, хорон муу үгнээс аймшигтай юм хорвоод бас байдгийг огт мэддэггүй явжээ. Тийм муухай, тийм аймшигтай юм бол гүтгэдэг гэдгийг огт мэддэггүй явжээ.

	Элдэв юм бодогдон хоолойд нь бөөн хар юм зангирч, хоёр нүдийг нь нулимс өөрийн эрхгүй бүрхээд ирнэ. Тэгэхэд нь нүдээ хурдан анивчин чавчраад байвал нулимс нь яваандаа алга болж, толгой нь эргэн, дотор нь муухай оргино. Гадаа гарч цэвэр сэрүүн агаар цээж дүүрэн амьсгалмаар, тэгвэл л хоолойд нь бөөн хар юм тээглэхээ больж, дотор нь онгоймоор санагдавч цонхоор гадагш гөлөрсөн хэвээр сууна.

	Нэг үе жаахан тайвширч, өөрийгөө аль байдгаараа

	харааж зүхдэг байв. Тэгэхэд энэ бүхэн, санаа сэтгэлийг нь ингэтэл зовоодог болсон юм бүхэн юу ч биш, аавтайгаа л шалавхан уулзвал гүйцэх юм шиг санагддаг байлаа. Одоохон үйлдвэр лүү нь гүйж хүрээд, гадаа хаалганы нь наана хүлээж байгаад гарч ирэхэд нь гараас нь барьж авч, юу болсныг нэгд нэгэнгүй хэлж ярих хэрэгтэй бодогдоно...

	Ингэж шийдээд босон харайж хувцас хунараа хам хум өмсөн, бүдэг муу чийдэн ёлтойсон үүдний өрөөнд гүйж гарснаа бүдэрсэн юм шиг зог тусдаг байв.

	Нэгд нэгэнгүй хэлж ярих ий?... Юу гэж хэлэх хэрэг вэ? Эмээ ээж хоёрын л хийж байгаа ажил, тэр хоёр л буруутай, би яагаа ч үгүй гэж хэлэх хэрэг үү?

	Яагаа ч үгүй гэж үү дээ? Тэр захидлыг хэн бичсэн билээ дээ? Би л бичсэн.

	Тэгэхлээр аав нь:

	— Бичихийг нь чи бичсэн байдаг, тэгсэн мөртөө буруугүй гэж байдаг. Энэ чинь юу гэсэн үг вэ? гэж асууна даа.

	Тэгэхэд нь юу гэж хариулах юм бэ? Айсандаа болоод бичсэн, зодож нүдээд байхаар нь тэсэлгүй урвасан гэж хэлэх хэрэг үү? Урвасан гэхээс өөр яасан гэх юм бэ? Үнэндээ л урвасан хэрэг шүү дээ!

	Тэгээд эмээгийнхээ хэлсэн болгоныг үг үсэг дараалан бичиж сууснаа бодно. Дөрвөлжин шугамтай дэвтрийн үнгэгдсэн хуудас санаанд нь ороход дахиад л амьсгаа нь давчидна. Хоёр гараас нь хачин муухай үнэр, бузар гүтгэгчийн үнэр ханх тавих шиг санагдахад босож очиж угаана. Дахин дахин савандаж угаана.

	Тэгээд өрөөн дотуураа сохор хүн шиг сандал ширээнд тээглэчин холхиж байснаа цонхны наана дахин очиж бүрэнхий ортол гөлрөн сууна. Өглөө болоход аанай бас аавтайгаа тааралдчих вий гэх айхдаа хулгайч шиг хулмалзаж хавталзаж явж сургуулиа хүрнэ.

	2

	Нэг бүдэрсэн хүн долоо бүдэрдэг гэж Толик хэнээс, хэдийд ч билээ дуулсан байв.

	Гэхдээ дуулна гэдэг нэг хэрэг, өөрийн биеэр үзнэ гэдэг өөр хэрэг... Ямар нэг юм дуулахад миний тухай биш, хэн нэгний тухай ярьж байна даа гэж бодоод өнгөрдөг. Тэгтэл чинь толгой дээр чинь, нэг нь нөгөөгөөсөө долоон дор гай зовлон дараа дараагаараа буугаад ирэх нь тэр дээ. Ер нь нэг биш, хэн нэг хүн тэгэхээс тэгэх гэж ингэж байгаа юм шиг санагдана. Хэн ингэдэг хэрэг вэ?... Хэнийг яаж мэдэх вэ дээ. Юм бүхнийг нэвт шувт хардаг мэддэг хүн л байж таарна даа.

	Бурхан юм уу?

	Толик эмээгийнхээ булан руу удтал ширтэн бодол болж сууснаа амандаа хараал тавиад эргэдэг байв. Бурхан байж таарахгүй ээ.

	Бурхан, Женька, Цына гурав юм уу?, Бурхан, Коля Суворов, аль эсвэл Машка Иванова юм уу? Бурхан, Изольда Павловка хоёр юм уу? Бурхан ер нь ямар хамаатай юм бэ? Тавын «А»-гийнхны аз нь хаясан болохоос биш, бурхан ямар ч хамаагүй нь мэдээж хэрэг.

	Сайхан зантай, настай Анна Ивановна багш нь дөрвөн жил хичээл заасан билээ. Пионерт элсэхэд нь Анна Ивановна хүүхэд бүрийг батлан даасан. Хүүхдүүддээ тийм л их итгэдэг байсан хэрэг шүү дээ. Тэгтэл чинь тавдугаар ангийн босго алхав уу үгүй юу л өргөн мөрний өндөр эрэг дээрээс үсэрлээ гэсэн үг болжээ. Хамгийн гүнзгий газар луу нь үсрээд орчихлоо гэсэн үг. Сэлээд самардаад гарч чадна уу, байна уу өөрсдөө л мэд гэсэн үг. Тоо бодлого, орос хэл, төрөлх хэл гээд бүх хичээлийг нь ганцхан багш бүгдийг нь заадаг байсан бол нэг нэг багштай болох нь тэр ээ. Тэр дундаа «усан дагина» Изольда Павловна юу?

	Изольда Павловна багш нэр шигээ толигорхон, шар гэзэгтэй, хамар дээрээ хавчдаг саравч тогтоосон хүүхэн. Хоорондоо холбоостой хоёр дугуй шил наалдуулчихсан юм шиг харагдана.

	Хавчдаг саравчийг дээр үед, жишээлбэл хувьсгалаас өмнө зүүдэг байсан юм гэж Толикт аав нь ярьсан билээ. Одоо бол хавчдаг саравч зүүдэг хүн ховорджээ. Яагаад тэр юм бол оо? Яагаад гэвэл автобусанд ч юм уу дэлгүүрт ч юм уу шахцалдаж чихцэлдэхэд уначих гээд эвгүй байдаг биз. Шахцалдаж байтал бяц унаж орхино. Тэгээд л саравчгүй болно гэсэн үг шүү дээ!

	Дээр үед хүн цөөн байсан хэрэг үү? Тийм л юм байлгүй дээ. Нэг үгээр хэлэхэд дээр үед яагаад хавчдаг саравч зүүдэг байсан, одоо яагаад хоёр чихэн дээгүүр тохоод яг таардаг хоёр гуятай саравч зүүдэг болсны учрыг яг тайлбарлаагүй байгаа хэрэг л дээ. Изольда Павловна нь лав хавчдаг саравч зүүдэг хүн. Яг л Чехов гэсэн үг. Хөрөг зураг нь хичээлийн байрны гудамд хадаатай байдаг Чеховыг Толик сайн таньдаг, «Каштанка» гэдэг зохиолыг нь ч уншсан байв. Чехов бол эелдэг сайхан, их л анхааралтай харцтай. Гэтэл Изольда Павловна ангид орж ирэхдээ хэнийг ч хардаггүй, багшийн ширээ рүү очиж, цонхоор харна. Цүнхээ ширээн дээр шидэж орхиод, хэн рүү ч харалгүй, хүүхэд болгоны толгой дээгүүр тээр дээгүүр, тээр хойшоо харна. Нүүр царайгаа гэрэл гэгээ рүү харуулахгүйн тулд цонхны наана очиж наашаа харж зогсох тун дуртай. Тэгээд зогсож байгааг нь харахад хавчдаг саравчны нь хоёр дугуй шил л гялалзаж харагдана.

	Иймд нь ч болоод Изольда Павловна багшаас Толик их айдаг байв. Изольда Павловна өөрт нь муу юм огт хийгээгүй боловч цаг нь нэг л ирнэ гэж бодогддог байлаа. Изольда Павловна багшийн нүүрээ нуугаад байгааг бодохоос, ангийн хүүхдүүд рүү нэг ч удаа эгцэлж харахгүй байгаад байгааг бодохоос юу ч болж магадгүй санагдана.

	Толик өөрөө ч айдаг, өөр бусад хүүхдийн айдгийг ч мэддэг байв. Тэгэхдээ айдаг нь жаалууд, охид харин: «Изольда Павловна!» «Изольда Павловна!» гэлцэн сүрхий юм болж гүйдэг, өмнө нь очоод үгээ бүтэн хэлж чадахгүй ээрдэг, ам руу нь орчих нь холгүй харагддаг, инээж налигнадаг байлаа. Охид ер нь иймэрхүү л зан араншинтай улс шүү дээ.

	Түүнээс гадна ангийн хүүхдүүд Изольда Павловна багшийн талаар муу ч юм ярьдаггүй, сайн юм ч ярьдаггүй байв. «Хоёр» тавиулсан, уур хүрсэн ч гэсэн юу ч болоогүй юм шиг таг чиг өнгөрсөн нь дээр гэж бодно. Толикийн ангийнхан уу, өөр бас нэг талаар аз нь хаясан улс байв. Яагаад гэвэл Женька гэж бас нэг амьтан бий.

	Женька гэж Изольда Павловна багшийн охин. Изольда Павловна бол анги даасан багш.

	Женькагийн хувьд бол нэг их муу юм мэдэгдээгүй л байгаа юм. Сайн сурдаг. Коля Суворов гээд дандаа онц сурдаг хүүхэд бий л дээ. Женька харин ээжийнхээ хичээл дээр хэчнээн сайн хариуллаа ч гэсэн дөрвөөс дээш дүн авдаггүй байв. Хэнээс ч илүү хариуллаа гэсэн дөрөв. Арай ч дээ!

	Женька харин тайван, уруулаа жимийсхийчихсэн эргэж ирж суудалдаа сууна. Тэгээд завсарлагаагаар Цыпад, манай ээж тэгэхээс тэгэх гэж дөрөв тавьдаг юм гэж тайлбарладаг байв.

	Цыпа, Женькатай маргахаас биеэ барьж, юу ч гэлгүй толгой дохино. Толик харин ээжийнхээ нэр төрийг өргөх гэж их хичээх юм даа гэж бодон тэрүүхэндээ инээд нь хүрдэг байв.

	Тэгснээ тэр дорхноо: «Муу нь юу байгаа юм бэ, багш хүн охиндоо дүн хатуухантай байх хэрэгтэй шүү дээ! Ийм л байх ёстой!» гэж бодон, дэмий юм бодож суусан өөрийгөө зэмлэнэ.

	Гэхдээ л Изольда Павловна охиноосоо нарийн ширийн асуух гэж тун их хичээдэг, Женька ч тэгэхээс тэгж дөрөв тавьж байгаа юм гэж тайлбарлах бас их дуртай. Энэ бүхэн Толикийн дургүйг хүргээд болж өгдөггүй, ер нь л Женькагийн ярьж барьж байгаа байр байдал дургүйг нь хүргээд байдаг байв.

	Женька хүүхэд болгоны талаар хэний ч дуулаагүй сонсоогүй зүйлийг дуулж сонссон царайлна. Хүн болгоныг нэвт шувт харсан юм шиг царайлна гээч. Завсарлагаагаар ямар нэг маргаан гарч гэмээж нь Женька хамгийн сүүлд ам нээнэ. Бараг бүгдээрээ, тэр тусмаа охид түүний л амыг харна. Женька биш, Изольда Павловна л өөрөө гэсэн үг дээ. Ер нь Женька яг ээж шигээ ярьж хэлдэг, нэмэх хасах юмгүйгээр ярьж хэлдэг, Женька юу гэнэ түүний үг эцсийн шийдвэр, түүнтэй маргах зөрөх явдалгүй гэсэн үг байв.

	Тэгээд бас Женькагийн амнаас гарсан эцсийн үг хэний тухай яриа гарсан бэ тэр хүүхдийн хувьд муугаар эргэдэг учиртай байв.

	Хамгийн түрүүнд Цыпа өртсөн юм. Аль ч сургуулийн анги болгон өөрийн залхуу хойрго сурагчтай байдаг байх. Тавын «А»-гийн залхуу хойрго нь Цыпа байсан юм. Цыпа шиг залхуу хойрго амьтан хорвоод ховорхон биз ээ. Нэг удаа багшийн охин Женька хамраа шантайлган байж:

	— Цыпленков оо гэж! ёстой нэг авахын аргагүй сахилгагүй амьтан байна даа! гэж билээ.

	Нойтон алчуураар самбар луу пад хийтэл буулгах гээд гараа яг далайчихсан зогсож байсан Цыпа ийм үг дуулмагц хулхи нь бууж, доод уруул нь доошоо дорвойн унжиж, машины хоёр гэрэл шиг сүртэй байсан хоёр нүдний нь харц бүдгэрсхийгээд унтарчихсан.

	Тэгээд нэг ч их удалгүй зугаалахаар мордсон, өөрөөр хэлбэл хичээл тасалж кино үзэж явсан Цыпа Изоль да Павловнагийн хараанд орсон гэж байгаа. Шинэ багшийнхаа хэн ямар хүн болохыг хүүхдүүд тэгж л анх амьдрал дээр үзэж мэдэж билээ.

	Изольда Павловна хүмүүжүүлнэ гэж ёстой л тээрэмддэг багш байлаа. Эртний Ром улсын бие биед нь сайн шахаж бэхэлсэн хоёр бөөрөнхий чулуутай тээрмээр будаа тээрэмдэж байгаа юм шиг л үзнэ гэсэн үг. Тийм тээрмийн зураг түүхийн номд байдаг шүү дээ. Изольда Павловна тийм тээрэм рүү Цыпаг авч чулуудаад гурил шиг болтол нь нунтагласан юм.

	Ингэж нунтаглах нэг их хэцүү биш л дээ. Изольда Павловна эхний ширээний хүүхдүүдийг буруу, бусад хүүхдүүд рүү харуулж, өмнө нь Цыпаг суулгачхаад хичээл болгон дээр босгож асуудаг болсон, бүтэн сар тэгж асуусан юм.

	Цыпа ч харсаар байтал шал өөр хүн болсон. Тэгэхдээ, хөөрхий минь ямаршуухан амьтан болсон гэж бодно! Заримдаа завсарлагаагаар хөлс цувуулчихсан хөөцөлдөж явдаг ч юм уу ноцолдож байхад нь «Цыпленков!» гээд чангахан дуудчихаж гэмээж нь давхийн цочиж, царай нь цонхийж орхисон, мод шиг болно гэсэн үг.

	Изольда Павловнаг яа юу хий гэнэ яахаас ч юу ч хийхээс ер нь буцаа гэж үү. Ус руу үсэр гэсэн ч үсрэх, уулын оройгоос нис гэсэн ч нисэх, улаан галд ор гэсэн ч орох байх даг шүү.

	Цыпагийн гэнэт ийм өөр хүн болохыг Женька л хийсэн юм.

	Шинэ багштай болохоос өмнө бол Толик Цыпатай ходий сайн хоёр гэж хэлж ч болохоор, Толикийн аавын байгуулж өгсөн талбай дээр хоккей тоглодог, Толик танкчны малгайгаа хааяа өмсүүлдэг байлаа.

	Тэгээд нэг удаа Цыпагийн төрсөн өдрийн баярт очиж ичээгүйгээ ичжээ. Хүн болгон л, хоёр өвөө, хоёр эмээ нь, бусад зочид ээж нь, хурандаа аав нь дор бүрийдээ л бэлэг гардуулж, Толик л хоосон гуяа ганзагалж очсон байв.

	Ёсыг бодож бага зэрэг эргэлдэж байснаа сэмхэн гарч иржээ. Чи өчигдөр яагаад гэнэт хэн алга болчхов оо гэж Цыпа асууна байх гэж бодож байсан боловч цаадах нь Толикийн алга болсныг анзаараагүй юм шиг таг чиг өнгөрчээ.

	Тун ялихгүй юмнаас болж муудалцсан ажээ. Хоккей тоглож байгаад Цыпагийн хаалга руу бөмбөг оруултал цаадах нь оруулсан гэж тооцохгүй, буруу оруулсан гэж дуу тавьжээ. Тоглож байсан бүх хүүхэд ам амандаа тооцолгүй яадаг юм бэ, яг л номоороо орууллаа шүү дээ гэсэн боловч Цыпа харин:

	— Ямар ч байсан тооцохгүй! гэж зөрөөд, Толикийн:

	— Юу гэсэн үг вэ? гэж гайхахад:

	— Тооцохгүй л гэсэн үг дээ! гэж уурлав.

	— Яагаад тооцохгүй гэж? гэхэд нь:

	— Яагаад ий? гэснээ, хэсэг дуугүй байснаа дээрэнгүй нь аргагүй царайлж:

	— Танай аав чинь хэн сэн бил ээ? гэж асуугаад, Толикийн учрыг нь ололгүй гайхахад:

	— Цэргийн ямар цолтой бил ээ? хэмээн тодруулж асуув.

	Толик санаанд ч үгүй:

	— Түрүүч цолтой гэжээ.

	— Танай аав түрүүч бол манай аав хурандаа. Яагаад гэвэл тэгээд л тэр!

	Толик юу ч хэлэлгүй, Цыпагийн толгой дээрээс танкчныхаа малгайг авч гэртээ оржээ.

	Тэгээд л гүйцээ дээ.

	Толик тэгж Цыпатай муудалцсандаа харамсдаггүй боловч Изольда Павловнагийн гарт орж засран хүмүүжиж байхад нь, нэрээр нь дуудахад дав хийж, царай нь цонхийж цайдаг болсныг нь хараад, хичээл болгон дээр асуугдаж хөлсөө цувуулж зогсоход нь нэг бус удаа өрөвдөж хайрладаг байв.

	Женька хүүхэд хүүхдийн хувь заяаг шийдсээр л. Нэг удаа завсарлагаагаар их л гайхсан царайлж:

	— Ивановна юу даа? Маша Ивановагийн онц сурлагатан болдог ч өдий юм байх аа! гэжээ.

	Хөөрхий Маша хэчнээн хичээвч онц сурлагатай охидын тоонд орж нэг л чаддаггүй байв.

	Женька нэг удаа Толикт:

	— Бобров чи яагаад нэг хачин нам жим оргиод байдаг бол оо вэ? гэжээ. Толик ч муу юм болж мэдэх нь гэж бодоод, завсарлагаагаар дуутай шуутайхан байх гэж хичээдэг, тэгээд ч тэнхээ байдгаараа хашхичиж байя гэж шийджээ.

	Женькагийн амнаас зэмлэлийн ийм үг дуулж байхдаа эмээ ээж хоёр нь санаанд нь оржээ. Эмээ нь эхлээд ам нээдэг, түүнийг нь ээж нь жаахан өөрчлөөд яг л тэр хэвээр нь давтдаг байлаа. Түүн шиг Женькагийн амнаас гардаг үг бүхэн өөрийн нь үг биш шиг санагджээ.

	Изольда Павловнагийн үг юм гэж үү?... Толик үүнийг хэлж сайн мэдэхгүй байв. Ер нь яаж мэдэх вэ дээ? Яаж ч мэдэх арга алга. Женька энэ талаар ямар хэлж ярих биш. Энэ бол ердөө л Толикийн санаанд орсон, тийм байж магадгүй гэж тааварласан зүйл. Ангийн нь бусад хүүхэд ч гэсэн ингэж бодоод л өнгөрөхөөс цаашгүй билээ.

	Дор бүрийдээ Изольда Павловнагийн юу ярих хэлэхийг анхааралтай чагнаж, тээр дээгүүр харсаар орж ирэхэд нь нэгэн зэрэг цомцойлдон сууж, бүгдээрээ л Изольда Павловнагийн өмнө бөндөлзөж, дор бүрийдээ л орос хэл, утга зохиолын хичээлд олигтой дүн авахыг хичээдэг, анги даасан багшийнхаа уурыг хүргэхгүйг хичээдэг байлаа.

	Дор бүрийдээ л чухам юуг бүү мэд, ямар нэг юм болохыг хүлээнэ.

	Толик ч нэгэн адил Женькагийн хэлснийг дотроо бодож, юу гэгч болохыг хүлээнэ.

	Ингэж л хүлээдэг, Изольда Павловнагаас айдаг байлаа.

	Тэгтэл нэг өдөр, Толикийн аавыг гэрээсээ яваад нэг их удаагүй байтал сүлжмэл цагаан зах хадсан ногоон плать өмссөн цэмцгэр толигорхон Изольда Павловна ангид орж ирээд, аанай хэн рүү ч харалгүйгээр сурган хүмүүжүүлэх ухааны дээд сургуулийн оюутнууд дадлага хийхээр өнөө маргаашгүй ирнэ, үүнийг та нарт хатуу анхааруулан хэлье гэжээ.

	Толикийн байр байдал гар бөмбөг чулуудсан хүн л гэсэн үг.

	Чулуудаж орхингуут навтас хийн унаж элгээрээ газартай наалдан нүдээ тас аньж хэдийд дэлбэрч пэнхийхийг нь хүлээсэн боловч чимээ байдаггүй. Яамай л даа. цэнэггүй байсан юм байлгүй гэж бодон өндийж харна. Гайтай тэр захидал зам зуураа алга болоо юм бол уу? Алга болчихсон байж ч мэдэх шүү дээ. Аль эсвэл намын хорооныхон хүлээж авч уншиж үзээд, юугаа бичиж байгаа нь энэ вэ, бид коммунист Бобровын ямар хүн болохыг сайн мэднэ, ийм юм огт хийхээргүй хүн гээд, ураад хаячихсан юм бол уу?

	Алга ч болоогүй, урж хаяа ч үгүй байж бас мэднэ. Аав нь томилолтоор явна гэж ярьж байсан. Даан ч харагдахгүй байсан юм, явчихсан юм байлгүй. Хаашаа ч яваагүй хотдоо байгаа бол, үйлдвэрийнхэн нь тэр захидлыг хүлээж авсан бол аав нь аль хэдийнээ Толикийг олж уулзах учиртай. Яаж ч нуугдлаа гэсэн олох шүү дээ.

	Шал өөрөөр эргэсэн ч байж мэднэ. Аав нь захидлыг нь уншиж үзээд, өөдгүй муухайгаар гүтгэж урван тэрсэлсэн хүүгээ хүү гэж тооцохоо больсон юм бил үү?

	Толик: «Яриангүй тэгсэн! Яг л тийм болж таарлаа!» гэж бодон улам шаналах боловч гайтай тэр захидал зам зуураа алга болсон байх гэж горьдсоор л байлаа. Шуудангийнхан өдөрт хэдэн мянга, хэдэн сая захидал тараадаг биз, тэр дундаас чинь ядаж ганц алга болчхож болмоор юм даа? гэж бодно.

	Захидлын хойноос бодох тусам гэмээ улам гэмшиж шанална. Хоёр нүдэнд нь хөх хүрээ татаж, хоол унднаас бараг гарсан учир хацар нь хонхойж ёнхойжээ. Ээж нь үсчинд очиж үз гэж хэд ч дахин хэлсэн боловч аавтайгаа тааралдчихаж магадгүй гэж айгаад очилгүй явсаар толгойтой үс нь дагзаа тэмтрээд үзэхэд баймгай гөхөл сүлжиж болмоор урт болсон баригдана. Амьдрал яг нэг байрандаа зогсож хөшсөн юм шиг, Толик өөрөө эрт галавын арслан заан шиг амьдаараа царцаж хөлдсөн юм шиг санагдана. Цонхны наана бодолд дарагдан сууна. Эсвэл нэг ном барьж, эхлээд л дэлгэсэн тэр хуудасныхаа үг үсгийг ч үзэхгүй бүхэл бүтэн цагаар дэмий ширтэн сууна.

	Шура эмээ нь эхний үед Толик ээж хоёрыг аль алиныг нь огт анзаарсан шинжгүй, бээрсэн ялаа шиг өрөөн дотуур бээцгэнэдэг байв. Ээж нь нэг л хачин байр байдалтай болжээ. Нэг бол уйлаад л унана. Эсвэл гараад алга болж орхино. Хаашаа ч юм бэ явж ирээд гэртээ орж халахгүй байгаа юм шиг довжоон дээрээ хөлөө арчиж, арчиж буцаад л явна, эргээд л ирнэ. Гэртээ орох хэрэгтэй гэсэн ч орох гэж хүсэхгүй, өөрөө өөртэйгөө зөрж маргаж байх шиг санагдана. Ээжийнхээ ингэж л эргэж буцаж байхыг Толик цонхоор харж суудаг байв.

	Иймэрхүү шиг нэлээд хэд хонолоо. Аав нь алга л байв. Захидал хэргээ бүтээгээгүй бололтой. Тэгтэл ч эмээ нь амь орох шиг болов. Ээж эмээ хоёр нь нэг юм нууж хаагаад байгаа янзтай, гаднаас орж ирэхэд нь ярьж байсан юмаа гүйцээлгүй гэнэт таг чиг болно. Аав ээж хоёр нь яадаг байсан бэ яг л тэр дээ. Үүнийг нь Толик нэг биш удаа ажиж мэджээ. Эмээгийн ууртай байгаа нь илт. Үрчгэр нүүр нь улаан ягаан болчихсон, хоёр нүдээ байдгаар нь онийлгочихсон ширээ цоо ширтэх нь холгүй сууж харагдана. Ээж нь бахь байдгаараа усан нүдэлж, өрөөн дотуур ийш тийшээ шуухитнан холхино. Энэ удаа ам хэлээ ололцсон шинжгүй шүү. Хачин юм даа. Эмээ нь ээжийг нь үгэндээ оруулж энэ удаа чадаагүй дэг ээ. Хэн хэний нь байж байгаа нэг л биш

	Нэг орой Толикийг цонхны наана суудгаараа сууж байтал эмээ нь дэлгүүрт очоод ирэх минь гэж яарлаа. Нааш цаашаа бээцгэнэн, гадагшаа үстэй пальтоныхоо бүх дэгээг дэгээдэж байгаа нь цонхны бараан шилэнд тодхон тусаж харагдана. Толик яаж байгаа, юу хийж байгааг нь огтхон ч сонирхолгүй зүгээр л нэг харж суув. Тэгтэл чинь гарахынхаа өмнөхөн ээжийг нь цаанаа нэг учиртай нудраад авч харагдав.

	Хаалга хамхигдав уу үгүй юу эргэж харахад нь ээжийн нь хоёр уруул өмөлзөж харагдав. Эмээгийн хатуу гараар нудруулсандаа уйлж байгаа юм байхдаа гэж бодов. Эмээгийн гар аль зэрэг хатууг Толик юу эс андах билээ. Тэгтэл харин ээж нь гүйж ирж өмнө нь өвдөг сөхрөн сууж;

	— Толик оо! Миний хүү! гээд, нулимс бөмбөрүүлэв.

	— Ээж ээ, яагаа вэ? Юу бол оо вэ? гээд, босох гэсэн боловч ээж нь зуураад босгосонгүй. Хоёр гараараа тас тэвэрч, нүүрээ мөрөнд нь наалдуулан тэнхээ байдгаараа гиншин уйлав.

	Толик яах ч учраа ололгүй,, нялх хүүхэд аргадаж байгаа юм шиг толгойг нь илбэн, авцалдаа уялдаагүй хэдэн үг хэлэхчээ болохдоо өөрөө хариугүй уйлах шахав.

	Ээж нь нулимс цувуулан:

	— Толик минь! Миний хүү! Хоёулаа одоо яана аа? Аав чинь чи бид хоёрыг хаяад явчихсан, бүр явчихсан шүү дээ. Хоёулаа аавыгаа яаж эргүүлж авчрах вэ? Ямар арга байна аа? гэж шивгэнэнэ.

	Яаж эргүүлж авчрах вэ? Яаж эргүүлж авчрах арга ухаанаа Толик мэдэж байсан сан бол аавыгаа өдийд зуу ч дахиад эргүүлээд аваад ирсэн байх шүү дээ. Гэхдээ хамаг учир үүнд биш хэрэг шүү дээ. Ер нь тэгээд эмээ л хөөж туугаад, ээж дув дуугүй суусаар байгаад явуулчихсанаас биш аавын нь буруу биш байлаа.

	Ээж нь эхэр татан уйлсаар л, Толик уйлахгүйн тулд, уйдаж гүйцсэн, гомдож гүйцсэн, юу ч хийж чадахгүй цөхрөнгөө барсандаа болоод чоно шиг муухай гэнгэнэхгүйг хичээн шүдээ зуув. Тэгээд хоолой чичрүүлэн:

	— Уйлаад яах вэ. Уйллаа гээд тус болох биш гэж хүний үгээр үг хийхэд нь ээж нь:

	— Нээрээ ч дээ гээд, толгой өндийлгөв. Хоёр нүд нь бөлцийж улайсан, хацар нь үнгэж үрлэсэн юм шиг үрчийчихсэн, царай зүс ч үгүй өрөвдөлтэй амьтан болж гүйцжээ.

	Тэгтэл харин:

	— Толик минь, хүү минь аавыгаа эргүүлж авчирч ганцхан чи л чадна! Ганцхан чи л... гэснээ, санаа алдан:

	— Дахиад нэг захидал бич... Дахиад бич... гэв.

	Толик босон харайж холдлоо. Хамаг нүүр нь чинэрэн хачин болсон амьтан:

	— Юу! Юу гэнэ ээ! гэж дуу алдав.

	— Нэг удаа бичээд нэмэр болсонгүй. Дахиад бичих хэрэгтэй байна. Тэгвэл л эргээд ирнэ. Харж л байгаарай, эргээд ирнэ дээ гэж үглэн өндийж байгаа ээж нь гэнэтхэн ээж нь биш, бурхандаа мөргөж мөргөж босож байгаа эмээ нь шиг санагдав.

	— Юу ярина вэ? Яасан ичдэггүй юм бэ? гэж Толик хашхирав.

	Хамаг бие салганана. Гэрт дулаахан байсан хэр нь хөлдөх гэж байгаа юм шиг чичирч: «Захидал бич гэнэ үү? Дахиад бичих хэрэг үү?» гэж бодоод:

	— Та чинь яасан юмны учир мэддэггүй хүн бэ? гэж дуу алдахад нь ээж нь:

	— Мэдэж байна! Би буруутайгаа мэдэж байна. Тэгэхдээ Толик минь, хамгийн гол нь одоо аавыг чинь эргүүлж авчрах хэрэгтэй байна! Ямар ч аргаар хамаагүй эргүүлж авчрах хэрэгтэй байна! Дуулж байна уу? хэмээн аавын нь араас хөөж яваа юм шиг амьсгаадан, хоёр гар нь салганан: — Эргээд ирж гэмээж нь бүх юм өөр болно... Бүх юм өөр болно гэж би чамд амлая! гэв.

	Толик өөрийгөө аавыгаа гүтгэсэн захидал бичиж суугаагаар төсөөлөн бодож дав хийн: «Тэр ч харин больё. Яасан ч бичихгүй!» гэж шүд зуув. Тэгтэл эмээ нь гарахдаа ээжийг нь нудраад авч байсан санаанд нь орлоо. Тэгэхэд нь үүдэнд юу гэж бээцгэнээд байсан учрыг нь сайн мэдээгүй билээ. Ийм учиртай байсан хэрэг байх нь ээ! Хар буусан нь ёсоороо болж таарлаа. Аятайхан ярилцаж тохирсон байх нь! «Тэгэхэд нь харин би нь гэж нэг тэнэг толгой ам хэлээ ололцсонгүй дээ гэж гайхаж байсан гээч! Ам хэлээ мөн ч ололцсонгүйеэ дээ! Аятайхан ярьж тохирсон хэрэг байх нь!» гэж учрыг олсон Толик уур нь хүрч:

	— Яасан ичдэггүй амьтан бэ! Амлая гээд байгаа шүү! Эмээгийн үгээр худлаа хэлж байгааг чинь мэдэж байна! гэж хашхирав.

	Ээжийгээ арга учраа хэлнэ байх, дахиад л уйлж унжина байх гэж бодсон чинь үгүй шүү, харин ч нулимсаа арчин, гунигтайгаар:

	— Эмээ чинь чамаар албадаж байгаад бичүүлээрэй гэсэн юм. Яаж албадах вэ дээ? Зодох уу? Чамайгаа би дахиад яасан ч зодуулахгүй, Тэгээд ч би чамаасаа гуйж байна. Үнэмшихгүй байвал чинь дахиад өвдөг сөгдөх үү? гэлээ.

	Толик өлгүүр лүү ухас хийж, пальтогоо авав.

	Ээж нь:

	— Толик минь! гэж дуу тавин, араас нь ирж зуурлаа.

	— Хүү минь чи аавыгаа эргээд ирээсэй гэж бодохгүй байна гэж үү дээ?

	Ээж нь эхэр татан уйлж, Толик гараас нь мултрах гэж тэмүүлж байлаа. Тэгтэл ч гэнэт түлхэж орхиод, усанд живж үхэх гэж байгаа хүн шиг цангинасан дуугаар:

	— Чи бас явах нь уу? Бас явъя гэж шийдээ юм биз дээ? Хувиа хичээсэн амьтан минь явж л байхгүй юу! Эцэг шигээ хар амиа хичээмэр! Та хоёр ч иймэрхүү л улс л даа! гэж дуу тавив.

	Толик нэг мэдэх нь ээ гадаа гараад ирсэн явж байлаа. Пальтогоо сугандаа хавчуулчихсан, яагаад ч тэр вэ ерөөсөө даараагүй байв. Саяхан гэрт бөмбөгнөтөл чичирч байсан хүн чинь харин халууцаж байх юм. Пальтогоо өмсөх зуур: «Яасан ч бичихгүй юм шүү! Яаж ч тамлаж зовоолоо гэсэн ёстой хол биз дээ»! гэж бодоод, жаахан тайвширлаа. Аль түрүүнд ингэж шийдсэн, эргэж буцахгүйгээр шийдсэн, энэ талаар ер нь эргэлзэж тээнэгэлзээд байх юу ч үгүй байв. Түрүүчийнхээ бичсэнийг яая гэж, түүнээсээ болж өөрийгөө хамгийн өөдгүй, булай амьтан гэж жигшиж явлаа. Тиймдээ ч, «Одоо ч харин больё!» гэж хатуу шийдсэн хэрэг билээ. Харин тэгтэл хатуу шийдлээ гээд, санаа сэтгэл нь амарсангүй.

	Нүд нь бөлцийж, нүүр царай нь. хавагнаж хачин, өрөвдөлтэй болж гүйцсэн ээж нь бодогдоно. Дахиад нэг захидал бичвэл тус болно гэж үнэн голоос болсондоо өөрийнхөө хүүгийн өмнө, Толикийн өмнө өвдөг сөгдөж, гуйж гувшиж байгаа нь нүдэнд харагдана. Нэг удаа бичээд нэмэр болоогүй боловч дахиад нэг бичвэл нэмэр болно, ямар ч аргаар хамаагүй аавыг нь эргүүлж авчирдаг хэрэг гэж бодож байгаа хүн дээ.

	Толик тун ч их шаналж: «Ээж минь дээ, ямар ч аргаар гэдэг чинь юу гэсэн үг вэ? Өөдгүй арга хэрэглэнэ гэдэг чинь юу гэсэн үг вэ? Хүний улсад найдаад юугаа хийнэ? Тэднүүс чинь аавыг гэрт нь албын хүчээр буцааж ирүүлж яаж чадах юм бэ? таны өөрийн тогтоож чадаагүй хүнийг хажуугийн тэр улс тогтоож яаж чадах хэрэг вэ? Та анхнаасаа тогтооё гэж бодоогүй шүү дээ... Тэгэхлээр одоо ямар ч арга алга... » гэж бодож явав.

	Ийнхүү бодож явснаа дороо зогсоод: «Тэгэхдээ харин амласан даа. Аавыг эргээд ирэх юм бол бүх юм өөр болно гэж амласан шүү... » гэж бодоод ганцаараа инээмсэглэв. Бүх юм тэгж санасан бодсон ёсоор, хялбархан бүтдэг бол ч, гомдол бичээд л аавыгаа буцаагаад ирдэг, аав нь эргээд л ирдэг, бүх юм өөр болчихдог бол ч яах вэ л дээ. Шура эмээ нь аавыг нь талх давс барьсаар угтаж, толгойгоо шороодтол мэхэлзэж бөхөлздөг бол ч яах вэ л дээ. Мөн ч тэгнэ байх аа! Энэ насандаа л үгүй байх!

	Энэ бүхэн бол мэдээжээр зүйл шүү дээ. Ганцхан ээж нь, ээж нь л байлаа. Уйлж гуйгаад болдоггүй. Яаж гуйсан гэж бодно? Царай зүс гэж ерөөсөө байхгүй болсон амьтан өмнө нь зогсож байх шиг санагдана.

	Толик байшингийн булан хүрч зогсов. Мөнгөн сүлдтэй шуудангийн хайрцаг чийдэнгийн гэрэлд цэнхэр ягаан өнгөтэй юм шиг харагдана. Аавынхаа талаар бичсэн гомдлыг нь Шура эмээ нь энэ хайрцаг руу авчирч хийгээ шүү дээ. Шуудангийн хайрцаг руу сэмээрхэн явж очив. Хэдэн захидал багтдаг юм бол? Ийм том хайрцагт чинь мянга ч лав л даа. Үгүй ер нь тэгээд мянгын мянган захидлаас чинь ядаж ганц нь гээгдчихдэггүй юм байх даа?

	Архан талд нь машин ирж зогсох дуулдав. Эргээд харсан чинь улаан өнгөтэй «Москвич» машинаас өд хатгасан шляптай, өтгөн хууз сахалтай залуу гарч ирэв. Насаар бол залуухан хэр нь илбэчнийх шиг бавгар өтгөн сахалтай хар хүү, хөгжилтэйгөөр:

	 

	Цог-той жавхаатай нөхөд өө!

	Зол-боо хийморьтой алхал!

	 

	хэмээн илбэчний биш, жирийн дуу аялж байв.

	Төмөр амсартай хүүдий хуйлаад сугавчилсан харагдана. Сахалт хар хүү дуу аялсаар шуудангийн хайрцгийн дэргэд очиж хүүдийгээ дэлгэн амсрыг нь хайрцгийн ёроолд яаж ч юм амархан тогтоосноо Толик руу эргэн харж:

	— Сайн биз дээ? гэв.

	Толик өөдөөс нь инээд алдаж, гүзээ үлээж байгаа юм шиг цүндийж байгаа хүүдийг нь ажиглаж зогсов. Олон захидал шаржигнан гоожиж байгаа чимээг сахалт хар хүү хөгжмөө хөглөж байгаа хөгжимч шиг чих тавин чагнаж, инээсэн харагдав.

	Шляптай хар хүү захидлаар дүүрсэн хүүдийгээ хайрцгийн ёроолоос сурамгай салгаж аваад, Толик руу нүд ирмэн, түрүүчийнх шигээ хөгжилтэйгөөр:

	— Баяртай шив дээ! гэлээ.

	Залуу дуугаа аялсаар машин руугаа очлоо. Толик гэнэт түүнийг дуудаж зогсоомоор санагдсанд:

	— Жаахан хүлээгээрэй! Нэг юм асууя, захидал алга болчихно гэж байх уу? гэж дуу алдав.

	Хар хүүгийн юу гэж хэлэх бол гэж бодохоос зүрх нь түг түг цохилж эхлэв. Хар хүүгийн юу гэхээс тун их юм шалтгаалах байлаа. Сахалт хар хүү рүү үнэхээр илбэчинтэй тааралдсан юм шиг ширтэж байтал нь өд хатгасан шляптай эр машиндаа сууж байх зуураа:

	— Энэ дэлхий дээр байж болохгүй юм гэж ер нь юу байх билээ дээ! гэж дотрыг нь онгойлгов.

	Машин пүр-пүр дуугарч дугуй нь чахран зүүд шиг алга болов. Толик шуудангийн хайрцгийн дэргэд очиж тонгойн ёроолыг нь харав. Битүү л төмөр байх юм. Хөдөлгөж үзэх гэсэн хөдөлсөнгүй, Тогшиж үзсэн чинь хөгшин хүн шиг хүнгэнэж гүнгэнэлээ.

	Хашааны хаалгаар орох гэж явтал нь Поля авгай дуудлаа. Хүн хүлээж байгаа юм бол уу гэлтэй хаалганы хажуугийн сандал дээр хамрын нь үзүүр даарч хөхөрчихсөн сууж байв.

	Толикийн зогсоход Поля гуай өөрөө босож, яг дэргэд нь ирээд яаж хэлье дээ гэж зүрхшээсэн янзтай хоолой засан, хамрынхаа үзүүрийг нухлаад:

	— Ингэхэд ер нь, ингэхэд ер нь, Толик минь, аавтайгаа та хоёр байна шүү, ээжийгээ ингэж ганцаарыг орхиод байж болохгүй. Цаад эмээ чинь идчихнэ шүү дээ.

	Өөр хүн байсан бол Толик бусдын хэрэг явдал танд ямар хамаатай юм бэ гэж бодоод л тэр дор нь яваад өгөх байлаа. Харин Поля гуай бол өөр хүн, жирийн нэг айл хөрш мөртөө жинхэнэ төрөл садан шиг хүн билээ.

	Поля гуай Толикийг өлгийтэй, иймхэн байхын нь мэднэ гэж ярьдаг. Толик ч таван настай байхдаа аав ээждээ: «Цай уу... явлаа» гэж хэлээд Поля гуайнд явж ордог байснаа мартаагүй билээ. Поля гуай орох болгонд нь жангуаст дарсан өргөст хэмх ч юм уу, ваар саванд хийсэн бүржмэл чихрээр дайлдаг байжээ. Толик жижигхэн байхдаа чухам тэр амттан шимттэнд болж Поля гуайнд ордог байсан ч байж болох л доо. Одоо бол үгүй. Поля гуайнд ороод очиход л сайхан. Ганц муу бүдэг чийдэнтэй нийтийн байрны харанхуй гудмын дэргэд, өөрийн нь цэвэр цэмцгэр хэр нь тохь тухгүй, баяр хөөргүй өрөөний нь дэргэд Поля гуайн жижигхэн өрөө Толикт ёстой диваажин санагдана.

	Поля гуай ганцаархнаа сууна. Нөхөр нь дайнд яваад залуухнаараа, Толикийг төрөө ч үгүй байхад, Толикийн байтугай ээж аав хоёрыг нь сургуульд сурдаг байхад амь үрэгджээ. Поля гуайн залуухнаараа нөхрийн зураг өрөөний нь нэг буланд, цонхны хажууд хадаатай бурхан шиг харагдана. Поля гуай харин мөргөдөггүй гунигтай харцаар ширтэн, өмнө нь удтал зогсдог байлаа. Нэг хэсэгтээ нөхрийнхөө зургийн өмнө уйлсан зогсож харагддаг байсан бол он жил улиран өнгөрч Поля гуай ч хөгшрөөд уйлахаа больжээ. Нөхөр нь харин дандаа л залуухан хэвээрээ харагдана.

	Тийнхүү ширтэн харсаар хоёр нүдний нь харц сүүмийн сүүмийсээр холын хол яваад өгч байгаа юм шиг санагддаг. Тэртээ холын Толикийн огт мэдэх ч үгүй цаг үе рүү, нөхөр шигээ залуухан байсан, цовоо сэргэлэн, царайлаг сайхан бүсгүй байсан тэр цаг үе рүүгээ ч яваад өгч байгаа ч юм бил үү дээ. Одоо бол хөөрхий, өмхөрсөн мод шиг өтөлж, үрчийж хорчийж л дээ.

	Поля гуай тэгэхэд ямар хүн байсан бол, одоо юу юу гэж бодож байгаа бол? гэж Толик үе үе боддог байв. Юугаа бодоод инээмсэглээ юм бол, үрчлээ хорчлоо болсон, уйтгар гунигт дарагдсан нүүр царай нь юундаа ингэтлээ сэргэдэг, залуухан сайхан болчих шиг болдог юм бол? гэж боддог байв.

	Поля гуай тийнхүү бөөн бодол болж, зүүрмэглэсэн хүн шиг сууж байснаа гэнэт сэхээ орж, юм хумаа янзалж, цай чанан Толикийг амттан шимттэнээр дайлж гарах л даа.

	Толик Поля гуайг өрөвддөг. илүү дутуу үггүй, бусад айлын юманд дуртай авгай хүүхнүүд шиг элдэв юм асууж шалгаагаад байдаггүйд нь болоод хүндэтгэдэг байлаа. Тиймдээ ч өөр хүнтэй биш, Поля гуайтай тааралдсандаа харин ч баярлав.

	Поля гуай хүн дуулчих вий гэсэн шиг чихэнд нь ойртож:

	— Энэ бол жирийн нэг, багачуулын хэрэг биш л дээ. Тэгэхдээ л юм бодох хэрэгтэй! гэснээ, санаа алдаад,

	— ер нь чи аавтайгаа очиж уулз гэв.

	Толик толгой дохиод цааш явлаа. Зүрх нь дахиад хүчтэй цохилов. Поля гуайн хэлдэг л зөв. Аавтайгаа л очиж уулзах хэрэгтэй юм! Хэцүү ч гэсэн уулзах л хэрэгтэй болов.

	Гэртээ ороход нь ширээн дээр данхтай цайны уур савсаж, эмээ нь хэдэн мойног хурууныхаа үзүүр дээр дийз тавьчихсан түүнээсээ оочилж, ээжийн нь өмнө аяга тавиастай байвч цай уух байтугай, аяга руу харсан ч шинжгүй сууна.

	Толик хөшсөн юм шиг хөдлөхгүй таг чиг суугаа ээжийгээ хажуугаас нь ажих зуур аягандаа цай хийж, амаа арай түлчхэлгүй чанга чанга оочилж эхлэв.

	Ийнхүү гурвуул цай ууж суухдаа Толик эзэнгүй байгаа дөрөвдөх сандал руу гунигтай харж, ингээд сууж байтал хаалга гэнэт онгойж аав минь ороод ирдэг бол ямар сайхан бэ гэж бодлоо. Суудалдаа ирж суухад нь ээж нь инээд алдан ааг ханхалсан өтгөн хүрэн цайтай шилэн аяга өмнө нь тавих шүү дээ. Тэгээд аав нь хэзээ язааныхаараа сонин дэлгэж нүднийхээ өмнөхөн бариад, цайгаа чимээгүйхэн ууна. Дөрвүүлээ сууж байдаг бол яг ингээд таг чиг оргиж суусан ч хамаа алга, эмээтэй муудалцаж хэрэлдэж байсан ч хамаа алга л даа. Гурвуулхнаа ингээд сууж байх биш, дөрөв дэх Сандал эзэнгүйдэж харагддаг биш бол юу ч болж байсан хамаа алга санагдана.

	Одоо ер нь хаана байгаа бол? Харанхуй болгож байж хатуу модон сандал дээр хэвтэх гээд муу цүнхээ барьчихсан галт тэрэгний буудлын гадаа сууж байгаа бол уу? Нийтийн байранд нөхөдтэйгөө тамхи баагиулаад, энээ тэрээхэн юм ярьж, дотроо ээжийг нь, . Толик хүүгээ, түүгээр ч барахгүй эмээг нь ч бодоод сууж байгаа бол уу? Эсвэл томилолт аваад вагонд суучихсан хаана ч юм бэ донсолгоонд зайлагдаж яваа бол уу? Хайртай сайхан аав нь хаана явдаг бол? Энэ улс ер нь яахаараа ингэж салах явах дээрээ хүрдэг юм бол оо?

	Тэгтэл ээж нь гэнэт эхрэн уйлж, хоёр гараараа нүүрээ тагласнаа хэнд ч хэлж байгааг бүү мэд.

	— Юу гэсэн үг вэ!... Яаж ингэж байх юм бэ? Ерөөсөө олж уулзах минь! гэж дуу тавив.

	Эмээ нь дийзнийхээ ёроол руу гөлөрсөн хэвээр, хэнэг ч үгүй царайлан:

	— Тэг тэг. Очиж царайчил! Гутлын нь өлмийг долоо! гэв.

	Ээж нь тэгж гэнэтхэн эхрэн уйлаагүй, тэгж дуу тавиагүй сэн бол, Шура эмээ нь тэгж хэнэг ч үгүй царайлан эгдүүтэй хорон тэр үгийг хэлээгүй сэн бол тийм юм болохгүй байсныг Толик хожим хойно л ухаарч билээ. Толик тэгж эмээгээ жигшихгүй байсан, тэгж хашхирч бархирахгүй байсан, ер нь бусад юм ч болохгүй байсан л даа.

	Толик харин зэвүү нь хүрсэн, үнэн голоос жигшсэндээ болоод тэсэлгүй, эмээ рүүгээ зааж:

	— Ээж минь, энэ хорт могойн дэргэдээс хурдхан зайлъя! гэж чарлажээ. 

	Хамаг бие сэтгэл нь хачин оргиод, ууж байсан аягатай халуун цайгаа улаан нүүр лүү нь аягатай чигээр нь чулуудахаас ч буцахааргүй болоод байсан боловч эмээгийнхээ байж байгаа байр байдлыг хараад хувинтай хүйтэн ус толгой руугаа цутгуулсан юм шиг сэхээ оржээ. Яагаад гэвэл эмээ нь хашхирч бархирсангүй, ердөө л ээж рүү нь харж хүйтнээр инээмсэглэв. Ердөө л ганцхан хялам хийв. Гэхдээ харин яаж харсан гэж бодно! Яг л «юу гэмээр байна даа, хэлээд орхи!» гэх шиг.

	Ээж нь Толик руу харснаа харц нь бууж толгой унжуулан сулхан муу дуугаар:

	— Хүү минь! Толик минь! Дахиад нэг удаа бичиж үз! гэв.

	Толик мэл гайхлаа. Өөдгүй амьтан, ёстой өөдгүй амьтан! Энэ муу чавганцын номхон боол доо, чамайг! гэж бодлоо.

	Гэтэл эмээ нь дийзний ёроол ширтсэн хэвээр:

	— Наадахыгаа гуйгаад юу хийх гэсэн юм бэ? Бичих хэрэгтэй юмаа бичих ёстой хүндээ би өөрөө бичнэ гэлээ.

	Толикийн толгой дээрээс аянга буусан юм шиг болов. Амьсгаа нь давчдан, толгой дотор нь үл үзэгдэх бөмбөлөг, эрэг шураг, эсэн бусын юм эргэлдэн хуйлралдах шиг болжээ. Шуудангийн хайрцаг, өд хатгасан шляп малгайтай сахалт хар хүү, түүний аялж байсан дуу, түүнтэй сольсон хоёр гурван үг санаанд нь орлоо. «Эмээ өөрөө бичиж гэмээж нь бүр ч муу юм болно» гэсэн бодол зурс хийв.

	Толик нойрмогоороо амьтан шиг босож, цаас авч эргэж суув.

	Хоолой чичгэнүүлэн,

	— Юу гэж бичих юм бэ? гээд харахад нь эмээ ээж хоёр нь үнэмшээгүй янзтай ширтэж байв. Тэгэхэд нь бүр байж ядсан янзтай:

	— Юу гэж бичих юм бэ? Бушуул л даа! гэж яаруулав.

	Шура эмээ нь итгэл муутайхан:

	— Хотын намын хороонд... гэснээ дахиад дийлснээ мэдсэн янзтай сэргэж сэртийлээ.

	Толик: «Гайгүй дээ! Баярлаж л бай!» гэж хорсолтой бодоод, үзгээ чахартал даран бичиж эхлэв.

	Бичиж гүйцэхэд нь үдэш орой болсон байсан учир эмээ нь өглөө очоод хайрцагт хийчихнэ ээ гэлээ.

	Толик шуудангийн хайрцгийн дэргэд хэдэн цаг зогсов.

	Бүр даарч бээрсэн боловч өнөөдөр яамай ням гараг, Өчигдрийн явдлаас болж хичээл таслахгүй нь гэж өөрийгөө тайтгаруулж байв.

	Өчигдөр ёстой л дайсны пулемётын нууцавчийн амсар цээжээрээ тагласнаас өөрцгүй болсон.

	Ингэж өөрийгөө зөвтгөж цагаатгах бодол төрөхөөс ердөө ганцхан минутын өмнө бол яадаг ч байсан аавынхаа талаар гомдол мэдүүлэхгүй гэж хатуу шийдсэн байв. Гэтэл эмээ нь харин өөрөө бичнэ гэж хачин их сандаргажээ.

	«Сийхгүй бичнэ шүү!» гэж бодсон Толик гэнэт айж, ийм үед зүгээр хараад сууж байх ёсгүйгээ, гар хумхиад сууж байж чадахгүйгээ ойлгожээ. Эхнийхийг бол зодож нүдэхэд нь тэсэлгүй бичсэн үнэн бөгөөд түүнийхээ хариуцлагыг хүлээхдээ л хүлээх байлаа. Гэтэл хамаг юм өөр боллоо. Юм бүхний хариуцлага толгой дээр нь буухаар шийдлээ. Эмээ нь гомдол бичиж гэмээж нь түүний нь хариуцлагыг ч бас хүлээж таарна гэсэн үг.

	Шляп малгайтай сахалт хар хүү гэнэт санаанд нь оржээ. Тэгээд л босон харайж цаас аваад, эмээгийнхээ хэлсэн болгоныг бичсэн хэрэг байв. Одоогийн энэ бичиж байгаа бичиг нь хүрэх ёстой хүндээ хүрэхгүй, хэзээ ч хүрэхгүй гэж яв цав бодон их л хичээнгүй, дотроо бах тав болж бичжээ.

	Сахалт хар хүү цаасан дээрээс инээж байх шиг санагдана.

	Сахалт хархүү хөгжилтэйгөөр нүд ирмэж, түүнийг тусална гэж Толик ч мэдэж байлаа.

	Юм бүхэн санасан ёсоор болох, санаа зовох хэрэггүй байв.

	Толик шуудангийн хайрцгийн дэргэд эсгий гутлынхаа хоншоорыг хооронд нь мөргөлдүүлэн нэгийг нь нөгөөгөөр цохиж хөл бүлээцүүлэх зуур эмээгээ нэг удаа дөнгөсөндөө баяртай байв. Хоккей тоглож байгаад хажуухнаар нь л бөмбөг гулсуулж орхисон юм шиг санагдана. Дороо цовхчиж дэвхцэн, зодолдож байгаа юм шиг хий хий цохилж бээрээгээ гаргана. Санаа сэтгэл нь амар тайван, сайхан байсан учир өчигдрийн хар хүүгийн хөгжилтэй дууг:

	 

	Цог-той жавхаатай нөхөд өө!

	Зол-боо хийморьтой алхал! 

	 

	хэмээн аялав.

	Өчигдөр тэр залуутай тэгж тааралдах гэж, тийм хэцүү цаг мөчид тэгээд санаанд нь гэнэт орох гэж байх уу? Тэргүй бол ч энэ эмээ юу, бөөн балаг тарих байсан шүү. Одоо зүгээр. Одоо тэвчээртэйхэн л хүлээх хэрэгтэй. Сахалт хар хүү ирж гэмээж нь даарах хөрөх ч бага хэрэг.

	Одоохон улаан «Москвичээрээ» давхиж ирээд зогсоно. Тэгэхэд нь хэзээ язааны танил шиг мэндлээд, захидлаа буцааж авах гэсэн юм сан гэж гуйна. Нэг арга бодож олно л доо. Буруу хаяглачихжээ ч гэдэг юм уу, ерөөсөө явуулахаа болив гэж хэлдэг хэрэг. Эсвэл бүр үнэнээ хэлсэн ч болно шүү дээ. Толик ингэж бодоод хамаг бие нь халуу оргих шиг болов. Сайхан зантай, сайн залуу байна билээ, учир ойлгоно байх. Тэгээд захидлыг нь буцааж өгнө байх. Буцааж өгөлгүй ер нь яах вэ дээ.

	Толик бүр бээрсэн хэр нь унжийж урвайсангүй, улам ч дэвхцэж цовхчин, өчигдөр өчүүхэн ч айх юмгүй өөрөө бичиж, ёстой л дайсны пулемётын нууцавчийн амыг цээжээрээ тагласан шиг гавьяа байгуулсан өөрийгөө дотроо магтан галтай цогтой тэр нэг залуугийн тухай дууг амандаа аялна. Өчигдөр ер нь тун зөв юм хийсэн санагдана. Сахалт хар хүүг итгэхгүй оргиод байвал нь захидлаа задалж үзүүлнэ. Өөр бусдынх биш, өөрийнх нь захидал мөн байна гэж ойлгоно. Харин эмээ нь өөрөө бичсэн бол шуудан хүргэгч үнэмшихгүй, сургуулийн сурагч хэзээ ийм сарийсан сэрийсэн бичигтэй байсан юм бэ гэж мэдэх л дээ. Тэгээд л баларлаа гэсэн үг. Уг гомдол зохих хүнийхээ гарт орно гэсэн үг. Тэгээд ч Толик өчигдөр түргэн зуур шийдсэн хэр нь нэгд нэгэнгүй бодож тунгаасан нь яамай байлаа.

	Даарсандаа дагжин чичрэх боловч радиогоор чичирнэ гэдэг бол даарснаас зөвхөн болдог зүйл биш, энэ бол нэг ёсондоо бие махбодын арга заль гэсэн үг, хүн өөрөө хүссэн хүсээгүй л чичрээд эхэлдэг, энэ бол булчингууд бүлээсэж чичгэнэн хөдөлж байгаа хэрэг гэсэн лекц сонссоноо санаад бөмбөгнөн чичирч байгаа бие махбодынхоо арга зальтайг гайхсан төдийгүй яасан догь хэрэг вэ гэж магтангуй байв.

	Тэгтэл ч машины тоормос чахрахад булчингууд нь чичирч байснаа гэнэт больсонд шуудангийн хайрцгийн дэргэд дэвхцэж цовхчиж байх зуураа бодож боловсруулсан үгээ өд хатгасан шляптай, хөгжилтэй залууд очиж хэлэхээр машин руу гүйж хүрэв. «Ах аа, би танаас нэг зүйл гуйх гэсэн юм сан» гэж их л элэгсэг дотноор хэлэхэд мань залуу дороо зогсоод өөр шиг нь элэгсэг дотно ярилцана гэж бат итгэж байв.

	Машины хаалга хамхигдахад элэгсэг дотно үгээ хэлэхээр ам ангайсан боловч «Москвич» машинаас сахалт хар хүү биш, харин нэг тарган бүдүүн эр гарч ирэв.

	Толик руу харсан ч үгүй, хажуугаар нь тохойгоороо дайрч унагах шахан өнгөрөөд, хайрцгийн ёроолд хүүдийнийхээ амсрыг углаж сэгсэрснээ тэр дор нь мулт татаж авав. Хүүдий рүү гоожиж байгаа олон захидал шоржигнон шаржигнаж байгааг ч огт анзаарсан, сонирхсон янзгүй. Хийж байгаа ажлынхаа талаар биш, өөр ямар нэг бодолд автсан царайтай харагдана.

	Нэг ажилд удсан хүн уг ажилдаа дасаж дадсан, түүнийгээ тоохоо байсан янзтай байдгийг Толик нэг бус удаа харсан билээ. Жишээлбэл, хүн хүнээс тав таван копейк хурааж аваад оронд нь билет тасалж өгч суудаг автобусны кондуктор шал өөр бодол болсон царайтай, билет биш өөр ямар нэг юм тасалж өгч байгаа юм шиг, ерөөсөө л кондуктор биш, өөр ямар нэг ажилтай хүн шиг харагддаг.

	Дэлгүүрийн мөнгө хураагч ч гэсэн дээ. Өмнө нь өдий төдий хүн цуваад зогсчихсон байхад чинь гэнэтхэн мөнгөө тоолоод эхэлнэ шүү дээ. Олон гар дамжин үнгэгдэж үрчийсэн тэр олон цаасыг чинь сагсайтал нь сагсайтал нь тоолно доо. Банканд ч юм уу, хэнд ч юм бэ, тушаах ёстой хүнд нь тушаачихгүй яасан хэрэг вэ, тоолоод л сууна. Тоолсон шиг тоолдог бол бас ч яах вэ л дээ. Тэгэхгүй шүү. Яг л нэг тооны машин гэсэн үг тоолж байгаа мөнгө рүүгээ, өмнө нь зогсож байгаа, өдий төдий хүн рүү харсан ч шинжгүй сууна.

	Энэ хүн ч гэсэн дээ. Машинтай давхиж ирээд л, хүүдийнийхээ амсрыг хайрцгийн ёроолд тосож хэсэг зогссоноо мулт татаж аваад л эргэх нь тэр. Яасан, юу хийснээ ч өөрөө ер нь мэднэ гэж үү. Яг л автомат гэсэн. үг. Нэг хоёр гурав гээд л гүйцэх нь тэр.

	Бүдүүн эр машин руугаа эргэв. Одоохон яваад өгнө гэсэн үг. Толик сандарсандаа болоод элэгсэг дотно үгээ ч мартаж орхиод, араас нь ухасхийн:

	— Ах аа, захидлыг минь эргүүлж өгөөч дээ! гэж дуу алдав.

	Бүдүүн эр толгой дээрээс нь бөөн хар үүл шиг хүглийж, сөөнгө луугаар:

	— Юуны чинь захидал? гэв.

	— Би захидлаа буруу хаяглачхаж! гэхэд нь:

	— Дахиад биччихгүй юу! гэлээ.

	— Юу гэсэн үг вэ, ах минь? Дахиж яаж бичих вэ дээ? гэхэд нь шуудан хүргэгч гэдсээ цүзгэнүүлэн машин руугаа очих зуур:

	— Өөр арга алга даа, захидал буцааж өгдөг ёс байхгүй гэв.

	Ийм юм болно, ингэж баларна гэж яаж мэдэх билээ. Толикийн хамаг найдвар хоромхон зуурын төдийд ингэж балардаг байжээ. Болдог сайн ганц арга бодож оллоо гэж саяхан болтол баяртай хөөртэй байсан билээ. Хэний ч санаанд орохгүй шүү дээ, захидал байсан, алга л болж орхио биз дээ гэж бодож байлаа. Бичсэн үү гэвэл бичсэн, хайрцаг руу хийсэн үү гэвэл хийсэн. Тэгээд л алга болж орхино гэсэн үг л дээ, ёстой л илбэ гэсэн үг болно биз дээ гэж бодож байжээ.

	Илбэ нь харин ингэж буруугаар эргэдэг, ингэж балардаг байна.

	Яах ч учраа олохоо больсон Толик бүдүүн эрийн өрөөсөн гараас зуурч, уйлагнан:

	— Ах аа! Нээрэн шүү! Миний захиа. Буцааж өгөөч дээ! Миний захиа! Пионер ёсоор амлая! Би танд бүх үнэнээ хэлье гэж гуйсан боловч бүдүүн, эр булиа гараараа түлхэж зайлуулаад:

	— Зайл гэм! Зайл гэж байна шүү! Яасан сүрхий хулигаан бэ! гэлээ.

	Тэгээд машиндаа орж суухад нь «Москвич» өрөөсөн тал руугаа налчис хийв. Толик хаалганы нь бариулаас зуурч:

	— Ах аа өгөөч дээ! гэв.

	«Москвич» ухас хийхэд Толик золтой л дугуй дор нь орчихсонгүй. Хаалганы нь бариулыг амжиж тавиагүй бол ч дууссан л даа.

	Бүдүүн эр эцсийн удаа машиныхаа цонхоор толгой цухуйлган:

	— Тийм ёс хаа байна! гэв.

	«Москвич» замын захаарх нимгэн мөс бяцалж хагачин, ар талынхаа улаан гэрлийг элэг доог хийж байгаа юм шиг анивчуулсаар давхиж одов.

	Толик юу гэгч болсныг хоромхон зуур эргэцүүлэн бодож, дуу тавилаа. Тэгснээ цэнхэр хайрцаг руу гүйж хүрэн тэнхээ байдгаараа дэлсээд, бээрсэн гарынхаа тэсэхийн аргагүй янгинан өвдөхөд өөрийн эрхгүй уйлав.

	«Ээ хар тэнэг! Юу хийж байгаа нь энэ вэ? Яаж байгаа нь энэ вэ! Сайн юм хийе гэж бодох болгонд буруугаар эргэж орхидог хаашаа янзын юм бэ!» гэж өөрийгөө зэмлэн зүхэв.

	Даваа гараг муу өдөр гэдэг нь ортой бололтой. Ер нь ч Толикийн хувьд сайн өдөр ховор, дандаа л муу өдөр байдаг болоод уджээ.

	Хичээл дээр яг л нойрмог юм шиг суудаг болжээ. Багшийн үг хаанаас ч юм бэ холоос жонгиноно. Хоёр чихэндээ хөвөн чихчихсэн л гэсэн үг. Тэгж нэг юм хичээлд суусан болоод, тарах хонх аанай бас алс холоос жингэнэхэд хувцсаа өмсөхөөр гэлдэрнэ. Хөл дор нь хөндий хоосон юм шиг хүнгэнэж дүнгэнэсэн шатаар бууж явснаа нэг гишгүүр алгасан гишгээд золтой л дунгуй хадсангүй.

	Доохонтойд аав нь буруу хараад зогсож байлаа.

	Цаашаа харчихсан, Толикийг өнөөдөр хэдэн цагийн хичээлтэй байх нь вэ мэдэх гэсэн янзтай хичээлийн хуваарь уншаад зогсож байв.

	Толик хажуу тийшээ шурд хийн, жорлонд гүйж орлоо. Үүдийг нь дотроос нь дэгээдээд, модонд нь духаа нааж хэсэг зогсов.

	Зүрх нь түг түг цохилж, амьсгаа нь давхацна. Хажуугийн өрөөнд орж гарч, хананы цаана хөлийн нь чимээ дуулдаж байгаа хүн болгон нь аав нь шиг санагдаад, амьсгаагаа дуулдчих вий гэж аль байдгаар барьж байв.

	Амьсгаа нь овоо дарагдахад үүдний дэгээ мулталж завсар гаргаж харвал аав нь түрүүчийн хэвээр, тэгэхдээ эргээд наашаагаа, шат өөд харсан зогсоно. Ангийнхан нь цөм тарсан боловч Толик л харагдсангүй. Аав нь малгайгаа базлан тэвчээртэй хүлээж байлаа.

	Аавынхаа байр байдлыг хараад ер нь өрөвдөх шиг болов. Аав нь их л гомдсон янзтай, хамрын нь хоёр хажуугаас гүн үрчлээ татсан, тун их турсан ядарсан, үнэхээр өрөвдмөөр хайрламаар харагдсан учир Толик ердөө л гүйгээд очмоор санагдав.

	Гэвч биеэ барьж, үүдээ аяархан онгойлгож гараад, жорлонгийн өрөөнүүдийн өмнүүр явж өнгөрөв. Яадаг хэрэг вэ? Ингээд хүлээгээд байвал яваад өгөх бол уу? Явахгүй ч байж мэднэ. Хувцасны өлгүүрт ганцаархнаа үлдсэн хувцсыг нь яриангүй хараа шүү дээ. Тэгэхлээр чинь өлгүүрийн авгайд захиад өөрөө анги танхимаар явж эрнэ, эцсийн бүлэгт жорлонд ороод ирж ч мэднэ гэсэн үг.

	Толик цонхоор харлаа. Гадаа ангийнхан нь хөөцөлдөж шуугилдана. Женька л ганцаархнаа зайдуухан, уруулаа жимийчихсэн, наадуулаа харж зогсоно.

	Нэг санаа төрөв.

	Салхивч! Жорлонгийн өрөөний цонхны салхивч хүүхэд бүү хэл, нэг их бүдүүн тарган биш том хүн ч уужуухан багтахуйц том нүхтэй байлаа.

	Толик цонхны тавиур дээр авиран гарч цүнхтэй номоо нүхээр чулуудав. Толгой дэрнээс нь шахуу цүнхтэй ном падхийн унахад тоглож байсан хүүхдүүд цөм дээшээ харав. Салхивчийн доод талын хүрээ модноос хоёр гараараа зуурч, өрөөсөн хөлөөрөө цонхны бариул дээр дөрөөлөн байдаг тэнхээгээрээ зүтгэлээ.

	Хүүхдүүд хараад хөгжилдөн шуугилдав.

	Толик салхивчаар цээжээ оруулж, цаад тал руу нь унжив.

	Цонх доод давхрынх хэр нь зэгсэн өндөр боловч цаана нь хуучин хунгар харлаж харагдана. Толик ч хоёр гараа тавив.

	Цонхны шил, байшингийн хана туурга нүдний нь өмнүүр жирэлзэн өнгөрч, бэлхүүсээ хүртэл хунгарт шигдлээ.

	Эргэн тойронд нь хүүхдүүд инээлдэж, Цыпа дал мөрийг нь алгадан:

	— Чамайг чинь ийм зоригтой юм гэж огт санаагүй шүү! Эр хүн! гэлээ.

	Толикийн хувьд бол юун магтуулж байхтай манатай. Хунгараас гарч, цүнхтэй номоо шүүрч аваад аавынхаа юу юугүй гараад ирж мэдэх хаалга руу нэг хялам хийснээ гэрийн зүг гүйлээ.

	Бусдаас зайдуу зогсож байсан Женькагийн дэргэдүүр өнгөрөх үеэрээ хальт харав. Толикийн жорлонгийн цонхоор үсрэхийг яг мэдээд харах гэж сахиж байсан юм шиг хөмсөг атируулан харж зогссон багшийн охин араас нь:

	— Дуугүй хүний доодох нойтон гэгч болж байх шив дээ! гэж егөөдөв.

	Толик дуулаагүй юм шиг өнгөрөв. Женькатай маргалдаж байх манатай явлаа.

	Өвлийн хүйтэнд гудамжаар өмссөн хувцасгүй, толгой нүцгэн, өөрийн ухаангүй юм шиг гүйж яваа хүүг хажуугаар нь өнгөрсөн улс эргэн эргэн харна.

	Орой очиж хувцсыг нь авчирсан ээж нь уйлж унжиж, санаа алдан байснаа:

	— Өдөржингөө хүлээгээд, дөнгөж саяхан явсан гэж өлгүүрийн авгай хэллээ гэв.

	Эмээ нь тэрүүхэндээ шуухитнан, саравчаа хамар дээрээ тохоод, хоёр уруулаа хөдөлгөн юм бичиж эхлэв.

	— Толик: «Дахиад бичиж байна! Бас л бичиж байна!» гэж гайхаш барагдан бодов. Гэвч өөрөө ядарсан, тун их ядарсан байв. Булай муухай эмээгийнхээ юу ч хийж байсан болиулах чадалгүй болжээ.

	Шура эмээ нь саравчаа авч, өрөөсөн гуяны нь үзүүрийг юм бодсон янзтай зууж сууснаа Толик руу эргэж:

	— Цаадах чинь тэгээд зүхсэн занасан, нударга зангидан занасан юм биз дээ? гэж асуув.

	Толик тэнхээгээрээ амьсгаадан:

	— Солиоров уу? Аав намайг хараа ч үгүй! гэж бархирав.

	Эмээ нь өөрийн бодлоос салсан, Толикийн бархирсныг ч дуулсан шинжгүй, тэрүүхэндээ:

	— Мөн дөө! гээд, цааш бичиж гарлаа.

	Толик тархи толгой нь дүнгэнэн, аймаар нэг зүйлийг хүслээ. Эмээгээ үхэж далд орох нь яана аа гэж бодлоо.

	7

	Тун их ядарчээ. Эмээтэйгээ үзэлцсэн тулалдаанд туйлдаж гүйцээд, яах ч чадалгүй болжээ. Гэвч чадах чинээгээрээ л үзэлцсэн, одоо чадал даан ч алга гэж бодоод нам жим болно гэдэг бол бууж өглөө гэсэн үг байв.

	Гурвын гурван удаа гутамшигт хэрэг үйлдэнэ гэсэн үг байв.

	Эхлээд хүчинд автаж, дараа нь сайн юм хийх гэж байж санаандгүй үйлдсэн бол одоо харин бууж өглөө гэсэн үг болох байлаа.

	Толик нүдээ анив.

	Гурван удаагийн гомдол аавын нь өөдөөс улам ойртож

	байгаа гурван том хорт могой шиг санагдав. «Аавыг минь олж ирүүлж өгөхийг намын хорооны та нөхдөөс хүсье... » Гурван том могой гулсан мушгиралдсаар.

	Хамаг бие нь хачин оргилоо.

	Ямар ч байсан зүгээр сууж болохгүй, ямар нэг арга бодох хэрэгтэй байв.

	Өглөө сэрэнгүүтээ л: «Яадаг хэрэг вэ? Юу хийх хэрэг вэ?» гэж бодов.

	Гурвын гурван хорт могойн нэг нь ширээн дээрх хөх дугтуйд цагариглаад хэвтэж байгаа. Хичээлдээ явсан хойгуур нь эмээ нь хорт могойгоо шуудангийн хайрцагт аваачиж хийнэ.

	Толик: «Яадаг юм бил ээ? Шүүрч аваад Шура эмээгийн нүдэн дээр ураад хаячих уу?» гэж гайхаш тасран бодов. Ямар нэмэр байх вэ дээ. Дахиад л бичнэ. Бүр ч хорон муухай үгтэйг бичнэ. Аавд нь төдийгүй. Толикт өөрт нь хорссондоо бүр ч хорон үгтэйг бичнэ. Үзэгдэж харагдалгүй сэмхэн авчих уу? Бас л ялгаагүй. Тэгэхлээр ерөөсөө л аваачиж хийсэн хойно нь авч устгах хэрэгтэй. Хайрцгийг нь эвдээд авчихдаг хэрэг.

	Тэр чинь нээрэн төмөр шүү дээ.

	Дэлбэлэх үү?

	Юугаараа дэлбэлэх хэрэг вэ?

	Шатаах уу?

	Шатаадаг хэрэг! Дотор нь чүдэнз зураад хийчихдэг хэрэг.

	Гэрэл зургийн хальс, хуучин хүүхдийн киноныхоо хальснаас аваад явдаг хэрэг. «Хөх шувуу», «Чоно ба долоон ишиг» гээд жаахан хүүхдийн үлгэрийн кино бий.

	Толик тэр үлгэрийн кинонуудыг их л сонирхон үзэж, энэ дэлхий дээр юм бүхэн сайн сайхан байдаг, дандаа л тийм хөх шувуунууд, ишигнүүд, Улаан Малгайт охин байдаг юм байх. Саарал чоно бол өөдгүй амьтан. Саарал чононуудыг анчид тааралдсан газар болгондоо агнадаг гэж боддог байсан билээ.

	Ингэж л боддог байсан, одоо харин тиймгүй болжээ. Толик саарал чононы талаар тэр үеийнхээсээ арай илүү юм мэддэг болжээ.

	Чонын цаадах чоно Шура эмээ минь! Чононоос өөрцгүй шуудан хүргэгч бүдүүн хүн гуай минь! Ёстой анчин хүн гэж чухам ямар хүнийг хэлдгийг та нарт Толик одоо үзүүлнэ дээ. Хүүхдийн үлгэрт гардаг шиг анчин байна байх гэж бодуузай!

	Ингэж бодохоос уур нь улам бадарч, киноныхоо хальсыг шүүрэн авч гэрээс гарлаа. Өнөөдрийн хичээлийг таслахаар шийдэв. Юуны чинь хичээлтэй манатай.

	Толик гудамжны булан тойрч нуугдлаа. Эмээ нь ч удаж түдсэнгүй, хөх дугтуйтайгаа барьсаар дэргэдүүр нь чөрөг чөрөг явж өнгөрөв.

	Толик араас нь хэзээ язааны хашир мөрдөгч шиг дагалаа.

	Шура эмээ нь хөх дугтуйтайгаа хайрцагт хиймэгцээ эргэв. Толик хүн амьтны хөл татрахыг хүлээн ийш тийшээ харж зогсоно. Хясаантай шүү, хүн амьтан урьд урьдынхаас олон харагдана.

	Хэн хэн нь хоёр гартаа хоёуланд нь хүнд цүнхтэй юм барьсан хоёр эмгэн тарган галуу шиг халбилзан явж өнгөрлөө. Их юм хийсэн хүнд цүнхний нь ёроол газар шүргэх шахах боловч хоёр хөгшин яриандаа болоод үүртсэн түүртсэн янзгүй шулганалдана.

	Нэгдүгээр ангийн нэг жаал гүйж явна. Шуудангийн хайрцгийн харалдаа ирээд, том юманд тээглэсэн шиг зог тусан, Толикийг ажиглан хамар амаараа оролдож зогсов. Айлгаж хөөхөөс өөр аргагүй боллоо. Жаал гомдсонгүй, харин хүн биш хэрээ харсан юм шиг ухаан жолоогүй гүйж одлоо. Хэрээ сууж байхаар нь харсан минь үргээд нисэж орхисон, тэгээд л хараад байх юмгүй болсон юм шиг гүйгээд явчихлаа.

	Ээ дээ мөн сайхан өдөр байна даа! Хот тэр аяараа наранд гэрэлтэнэ. Тогтоол ус болгоны тоогоор олон болсон нар шил толь шиг нүд гялбуулан, цэнхэр мандлаас ойн хөл бөмбөг шиг дээш дэгдэн хөөрч нүүдэлчин эзэд нь эргэж ирчихсэн бөөн дуу шуугиан болж байгаа турлиахын үүр лүү өнгийнө.

	Өөр цаг сан бол Толик турлиахуудын хамтаар хаврыг угтан баясаж баярлах л даа. Түүний хувьд нарлаг сайхан энэ өдөр ямар ч өдрөөс ялгаагүй байв. Зогсоо зайгүй цувах улс амьтны хөл татрахыг тэсэж ядан хүлээж, санаа сэтгэл догдолсондоо болоод хоёр гар нь салганана. 

	Тэгтэл ч гудамж хүн амьтангүй боллоо. Толик замын хашлага дээр гарч харав. Хүн ганц ч алга. Тэр нэг машин л яваад өнгөрөг.

	Машин Толикийн хажуугаар давхиж өнгөрөхдөө нэг сүрхий донсолж, баахан шавар үсэргэв. Яг л шаварт умбаад гарсан юм шиг боллоо. Хувцас хунар нь шалны алчуур шиг болсон, нүүр амнаас нь бохир муухай ус цуварч, нулимахад нь шүдэнд нь элс шаржигнаж байв. Хоолой хүзүү рүү нь ч хүйт оргино.

	Анхандаа яах ч учраа олохгүй зогсож байснаа адаг сүүлд нь хараахын муухайгаар хараав. Толик энэ насандаа хараал хэлж үзээгүй, хараалын муухай үг сонсохоос айдаг ичдэг байсан бол энэ удаа тэссэнгүй өөрөө хараажээ. Саяны жолооч санаатайгаар устай хонхор луу хүчтэй дайрч шавар шавхайгаар будсан, тэгээд зогсох бүү хэл, ганц сайн болголоо доо гэж бах тав болсон янзтай инээд алдаад давхиад явчихсан хэрэг шүү дээ.

	Толикт энэ мөчид хүн болгон, томчуул нэгд нэгэнгүй, энэ хорвоо ертөнц тэр чигээрээ өөдгүй муухай, ой гутмаар санагдав.

	Тэгээд ч шуудангийн хайрцаг руу шуудхан явж очоод, төмөр ам руу нь киноныхоо хальсыг шургуулж наад үзүүрийг нь унжуулж үлдээлээ. Цэнхэр хайрцаг хэлээ гаргаж, байх шиг харагдана.

	Чүдэнз зуртал унтарлаа. Дахиад нэгийг зуртал үл мэдэг салхи дахиад үлээж орхив.

	Толик аль болохоор тайван байхыг хичээн, аавынхаа тамхи татахдаа хоёр алгаа хомбойлгон салхи хааж байгаад асаадгийг саналаа.

	Зүрх нь алхаар юм балбаж байгаа юм шиг пүл пүлхийнэ. Зүрх нь шуудангийн төмөр хайрцаг дотор орчхоод харанга балбаж байгаа юм шиг хавь ойр дуулдахаар хүнгэнэн дүнгэнэж байгаа юм шиг санагдана. Зүрхнийхээ оволзохыг намжаахын тулд амьсгаагаа барьсанд тархи толгой нь хүнгэнэж дүнгэнэв. Ийм амархан юм хийчхэж чадахгүй ингэж мунгинаж байх гэж хэмээн өөрийгөө зэмлэв. Чүдэнз нэг бол унтарч нэг бол сүрэл юм шиг хугарч байв.

	Ар талд нь хөлийн чимээ гарч, зүрх нь төмөр замын залгаасан дээгүүр өнгөрч байгаа вагоны дугуй шиг түг түг цохилов. Чүдэнзээ шалавхан далд хийгээд, хийх юмаа олж ядан хий дэмий зогсож байгаа маяг үзүүлэх гэж оролдлоо.

	Тиймэрхүү янзтай харагдаж харин чадсангүй. Хоёр чих, хацар ам нь халуу оргиж, хөл гар нь салганана. Анх удаагаа хулгай хийх санаатай, тэгээд яаж хулгай хийдгийг мэдэхгүй байгаа хулгайч шиг санагдав.

	Хөлийн чимээ дэргэдүүр нь өнгөрлөө. Шуудангийн хайрцгийн дэргэд зогсож байгаа жаалыг даанч нэг анзаарсан шинжгүй.

	Эргээд харахад нь гудамж дахиад хүн амьтангүй болсон, холуур л ганц хоёр хүн явж байв.

	Чүдэнз зурж, туниагүй дөлийг нь алгаараа халхлан хаацайлав. Гараа түлж байж киноны хальсанд хүргэсэн боловч ганц дүрс гээд, унтарч орхив.

	Тэгэхлээр нь баахан хальс гарган ирж, хайрцаг руу шургуулж байтал нь цаад үзүүр нь цаасанд хүрлээ.

	«Мөн дөө, та нар уу!» гэж бодсоноо давхийв. «Өөр улсын өдий төдий захидал байгаа шүү дээ!» гэж нэг сэрдхийсэн боловч: «Өөр улсынх ий? Яах вэ дээ, байгаа л биз! Би тэдэнд хамаагүйгээс хойш тэдний захидал надад ямар хамаатай юм бэ!» гэж бодохоос эмээ нь, шавар шавхайгаар будсан жолооч, Изольда Павловна багшийн нь хэнэггүй хүйтэн харц санаанд нь оров. Тэдэнд би хамаагүй бол тэд ч надад ямар хамаатай юм бэ?

	Киноны хальс дүрсхийн аслаа. Галын дөл хайрцгийн завсар луу хулгайч шиг шурдхийн орж, түдэлгүй гашуун шар утаа савслаа. Тэгснээ дотор нь цоргилуур дээр данхтай цай оргиж байгаа юм шиг шуугьж шаагих чимээ сонсогдов.

	Толикийн сэтгэл амарлаа. Гүйцэх нь тэр! Захидал шатаж байгаа нь энэ.

	Инээд алдан, хайрцгийн халуун бүлээн болсон бөөрийг алгадахад нь хачин дуу гарав. Хийл хөгжим үү ч гэлтэй дуу.

	Толик эргэж харав.

	Замын захад шуудангийн «Москвич» зогсож байв. Хөгжилтэй хар хүү том том алхлан ирж явлаа. Сахал нь хэвээрээ, харин өд хатгасан шляпаа хаана ч юм бэ орхижээ. Толик золтой л тас тас хөхөрсөнгүй. Хар хүү халзан толгойтой байлаа.

	Хүн гэдэг ер нь хачин шүү. Аюултай цаг мөч тулгараад байхад инээж ханиана. Амиа бодох хэрэгтэй болоод байхад хөдлөхгүй зогсоод л байна. Уг нь «Өгвөл нь ав, өшиглөвөл зайл» гэдэг үг байдаг шүү дээ.

	Толик зайлах зугтах байтугай байрнаасаа ч хөдөлсөнгүй. Өтгөн сахалтай мөртөө халзан толгойтой хар хүү рүү харж зогсов.

	Хар хүү ухасхийн дал мөрнөөс нь базан авч:

	— Юу хийж, яаж байгаа чинь энэ вэ? гэж дуу алдав.

	Тэгэхдээ харин уурласан ч үгүй, харааж загнасан ч үгүй, ердөө л гайхсан янзтай дуу алдсаныг нь Толик бүр сүүлд, юу болсныг нэгд нэгэнгүй тунгаан бодохдоо санажээ.

	Сахалт хар хүү тэгээд юу гэхийг нь ч хүлээлгүй, тавьж орхиод хүүдийнийхээ амсрыг хайрцгийн ёроолд бэхэлснээ тэр дорхон нь мулт татаж аваад, илбэ үзүүлж байгаа юм шиг дотроор нь гадагш эргүүлэв.

	Бараг нь шатсан бөөн захидал Толикийн өмнөхөн утаа савсуулан асгарлаа. Хар хүү дээрээс нь дэвсэлж галыг нь унтраасан боловч үрчийж хорчийсон, утаа тортог болсон тэр бөөн юмнаас авахаар захидал даан ч үлдсэнгүй.

	Хар хүүг хайрцаг онгойлгож, хүүдийгээрээ сэвж гал унтрааж байхад Толик хараад л зогсож байв. Шуудан хүргэгч энэ завсар ганц ч удаа эргэж харсангүй. Толик аль хэдийнээ зугтаагаад алга болж болох байсан боловч харин хаашаа ч хөдөлсөнгүй. Сахалт хар хүүгийн ажлаа хэзээ дуусахыг хүлээж байгаа юм шиг зогсож байсан нь үнэндээ гайхмаар хачин хэрэг байв.

	Хар хүү сая нэг юм эргэж харлаа.

	Уурлаж учир зүггүй хашхичсан ч үгүй, харж харж байснаа бөхийж нүүрэнд нь нүүрээ ойртуулаад:

	— Яаж байгаа чинь энэ вэ? Энэ чинь захидал шүү дээ, мэдэж байна уу? Хэн ч юм бэ хэндээ ч юм бэ бичээд өнөө маргаашгүй хүрнэ, хариу нь удахгүй ирнэ гэж хүлээж суугаа. Гэтэл чи шатааж орхисон байдаг... мэдэж байна уу? гэв.

	Яагаад захидал шатаасан шалтгааныг нь мэдэх гэсэн янзтай нүүр царайг нь ажиглан, аяархан ярьж байв. Толик ч үнэн учраа хэлье гэж бодоод ам ангайв. Хөгжилтэй хар хүүг өчигдөр хэчнээн их хүлээсэн, тэгтэл харин учир ойлгодоггүй нэг ууртай бүдүүн эр ирснийг, ер нь хамаг үнэнээ хэлье, шуудан хүргэгч учир шалтгааныг мэдэж авах ч ёстой шүү дээ гэж боджээ.

	Хар хүүд хамаг үнэнээ хэлэхээр ам ангайтал нь... Женька зогсож харагдав. Шуудан хүргэгчийн араас Изольда Павловна шиг хоёр нүдээ онийлгочихсон хорсолтой ширтэж байлаа.

	«Энэ бас юу ч вэ дээ!» гэж бодохоос гол нь гонсойв. Женькагийн, энэ тагнуулын дэргэд хар хүүд хамаг үнэнээ яасан ч тоочиж болохгүй. Ёстой яаж ч байсан ярихгүй шүү,

	Тэгтэл ч шуудан хүргэгч зэвүү нь хүрсэн янзтай мөрнөөс нь хүчтэй биш хэр нь хэд дугтчиж:

	— Яаж байгаа чинь энэ вэ? Яалаа гэж энэ вэ?. гэж шалгаасанд Толик хоолой чичгэнүүлэн:

	— Зүгээр л гэв.

	Уур нь хүрсэн шуудан хүргэгч:

	— Зүгээр л гэнэ шүү! Хүн аятайхан ярья гэж бодож байхад зүгээр л гэчхээд хэнэг ч үгүй зогсож байна гэнэ ээ! Үгүй ер нь, зүгээр л гэнэ шүү! Энэ олон хүний захидлыг зүгээр л нэг шатаасан эр байх нь!.. гэлээ.

	Хар хүү улам уурлаж, Женька зайлах янзгүй араас нь цухалзана. Нойтон хамуу даа, чамайг! Сахалт хар хүү цөхөрсөн янзтай:

	— Гэр чинь хаа байдаг вэ? Аль сургуульд сурдаг вэ? гэж байцаалаа.

	Намуухан, тайван хэр нь эрс тэс ингэж асуусан нь Толикийг лав хулигаан, хатуухан ярилцахгүй бол хойшид юу ч хийж мэдэх хорлон сүйтгэгч гэж бодсон дог л доо.

	Толик дуу шуугүй духайн, дороо л хавчина. Сургуулиа, тэр тусмаа гэрээ ёр нь яалаа гэж зааж өгөх вэ дээ. Тэгтэл харин Женька хар хүүгийн араас гарч ирэв.. Тэгэхдээ арай ч ам ангайсангүй шүү. Хар хүүгийн юу гэснийг сайн дуулаагүй ч юм уу, нэг алхам ахиж ар талдаа барьсан цүнхтэй номоо хэнэггүй савчуулан зогсоно. Юу ч гэж байхаас сийхгүй нь сайн мэддэг мань хүн сайхан мэдээрэй гэсэн янзтай гар зангидан занав.

	Занаж зүхээгүй бол яах ч байсан юм бэ бүү мэд л дээ, заначихсан чинь буруудлаа. Женька:

	— Үгүй ер нь! гэснээ дуугүй болж тээнэгэлзэж байгаа юм шиг байснаа ердөө л:

	— Ах аа, наадах чинь манай сургуульд сурдаг юм. Тэр харагдаж байгаа сургуульд гэх нь тэр дээ...

	Сахалт хар хүү Толикийн мөрнөөс базан авч сургууль тийш хөдөллөө.

	Ховч Женька түрүүлэн газарчилж явснаа сургууль ойртоход год хийн гол хаалгаар гүйж орлоо.

	Хар хүү Толик хоёрыг босго алхав уу үгүй юу, царай нь цонхийчихсон Изольда Павловна тосов.

	Төөнөсөн хүйтэн харцтай нь тулгарсан Толик «ингээд өнгөрдөг юм байжээ» гэж бодлоо.

	Толик гудамжаар царай нь цонхийж цайсан, «маргааш ээжтэйгээ эс бол хичээлд битгий ирээрэй!» гэж тун хорсолтой сануулсан Изольда Павловна нүдэнд нь үзэгдэж харагдсан хэвээр, хаачихаа мэдэхгүй тэнэж явав.

	Харья халширмаар. Ингээд л тэнээд явъя гэх аавтайгаа тааралдаж мэднэ.

	«Хүнсний дэлгүүрт» орж пөмбөгөр шилэн тавиурын нь өмнүүр хий дэмий хэд эргэж буцлаа. Бүх дэлгүүр хаатал ингээд л орж гараад явдаг хэрэг гэж шийдэв.

	Толик дэлгүүрээр бараг ордоггүй байлаа. Эмээ нь мөнгөө итгэж өгч зүрхлэхгүй өөрөө л явдаг, өөрөө эс явж гэмээж нь ээжийг нь явуулдаг байв. Толик дэлгүүрээр хааяа нэг орох болгондоо нэг л юм боддог байжээ.

	Пөмбөгөр шилэн лангуун дотор өрөөстэй овоолоостой энэ их хиам, бяслаг, янз янзын цаастай чихэр, энэ олон лонх архи, өөр бусад улсын хэлээр бичсэн нэр устай компотыг бүгдийг нь нэг мөсөн худалдаад авчих хүн байдаг бол уу? гэж бодох л доо.

	Коммунизм коммунизм гэж ярьдаг. Энэ коммунизм гэдэг ер нь юу гэсэн үг юм бэ? Элбэг дэлбэг гэсэн үг. Хүн бүхэнд юм болгон, компот, бяслаг гээд дуртай бүхэн чинь элбэг дэлбэг, идэх байтугай харахаас ч дургүй хүрэхээр их байна гэсэн үг гэж бодно.

	Тэгээд коммунизм яаж эхлэхийг төсөөлөн боддог, хүн болгонд хачин их, авдар авдраар мөнгө өгнө байх, хүн болгон тэгээд л хоршоо дэлгүүрээр явж юу дуртайгаа худалдаж аваад гэр гэртээ аваачиж ёстой нэг дургүйгээ хүртэл идэж ууна байх, дургүйгээ хүртэл идэж уугаад зарим хүн алга болно, бүр мөсөн алга болчих ч юм уу, шал өөр хүн болж хүмүүжих ч юм уу хэн мэдэх вэ ямар ч гэсэн л байхгүй болно байх.

	Хамгийн гол нь эмээ байхгүй болно. Үхээд өгнө. Юм бүхэн элбэг дэлбэг болчихоор чинь эмээгийн амьд байх хэрэг ер нь юу байна даа? Өөрөө ч ойлгоно байх. Амьд байгаад ер нь юу хийх хэрэг вэ? Мөнгө хурааж байхын хэрэгцээгүй болчихно. Ээжийн нь авчирсан бутархай мөнгийг нэгд нэгэнгүй тооцож байхын хэрэгцээгүй, аавыг нь цалин ихтэй ажил хийлгэх хэрэггүй, тэртэй тэргүй мөнгө ихтэй, тэгээд аав нь хаана ч ажил хийлээ ялгаагүй болчихно гэсэн үг. Тэгэхлээр чинь энэ эмээ ер нь юугаа хийх хэрэг вэ? Зурагт хараад л сууж байхаас, хоёр нүдээ чилтэл ширтээд л сууж байхаас өөр ажилгүй болно, нэг үгээр хэлэхэд захирах тушаах хэн ч үгүй болоод, хий нь гарчихсан бөмбөлөг шиг халчийж шалчийна. Дуу шуугаа хурааж, үрчийж хорчийж байснаа үхээд өгнө гэсэн үг шүү дээ!

	Толик ингэж бодсоор инээд алдан, идэж уух юм хажуугаар нь дэлгэсэн урт гудамж шиг шилэн лангуу даган «чихэр боовны» тасаг дээр алхаагаа сааруулан хэд эргэж буцлаа.

	Зуун грамм нь хорин найман копейкийн үнэтэй «Хавчийн хүзүү» арван найман копейкийн үнэтэй, шар буурцагтай дөрвөлжин чихэр байна. Чеховын «Каштанка» гэдэг чихэр тэр байна. Чехов ийм чихэрт дуртай байсан, тэгээд нэг зохиолдоо бичсэн нохойндоо ийм нэр өгсөн хэрэг байх. Тэгээгүй ч байж мэдэх л дээ. «Каштанка» гэдэг нь аль зэрэг амттай байдаг юм бол идэж үзэх юм сан гэж бодно.

	Үгүй ер өө, үнэтэйд санаатай шүү! Арван копейконд зуун грамм ирэх тэр дөрвөлжин чихэр л боллоо шүү дээ, даан ч мөнгө алга, таван копей ч алга.

	«За тэр ч яах вэ, байвал байгаа л биз, байхгүй бол байхгүй л юм биз хэндээ юундаа гомдох вэ» гэж бодов. Толикийг чихэр боовоор, тэр тусмаа «Каштанка», «Хавчийн хүзүү» чихрээр эрхлүүлж байсан хүн хэн ч үгүй билээ. Хамаг мөнгө Шура эмээгийн нь нарийн гарт ороод л гүйцээ. Ер нь чихэр боов идлээ гээд илүү сайн сайхан болчих биш дээ. Дандаа л чихэр хүлхэж явдаг, тэгээд л шүд өвдлөө гэж нурмайж орхидог хүүхдүүдэд Толик даан ч нэг атаархдаггүй байлаа.

	Чихэр боов руу харж, дотроо ёжтой инээж явтал нь худалдагч хүүхнүүдийн нэг:

	— Ээж охин хоёр байхгүй юу гэх дуулдав.

	Толик эхлээд тоосонгүй, ээж охин хоёр бол ээж охин хоёр л байгаа биз дээ гэж бодсоноо, худалдагч хүүхнүүд хэр баргийн юмыг ингэж гайхахааргүй улс сан гэсэн санаа төрж эргэж харав.

	Ямар ч ээж охин хоёр байсангүй. Хоёр эмгэн талх худалдаж авсан, түүнийгээ хэн хэнийхээ торонд хийлцэж байгаа харагдав. Нэг нь тороо дэлгэж, нөгөө нь том жижиг талх хийж өгч байв.

	Дэлгүүрт тэр хоёроос өөр ээж охин хоёр гэхээр хүн харагдсангүй, хэдэн эрэгтэй хүн архины тасаг дээр шахцалдаж байсан учир Толик ээж охин хоёр гэсэн нь тэгээд тэр хоёр, тэр хоёр эмгэн юм байх даа! гэж бодов.

	Тэгээд тэр хоёр эмгэнийг нарийн ажиж, мөн догь оо, нээрээ ч адилхан юм байна шүү! гэж инээмсэглэв. Хэн хэний нь малгай дороос буурал үс цухуйсан, нүд нь ч адилхан, хамар нь ч адилхан хоёр байв. Тэгэхдээ нэг нь арай л ах бололтой. Том жижиг талхаа савандаа хийж аваад арай залуу нь нэг гартаа цүнхээ барьж нөгөө гараараа ээжийгээ сугадан үүд рүү эргэлээ.

	Шаахайгаа шар шур чирсээр дэргэдүүрээ өнгөрсөн хоёр эмгэний тун адилхныг сайн ажигласан Толик дахиад гайхав. Нүүр царай, өмссөн хувцас, малгай толгой нь, пальтоны нь шилэн нүд суулгасан шар үнэгэн зах хүртэл ижилхэн юм шиг санагдав.

	Нүд чавчралгүй ширтэж зогссон Толик хоёр эмгэний хойноос далдын хүчинд хөтлөгдсөн амьтан шиг дагаад гарав.

	Дэлгүүрийн гаднах шатаар, шатаар ч гэж дээ ердөө гуравхан гишгүүр лүү буцаж явах зуураа арай ч хөгшин юм уу гэлтэй нь нөгөө эмгэн рүүгээ сүрхий харж:

	— Охин минь, болгоомжтойхон буу! гэв.

	Цаадах нь айсан янзтай: «За, ээж ээ!» гээд, хоёулаа залуухан хүүхнүүд шиг тас тас инээхэд нь Толик ч тэсэлгүй дагаж инээхдээ өвгөн болчхоод аавтайгаа ч юм уу ээжтэйгээ, уг нь гурвуулаа ингээд дэлгүүрээр явж байвал ямар догь вэ, ээж минь эмээ, аав минь өвөө, өөрөө ч би өвгөн болчихсон явж байх хэрэг л дээ, худалдагч хүүхнүүд: «Хараач, аав ээж хүү гурав явж байна! Нэг гэрийн гурав даа!» гэж шивгэнэлдэж байх шүү дээ» гэж бодлоо.

	Өөрийгөө өвгөн болчихсон байгаагаар бодож үнэхээр инээд нь хүрэв. Чеховынх шиг ямаан сахал шодойлгочихсон, хамар дээрээ хавчдаг саравч, хавчдаг саравч дэмий, Изольда Павловнагийнх шиг хавчдаг саравчаар юу хийх вэ, жирийн саравч хийчихсэн явах л даа. Хүн болгоны хийдэг эвэр хүрээтэй энгийн нэг саравч дээр. Бялуу боов шиг бүрх тавьчихсан, таяг тулчихсан явах юм аа. Сонин хэрэг биш үү! Толик маань тиймэрхүү нэг сахалтай өвгөн болчихсон явах хэрэг шүү дээ! гэж бодохоос инээд нь дахин хүрснээ юм бодлоо.

	Ийм хөгшин хүний ээж нь амьд байх гэж. Талх тариагаа савандаа хийхэд нь бие биедээ тусалж, нэг нь нөгөөгөө сугадаж байгааг нь харахад хоёр биедээ тун их хайртай байх, ингэж инээж баясаж байгаа нь ч гэсэн өдий төдий настай болтлоо эвтэй сайхан амь зууж яваагийн шинж биз.

	Хүн болгон, хөгшин хөвөөгүй л ээжтэй л дээ. Толик ч ээжтэй, Толикийн ээж ч ээжтэй, тэр нь Шура эмээ. Толик ээжийгээ эмээ болчихсон Шура эмээтэй нь хамт явж байгаагаар төсөөлөн бодлоо. Ээж нь ялгаагүй эмээг нь сугадна л даа. Талхаа цүнхэндээ хийхэд нь ч тусална, аль байдгаараа л арчилж бөөцийлнө. Тэгэхдээ харин энэ хоёр эмээ шиг инээж баясах уу, үгүй юу! Үгүй.

	Ээж минь, ээж минь! Сайхан ааш зантай, сайн сайхан ээж таны минь сайхан ааш зан харин өөрийн чинь эсрэг, аавын минь эсрэг эргээд байх юм даа. Бид хоёрыгоо өмөөрч хамгаалж, үг ч хэлж чадахгүй цаад муу хөгшнийхөө өмнө бөхөлзөөд байхаар чинь миний ч эсрэг эргээд байх юм.

	Ээж нь эргэн тойрондоо нам гүм байгаасай гэж боддог, зурагт радиогоо хүртэл аяархан яриулдаг байлаа.

	Урьд өмнө Толик ээжийгээ цонхны дэргэд сууж байгаасай гэж боддог, юм бодоод сууж байхад нь дэргэд нь очоод хоёр нүдийг нь ажиглахад гадаах юм бүхэн гэрэлтэж харагдана. Мод, хашаа, хүн, тэгэхдээ цөмөөрөө цэнхэр харагдах л даа. Яагаад гэвэл ээжийн нь нүдэнд туссан юм бүхэн, мод, хашаа, хүн аль алин нь жинхэнэ биш, зөвхөн тусгал байдаг байлаа.

	Одоо харин тийм биш болжээ. Ээж нь цонхны дэргэд очиж суугаад, эмээг нь байхгүй бол хоёр нүдийг нь ус бүрхээд, нулимс нь цэлэлзээд ирнэ.

	Урьд өмнө сөн бол гүйж очоод л: «Ээж ээ, боль боль, битгий уйл!» гэхсэн. Толик одоо том хүн шиг дуу шуугүй, дүнсгэр царайлдаг болжээ.

	Өрөвдмөөр нь өрөвдмөөр л дөө. Гэхдээ л аливаа хүн аз жаргалынхаа төлөө өөрөө л хөдлөх хэрэгтэй шүү дээ. Унжийж урвайж суухгүйн төлөө, эргэн тойрны юм хэвийнхээрээ байхын төлөө өөрөө л хичээх хэрэгтэй шүү дээ. Алийн болтол ингэж уйлж усан нүдэлж суух хэрэг вэ! Ингэж уйлж унжийж суухын оронд шулуухан очиж аавыг нь олж уулзаж ярилцаад, аавын нь хэлдгээр Шура эмээг нь орхиод өөр хот руу яваад өгөх хэрэгтэй шүү дээ. Өөр хотонд нүүгээд оччих юм бол уйлаан хайлаан ч үгүй, баяр баясгалантай, хэчнээн сайхан амь зууж болно шүү дээ. Тэгэх юм бол хожим хойно хөгшин өвөө эмээ хоёр болчхоод хувь заяандаа гомдож гутарч суухгүй, саяны энэ хоёр эмээ шиг баяр баясгалантай инээж хөхөрч явах шүү дээ!

	Үдэш орой болж, хоршоо дэлгүүр хаасан учир Толик ганцаархнаа онгорхой үлдсэн хотын төв дахь жижүүрийн ганц «Хүнсний дэлгүүр лүү явж хүрлээ.

	«Хүнсний дэлгүүр» хүн олонтой, эсгэлэн үнэр сэнгэнэнэ.

	Улс амьтны дэргэд очиж, бөөр дээр нь янз бүрийн бичиг шошго наасан лонх сав ажиглаж байснаа эргээд гарах гэснээ зог тусав.

	Чанх өмнө нь сохор авгай зогсож байлаа. Цагаанаараа эргэлдсэн хоёр нүдний нь цэцгий зогсоо зайгүй хөдлөн зовхи нь анивчин, хоёр гарын хэдэн хуруу нь бутархай мөнгө тэмтэчнэ.

	— Нэг хорь, нэг дөч гэж тоолоод, дэргэдээ байсан шар үстэй хүүд өгөв.

	Мөнгийг нь дуртай дургүй авсан хүү:

	— Ээж минь, хэрэггүй юм биш үү, аа? гэв.

	Сохор авгай зогсоо зайгүй анивчин нүдээ цагаанаар нь эргэлдүүлсээр хэдэн мөнгө хэрэгтэйгээ тоолж аваад, хүүг хуруугаараа тэмтэрч олоод урагш нь түлхэж, ууртай царайлан:

	— Аль вэ бушуул! гэлээ.

	Хүү лангууны наана очиж, дараалан зогсож байсан улс зай тавьж өгөхөд мөнгөтэй гараа сарвайсан боловч худалдагч хүүхэн хаашаа ч юм бэ тун их яарч байгаа янзтай: «Хүүхэдтэй худалдаа хийхгүй» гээд, гарыг нь түлхэж орхив. Сохор эхнэрийн чангаар хараахад Толик дав хийлээ.

	Дараалан зогсож байсан улс дундаас нэг хүн:

	— Өгчхөөч!.. Өөрөө уух гээгүй, эхдээ авч өгч байгаа юм чинь! гэсэн боловч худалдагч будмал уруул амаа мурийлган:

	— Өгөхгүй гэж байна! Эхэд нь ч өгөхгүй! Уух мөрөөрөө уухгүй хүүхдээ уулгаж сургадаг хүнд өгөхгүй! гэж хашхичив.

	Дараалан зогссон улс худалдагч хүүхнийг зэмлэн шивэр авир гэлцэж, хэд хэдэн ч хүн:

	— Өгчхөөч! өгчхөөч гэж байна шүү! Яаж байна чамд ямар хамаатай юм бэ? Юу ч хардаггүй амьтан уусан ч яадаг юм бэ! гэж аашилж загнав.

	Худалдагч хүүхэн ам хамраа дахин мурийлгаж, хүүгийн гараас мөнгийг нь булаах шахуу аваад, лонхтой юм атгууллаа.

	Сохор эхнэр хүүгээ сугадан хоёулаа юугаа ч юм бэ аяархан ярилцсаар үүд рүү эргэхийг, дараалан зогсож байсан улс чимээ аниргүй болж, эрэгтэйчүүл эхнэр хүү хоёрын хойноос өрөвдсөн янзтай харж байгааг Толик ажиглаж зогсов.

	Ар талд нь нэг согтуу хүн:

	— Ор-р-ос хүн уйтгар зовлонгоо ууж л тайлдаг юм! гэж дуулдав.

	Толик үдэш орой болсон хойно дуу шуугүйхэн харив. Сохор хүүхэн хүү хоёр санаанаас нь үл гарна.

	Сохор хүүхэн хүүгийнхээ нүүр царайг тэмтчиж байсан, хүү нь ээжийнхээ салганасан хэдэн хуруу хэдийд хүрэхийг, хэзээ «үзэхийг» нь хүлээн нүдээ анин хөдлөхгүй зогсож байсан нь нүдэнд нь харагдсаар.

	Толик өөрийгөө сохор хүн гэж бодож нүдээ тас анив. Тас харанхуй болж, улаан улаан толбо жирэлзэнэ.

	Гараа сунган хий тэмтэчсэнээ нүдээ нээлээ. Хэзээ ч юу ч харахгүй үзэхгүй болчихно гэж бодоход санаанд багтамгүй, даан ч боломгүй зүйл байлаа... Энэ өрөөн доторхыг, толгой дээрээ унжиж харагддаг чийдэнгийн цэнхэр бүрхүүлийг, ээжийгээ дахиад хэзээ ч харахгүй үзэхгүй болчихно гэж даан ч боломжгүй зүйл санагдлаа.

	Тэгээд ээжийнхээ талаар гэнэтхэн шал өөрөөр бодов. Тэр сохор хүүхэнд бол яаж ч туслахын арга байхгүй, хөөрхий минь хамгийн их зовж яваа амьтан л даа. Ээжийн зовлон бол өөрөөс нь л шалтгаалах зүйл гэж ягштал бодож байлаа.

	Ээж өөрөө л хүчлэх хэрэгтэй. Өөрөө л зориглох, ердөө л Шура эмээг орхиод аавтай хамт өөр тийшээ яваад өгөх хэрэгтэй шүү дээ. Тэгээд л гүйцэх нь тэр.

	Ээж, охин хоёр эмгэн санаанд нь орлоо.

	Нээрээ ч ээж минь ээжтэйгээ тэр хоёр эмгэн шиг явж байж чадахгүй болно оо доо? Ээжийгээ орхиж болох ч үгүй юм уу? Ээжтэйгээ байх хэцүү нь хэцүү, орхиод явчихвал амар болох нь мэдээж зүйл л дээ. Тэгэхдээ хажуугийн хүний харахад л тэр шүү дээ. Надад ингэж санагдаж байлаа ч гэсэн би чинь ч бас хажуугийн хүн шүү дээ. Ээжийгээ хаяна орхино гэдэг тийм амархан хэрэг үү?

	Ээжийгээ зориггүй хүчгүй гэж дандаа боддог зэмлэдэг байсан бол гэнэтхэн ингэж ухаарлаа. Яагаад эргэлзээд байдаг, яагаад зориглож хүчилж чаддаггүйн учрыг нь ингэж ухаарав. Зориггүй гэж бодож явсан ээж нь зориггүй ч хүн биш, зоригоос гадна өөр бас нэг юм саад болоод байгааг ингэж ухаарлаа. Ээж нь өөрөө хэчнээн ч зовж шаналлаа гэсэн эмээг нь орхиж хаяж яасан ч чадахгүй юм байна. Толик үүнийг одоо л нэг ойлгов.

	Хувцас хунараа тайчиж эвхдэг орон дээрээ гарч хэвтэв. Тэгтэл ээжийнхээ хувьд ямар нэг сайн сайхан юм хиймээр санагдав. Дотор бие гэнэтхэн халуун бүлээн оргих шиг боллоо.

	Тохой дээрээ өндийж, Шура эмээ дуулбал ч дуулаг гэж бодсоноо чангаар:

	— Ээж ээ, бушуухан хүрээд ир. Бушуухан л даа! гэж дуудав. 

	Ээж нь санд мэнд ирж цонхны гэрэл биеэрээ халхлан зогсоод айсан нь илт:

	— Яав? Юу болов? гэв.

	— Яагаа ч үгүй. Наашаа тонгойгооч!

	Шура эмээгээсээ нууж ямар нэг юм хэлэх гэж байгаа юм байх гэж бодсон ээж нь хэлсэн дор нь тонгойлоо. Толик харин юу ч хэлсэнгүй, хүзүүгээр нь тэвэрч хацар дээр нь үнслээ.

	Тэгээд тэр дороо буруу харж, эмээгийнхээ үглэхийг, бүхнийг шийддэг эцсийн үгийг дуулахгүйг хичээн хоёр гараараа чихээ таглав.

	Шура эмээ харин юу ч дуугарсангүй. Толик ч тэрийж тарайн зүүрмэглэв. Зүүрмэглэх зуур нь Изольда Павловна ирж нэвт шувт ширтэн:

	— Маргааш ээжгүйгээр хичээлд битгий ирээрэй! гэх шиг болов.

	Тэгэхэд нь Толик: «Ээжгүй л ирнэ дээ!» гэж эрс шийдэв.

	Толик ээждээ юу ч хэлсэнгүй. Өглөө сургууль дээрээ очмогц Изольда Павловнатай яг мөргөлдөв.

	Хувцасны өлгүүрийн дэргэд Наполеон шиг хоёр гараа өмнө зөрөлдүүлчихсэн хүлээгээд зогсож байлаа.

	Толик хавчдаг саравчны нь хоёр гялалзсан шилийг ажиглан, яахаа ч мэдэхгүй хавчганаж зогсов. Өчигдрийн хэлснийг нь мартчихсан царайлаад гэм зэмгүй мэндлэн хажуугаар нь өнгөрөх үү, оройтоогүй дээрээ эргээд ухасхийх үү гэж гайхаж байтал нь Изольда Павловна хүлээж ядсан янзтай:

	— Аль вэ, түргэлж үз! гэж яаруулав.

	Толик учрыг нь олсонгүй, хувцсаа өлгүүрт өгөөд араас нь дагав.

	Багш нь шал тог тог хийлгэн алхалж, мань хүн аварга могойд сорогдон ам руу нь ойртож яваа туулай шиг араас нь дагаж явсаар захирлын өрөө рүү зүглэхэд л хамаг учрыг мэдлээ. «Мөн дөө! Намайг чинь хөөрхий тээрэмдэж гарах нь! Эртний ромын тээрмээр тээрэмдэж гарах нь!» гэж бодохоос хамаг бие нь хачин болов.

	Захирлын өрөөний цагаан хаалганы цаана Михаил Михайлович өөрөө биш, шүдний эмч хүлээж байх шиг санагдав. Изольда Павловна зуурч аваад л хааш нь ч хөдөлгөхгүй хав дарж, захирал хөөрхий чинь шүдийг нь шижигнэтэл өрөмдөж эхлэх гэж байгаа юм шиг санагдан, янгинан өвдөх шиг болоход дуу алдах шахав. Тэгтэл ч цагаан хаалга нээгдэж, Толик босго алхан зогслоо.

	Изольда Павловна арай чамай гэж авчирсан, хойш суугаад байхаар нь хоёр гараас нь чирч гулдарч ирсэн хүн шиг амьсгаадан:

	— Аваад ирлээ! Таны уулзах гэсэн хүн энэ, танилц даа гэлээ.

	Толик өрөөнд хэн ямар улс байгааг сая нэг ажиглав.

	Захирал, хүүхдийн хялбарчилж Махал Махалыч гэж дууддаг Михаил Михайлович буюу хос Баавгай ширээнийхээ ар талд сууж байлаа. Хос Баавгай1 гэдэг бол хоёр Михаил гэдэг нэрийг товчилсон хэрэг л дээ, Махал Махалычаас гадна бас нэг хүн, өрөөний тэхий дунд нуруугаа үүрчихсэн, бичгийн ширээн дээр байдаг нөгөө нэг бэх уудаг цаастай чулуу шиг урагш хойшоо, өлмий өсгий хоёр дээрээ тонголзон зогсож харагдав. Өндөр нуруутай, буурал халимагтай, харваас сайхан зантай тэр хүн Толик руу гар сунган:

	— За аль вэ, танилцчихъя! гэв.

	Буурал халимагтай хүн өрөөний тэхий дундаас гар сунгасан учир Толик дөхөж очихоос өөр аргагүй боллоо.

	Тэгтэл тэр хүн:

	— Чиний нөгөө захидал бичсэн «намын хорооны нөхөд» чинь би байна шүү дээ гэв.

	Толик хамаг гар хуруу нь хүйт оргин, тархи толгойны нь бүх цус доош буугаад хоосон хөндий болсон толгой дотор нь хүйтэн салхи сэнгэнэж байгаа юм шиг санагдлаа.

	Буурал халимагтай хүн хөгжилтэйгөөр:

	— За яриад бай даа! Бүгдийг эрэмбэ дараагаар нь ярь, би чамайг анхааралтай сонсож байя гэснээ Толикийн хоёр нүд хачин том болохыг ажигласан бололтой, эелдгээр: — Юунаас ч айхын хэрэггүй! Юу ч байсан хэлж ярьж болно. Тэгээд л хамаг юм сайн сайхан болно. Чиний бидэнд итгэж найдсан тэр ёсоор болно! гэж учирлав.

	Толик сандарч: «Шангаа хүртэх болж дээ!» гэж бодлоо. Олоод ирж магадгүй гэж мэдэж байсан хэрэг л дээ. Тэгэхдээ харин ийм юм болно гэж яаж мэдэх билээ. Намын хорооноос шууд наашаагаа, сургууль руу нь хүрээд ирэх юм гэж даан ч бодоогүй явжээ.

	Хэчнээн их зовсон, өөрийгөө хэчнээн их жигшин зэвүүцэж явсан, эмээтэйгээ хэчнээн их үзэлцсэн, ааваасаа аль болохоор нуугдаж явсаар өнөө хүрсэн энэ бүхэн бол түүний хувийн хэрэг, өөр хэнд ч хамаагүй зүйл байлаа. Энэ бол Толикийн хамгийн аймшигтай нууц байв. Үүнийг нь бүх сургуулиараа дуулж мэдэхээр шийдлээ! Нүх шахаж суугаад, харцгаа л даа гээд хамаг модоо дээш нь харуулаад дэлгэснээс эгээ ялгаагүй юм боллоо.

	Ингээд балардаг байжээ!...

	Толик гэнэт тайвширлаа.

	Өөрийгөө хажуугаас нь харсан юм шиг оргив. Захирлын өрөөний хар бараан бүрээстэй зөөлөн сандалд тавдугаар ангийн сурагч Бобров түшлэгээс толгой нь дээш гарахгүй шахам сууж байгаа, буурал халимагтай хүн өөртэй нь ярьж байгаа биш, өөр хүүхэд сууж байгаа, өөр хүүхэдтэй ярьж байгаа юм шиг, Толик харин хажууханд нь хараад зогсож байгаа юм шиг санагдана.

	Буурал халимагтай хүний:

	— За ярь ярь. Яагаад чи намын хороо л тусална, эх эцэг чинь өөрсдөө эвлэхгүй гэж бодсон хэрэг вэ? гэхэд Толик: «Ер нь тун сайн хүн шиг байна шүү» гэж бодов.

	— Ярь ярь! Нэгэнт бичсэн хүн нууж хаах юу байх вэ гэлээ.

	Толик дуу шуугүй л суув.

	Өндөр хүн энгэрийнхээ уутнаас танил хоёр дугтуйг нь гарган ирж:

	— Ингэхэд ер нь энэ хоёр захидлыг чи өөрөө бичсэн үү? гэж асуув.

	Толик дуугарсангүй. Өөрөөр яах хэрэг вэ? Нэгийг нь ч яах вэ, учир зүггүй зодуулж нүдүүлээд өөрийн ухаангүй шахам бичсэн гэж үнэнээ хэлж болох байв. Нөгөөг нь яасан гэж хэлэх хэрэг вэ? Үнэнээ хэллээ ч гэсэн үнэмшихгүй, худлаа хэлж байна, аятайхан арга зохиож байна гэнэ, тэгэхлээр чинь дуугүй л байсан дээр гэж шийджээ.

	Буурал халимагтай хүн санаа алдан:

	— Чамайг чинь, одоо ер нь, яадаг хэрэг вэ хөө! Ам ангайх царайгүй айхтар залуу байх нь. Ингэхэд ер нь бүгдийг тунгаан бодож, бичье гэж бичсэн юм биз дээ? гэв.

	Махал Махалыч нам дуугаар:

	— Аав чинь чамайг тун их гомдоосон, чиний өмнө туйлын буруутай хүн юм шив дээ! гэлээ.

	Толикийн зүрхэнд, тархи толгойд, гар хуруугаар халуун бүлээн цус гүйх шиг болж хамаг бие нь халуу дүүгэв.

	«Аавыг минь буруутай хүн гэж бодож таарлаа шүү. Аавд минь муу юм болох нь ээ дээ!» гэж бодсоноо, өөрөө ч мэдэлгүй:

	— Үгүй, тийм биш! гэж дуу алдав.

	Нэг удаа аавыгаа гүтгэсэн, дахиад яасан ч гүтгэхгүй, яаж ч байсан гүтгэхгүй гэж хатуу шийдлээ.

	Буурал халимагтай хүний:

	— Мөн, мөн! Чи тэгээд аавыгаа буруугүй гэж үзэж байгаа юм биз дээ? гэхэд Толик шуудхан:

	— Буруугүй! гэв.

	Буурал халимагтай хүн гайхаж:

	— Тэгээд чи яах гэж гомдол бичсэн хэрэг вэ? Бичих бичихдээ нэг удаа хотын намын хороонд шүү. Ингэхэд ер нь чи үйлдвэрийн намын хороо, улмаар хотын намын хороонд гомдол мэдүүлэхэд болдог юм гэж хаанаас хэнээс мэдсэн хэрэг вэ? гэхэд Махал Махалыч буурал халимагтай хүн рүү харж:

	— Ээ дээ мэдэхгүй, хүүхэд ингэж шат дараалуулан ултай хөдлөх учраа мэднэ гэж үү дээ. Энэ ер нь сүрхий заргачийн гар хуруу оролцсон зүйл байх гэлээ.

	Захирал суудлаасаа босож, өрөөний голд ирж буурал халимагтай хүнтэй зэрэгцэн зогсов.

	Түрүүчээс хойш дуу шуугүй. юугаа ч юм бэ хүлээсэн хүн шиг хажуухантайд зогсож байсан Изольда Павловна хавчдаг саравчныхаа хоёр шилийг гялалзуулан захирлыг байна гэж тоосон ч шинжгүй, буурал халимагтай хүнд:

	— Яалаа гэж мэдэхгүй байх вэ дээ? Гэр орондоо тиймэрхүү байдаг, гудамжны болохгүй бүтэхгүй нөлөөнд автсан хүүхэд тиймэрхүү юм бичихээ мэднэ. Бусдаас зожиг тасархай ч гэх юм уу даа, нэг л хачин хүүхэд байгаа юм. Би аль эртнээс ажсан юм... Энэ бол базаахгүйн шинж тэмдэг. Дуугүй хүний доодох нойтон гэдэг үг бий шүү дээ! гэж ярив.

	Махал Махалыч юунаас ч болсон юм бэ Изольда Павловнад гомдсон янзтай шуудхан цонх руу очиж ясархаг хуруугаараа тавиур модыг нь тог-тог хийтэл тогшиж эхлэв. Изольда Павловнагийн сүүлчийн үгийг Толик саяхан хаана ч байна сонссон юм шиг санагдав. Нэг хүн яг ингэж хэлж байсан санагдав.

	Тийм л дээ! Аав нь сургууль дээр хүрч ирсэн, Толик салхивчаар гарч хувцас хунар ч үгүй гүйж харьсан тэр өдөр, сургуулийн гадаа зогсож байсан Женька араас нь: «Дуугүй хүний доодох нойтон» гэж дуулдсан. Толик тэгэхэд юун анзаарах манатай явсан, харин сая л саналаа. Одоо л мэдлээ. Женька яг ээжийнхээ юу хэлснийг давтдаг, тэгээд ч хүүхдүүд түүний үгэнд ордог, айдаг хэрэг байх нь л дээ. Толик тийм ч бол уу гэж тааварладгаас биш мэддэггүй байсан бол одоо сайн мэдэж авлаа.

	Тэгээд буурал халимагтай хүний маргах янзтай:

	— Аав нь тэргүүний ажилтан, шилдэг коммунист хүн байхгүй юу! гэсэнд Изольда Павловна:

	— Тэр ч харин мэдэхгүй дээ! гээд учиргүй инээв.

	Махал Махалыч гэнэт эргэж хараад, бухимдуухан:

	— Энэ хүүхдийг явуулчихвал яасан юм бэ? гэсэнд буурал халимагтай хүн хөмсөг атируулан, Толикийг ажиглаад:

	— За аль вэ, дүнгээ гаргачихъя. Ингэхлээр чинь чи аавыгаа ямар ч буруугүй гэж мэдсээр байгаад гомдол гаргасан хэрэг шив дээ? Хачин л юм даа. Үнэхээр тэгсэн бол чи аавдаа ердөө ч хайргүй хүүхэд юм! гэв.

	Буурал халимагтай хүнийг чанх өмнөөсөө ширтэхэд Толик ч далдирсангүй өөдөөс нь ширтсэн боловч жаахан удвал уйлчихмаар оргив. Хоёр нүдэнд нь нулимс гүйлгэнэн, өмнөх юм болгон нь, намын хорооноос ирсэн буурал халимагтай хүн ч бүдэгхэн цийлэлзсэн хэр нь Толик нүд буруулсангүй.

	Нэг хүн мөрөнд нь аяархан хүрсэнд эргэж харвал Махал Махалыч дэргэд нь ирчихсэн толгой дохиж нам дуугаар:

	— Зүгээр. Юм бүхэн ёсоороо болно. Одоо яв, яв гэв. Үүд рүү гэлдэрч явах зуур нь Изольда Павловна уйтгар зовлонд нэрвэгдсэн юм шиг уртаар санаа алдан:

	— Ээ-хэ-хэ!... гэж дуулдав.

	Хаалга хамхих үед нь:

	— Изольда Павловна! гэх захирлын огцом дуу сонсогджээ.

	Толик захирлын өрөөнөөс гарч хаалгыг нь сайн хаагаад, цагаан гуя модонд нь духаа наалаа.

	Хоёр мөр нь овс овс хийхээс биш уйлж байгаа дуу чимээ эс дуулдана. Сургууль дээр уйлахын ч аргагүй билээ. Нэг л мэдэхэд нэгдүгээр ангийн сониуч амьтад тойрчихсон байлаа.

	Хонх дуугарахаас өмнөхөн ангидаа орж очиход нь анир чимээгүй хачин оргисон байв. Ангийнхан нь ном дэвтрээ ширээн дээрээ эмх цэгцтэй өрчихсөн, хоёр гараа өмнөө зөрүүлчихсэн, үс гэзгээ цэмцийтэл янзалчихсан, хичээл орох гэж байгаа биш харин амттай бялуу оруулж ирэхийг хүлээж байгаа юм шиг бөөн баяр хөөр болсон сууж харагдав. Хана дагуулан тавьсан урт сандал дээгүүр гоё ганган хувцас хунартай, үс гэзгээ маягтай сайхан янзалж үнэртэй ус гэдгийг чинь ёстой нэг ханхлуулсан оюутан бүсгүйчүүл эгнэн суужээ. Тэр нялуун үнэр танарт Толик хүртэл хамар шантайлгав. Төрсөн өдрийн баяр хийх гэж байгаа хэрэг үү л гэсэн үг.

	Хонх жингэнэхэд Изольда Павловна орж ирлээ. Орж ирмэгцээ л Женькаг дуудав. Цардсан цав цагаан зах болчихсон, цогтой сэргэлэн харц гялалзуулсан Женька хариулна гэж ёстой нэг үзүүллээ. Нэг ч удаа түгдэрч түгдэчсэнгүй, яг л ном дэлгээд уншиж байна гэсэн үг.

	Толик эргэж харав. Женькагийн хариулж байгааг гайхаж биширсэн оюутнууд санаа алдан, толгой сэгсэрч, хурдан түргэн бичиж тэмдэглэж байлаа.

	Нэг бүсгүй бусдаас илүү хөдөлж хавчин, дуутай шуутай санаа алдан, бичиж тэмдэглэхэд нь тохиромжтой байгаа бололтой хоёр хөлөө тун дээгүүр зөрүүлсэн учир цэнхэр өмд нь цухуйсан харагдав. Женька биш, өөрөө хариулж байгаа юм шиг хоёр чих нь час улайчихсан, хамар дээгүүрх шар шар сэвх нь тодорсон харагдсанд Толик тэсэлгүй инээв. Дээд сургуулийн оюутан гэж байх, бяцхан охин л гэсэн үг санагджээ.

	Женька бараг амьсгаа авахгүй ярьж байв. Шүлэг шиг цээжилсэн бололтой. Тэгтэл ч Изольда Павловна болно, болно гэж суулгаад, дөрөв тавив. Оюутнууд сэтгэл дундуур янзтай ай уй гэлцэн шивэр авир ярилцаж эхэлсэн боловч Изольда Павловна огт анзаарсан шинжгүй, өөрийн хүн Цыпагийн нэрийг дуудав.

	Цыпа Изольда Павловнагийн тээрмээр ороод гарснаасаа хойш уу орос хэлийн хичээл уншилгүй, давталгүй ирнэ гэж ёстой байхаа больсон юм. Урьд өмнө бол Изольда Павловнагийн заадаг энэ хичээлд ч гэсэн зөв хэр нь тун базаахгүй хариулдаг байсан хэрэг л дээ.

	Цыпа одоо орос хэлний дүрмээр ямар нэг маршалд илтгэж байгаа юм шиг Хариулж байв. Хэрзгэр туранхай цээжээ оволзуулан оюутан бүсгүйчүүл рүү зоригтой харчихсан, гарамгай бөмбөрчин бөмбөр пижигнүүлж байгаа юм шиг дуржигнуулж байв.

	Толик Цыпаг гэж огт танилгүй гайхан. «Ёстой нэг хариулж байна даа!» гэж бодлоо. Яриангүй тавтай гэж бодож суутал нь Изольда Павловна бас л дөрөв тавиад суулгачихдаг юм байна.

	Толик тун их гайхав, Женькад ч дөрвөөс өөр дүн тавьдаггүй «амьтан». Цыпад бол харин өөр өдөр сөн бол яриангүй тав тавих байсан. Толикт эвгүй нэг санаа төрлөө. «Урьдаас бэлдүүлсэн хэрэг биш үү? Женька Цыпа хоёрыг л дуудаад, бусад хүүхдийг нэр хөөднө гэж бодоод дуудахгүй байгаа юм биш үү? Ингэж л сургаж хүмүүжүүлэх хэрэгтэй гэж энэ хэдэн оюутанд харуулах гэсэн арга биш үү?» гэсэн бодол төржээ.

	Захирлын өрөөнд болсон явдлаас хойш Изольда Павловна хэдийд ч хаанаас нь ч хатгаад авч мэдэх хорт могой гэсэн үг санагддаг болжээ. Аавыг нь яаж муу хэлж байсан гэж санана! Ер нь ямаршуухан янзтай ярьж хэлж байсан гэж санана. Толик энэ багшид угаасаа л дургүй, өнөөдөр бүр ч дургүй нь хүрчээ Толикийн хувьд өнөөдөр хүн биш, ерөөсөө л дэлгүүрийн цонхонд байгаа хиймэл хүүхэн шиг санагдаж байв. Хүнэрхүү мөртөө хүйтэн цэвдэг, амьгүй юм шиг санагдана. Хэчнээн муухай зальтай гэж бодно!

	Хичээл сайн давтаарай гэж Женька Цыпа хоёрт захисан хэрэг л дээ. Тэгсэн байна уу, үгүй байна уу шалгаад үзвэл яасан юм бэ гэж бодохоос Толикийн хоёр гар салганав.

	Цыпагийн дуржигнатал хариулаад дуусав уу үгүй юу

	гараа өргөв. Бүх юм одоо л тодорхой болно. Изольда Павловна өөрөөс нь асуух нь уу үгүй юу. Толик өчигдөр хичээл сөхөж хараагүй хэр нь гараа тэнхээ байдгаар нь өргөлөө. Муу албал авна л биз! Хамгийн гол нь бүх юм тодорхой болно гэж боджээ.

	Тодорхой болохгүй бол, асуучихвал яана?

	Асуувал нь уу, яах вэ дээ, захирлын өрөөнд хэлсэн ярьсны нь хариугаа авна. Самбарт гараад шал дэмий юм донгосох юм, хорондоо бүр «хоёр» авах юм шүү. Өөрийнхөө заадаг хичээл дээр өнөөдөр «хоёр» авчих вий гэж ёстой нэг яс нь хотолзож байгаа даг.

	Зүрх нь түг-түг цохилон гараа улам дээш нь өргөв. Изольда Павловна харсан, яриангүй харсан, хавчдаг саравчны нь хоёр шил тун дурамжхан янзтай гялс хийсэн боловч тэр дорхноо доош харж юугаа ч юм бэ эрэн журнал эргүүлж эхлэв. Харсан мөртөө хараагүй царайлав.

	Яг тийм байх нь! Муу авчхаж мэднэ гэж айгаад асуухгүй байна! гэж бодохоос Толикийн бах ганц ханалаа.

	«Усан дагина» ангийн журналаас сая нэг салж Толик руу ширүүн хараад:

	— Бобров чи гарах гээ юу! гэж асуув.

	Хүүхдүүдийн нэг хи-хи инээв.

	Толикийг:

	— Үгүй гэхэд багш нь.

	— Тэгээд юу гээв? гэлээ.

	— Асуугдъя гэсэн юм.

	Изольда Павловна өнгө зүсгүй жимбэгэр уруулаа үл мэдэг хөдөлгөн инээмсэглэснээ:

	— Өнөөдөр ч дээ, асуугаад хэрэг байна гэж үү. Гэр оронд чинь тийм юм болоод байхад юун хичээлтэй манатай байгаа биз. Дараа бол... гэлээ.

	Хажуугаас нь харвал гэр оронд нь ямар ч юм бэ явдал болсон Толикийн талаар тун их санаа тавьж байгаа, ер нь яасан сайн хүн бэ дээ гэлтэй намуун дөлгөөн дуугаар ингэж хэлэх нь тэр.

	Толикийн царай хачин болж, бусад хүүхэд өөрийг нь өөр гарагаас буугаад ирсэн хүн шиг ширтэж байгааг мэдэв. Хэн нэгний нь гэр оронд иймээ тиймээ юм болж гэнэ гэж урьд өмнө огт ярьдаггүй байсныг хэлэх үү, Изольда Павловна л ингэж өрөвдсөн янзтай ярьж байгааг бодоход, тэгээд бас оюутнуудын дэргэд ярьж байгааг бодоход Толикийн гэр оронд ямар нэг ноцтой юм болсон байж таарна гэж хүүхэд болгон бодоо шүү дээ.

	Изольда Павловнаг ийм өөдгүй муухай хүн гэж Толик арай ч бодоогүй явжээ. Захидал гомдлын нь талаар Женькадаа хэлж ярьснаас зайлахгүй, цаадах нь бусад хүүхдэд дамжуулсан нь мэдээж хэрэг л дээ. Харин ингэнэ гэж, нийтийн өмнө ийм юм хэлнэ гэж хэн бодох вэ дээ! Толик багшийнхаа хоёр нүдийг олж харах гэж хорсолтой харцаар ширтсэн боловч Изольда Павловна тээр толгой дээгүүр нь харна. Ийм муухай, ийм өөдгүй, өрөвдөх сэтгэлгүй, хөө шиг тодорхой хүн байсан юм уу!..

	Толик харин учрыг нь зөв таажээ. Толикоос асуухгүй гэж хатуу шийдсэн хэрэг байв. Оюутнуудын нүдэн дээр сүрхий хүн болох гэж л Женька, Цыпа хоёроос асуусан хэрэг.

	Изольда Павловна муур шиг сэмээрхэн явж дэргэд нь ирээд эелдэг нь аргагүй:

	— Маргааш асуугдаж болно шүү дээ... гэснээ гэнэт толгойг нь илэв. Толик халуун төмрөөр хайраад авсан юм шиг дав хийв.

	Изольда Павловна Толикийн дэргэдээс холдох зуураа:

	— Хүүхдүүд та нар танилц. Маргаашаас та нарт хичээл заах дадлагын багш Ерошкина гэв.

	Хүүхдүүд ширээ сандлаа түр тар хийлгэн эргэлээ. Толик ч эргэж харав. Чавга шиг улаан болчихсон шар царайтай оюутан бүсгүй суудлаас өндийж, тайзан дээр гарч ирсэн жүжигчин шиг мэхэсхийв.

	Хүүхдүүд шивэр авир гэлцэн жиг жуг хийсэн боловч Изольда Павловна намуухнаар:

	— Чимээгүй байцгаа! гэлээ.

	Хүүхдүүд дор бүрийдээ л томоотой гэж хэлүүлэх гэж нэгэн зэрэг нам жим болов.

	Изольда Павловна хүйтнээр инээмсэглэн:

	— Ганц гуйх юм гэвэл нэрийг минь л хөөдөв дөө! гэж тоглоом хийж байгаа янзтай захиж санууллаа. Мөдхөн болох базаахгүй явдлыг зөгнөх адил Толикийн хамаг бие зарс хийв.

	Завсарлагаагаар хүүхдүүд

	— Хэн чинь үхчихээ вэ?

	— Танайд хулгай орчихоо юу? хэмээн асууж шалгааж гарлаа.

	Толик гудамд зогсчихсон, сониуч юмнуудаас биеэ хамгаалах гэсэн янзтай духайн хүйтнээр инээмсэглэн, хүүхэд болгоны өөдөөс муухай харна,

	Түрүүчээс хойш үзэгдэж харагдахгүй байсан Цыпа бөөн баяр хөөр болсон амьтан хүрч ирлээ. Хонх дуугарав уу үгүй эхлээд Женька, дараа нь Цыпа гудмаар гүйгээд явчихыг нь Толик харжээ. Тэгээд л бөөн баяр хөөр болсон ирж байгаа нь энэ.

	Цыпа буцламгай тосонд дүрээд авчихсан гүзээ шиг хорчийчихсон, баярласандаа болоод нүүр царай нь минчийж улайчихсан амьтан ирж явав. Толик тэссэнгүй инээд нь хүрч, Женькатай гүйгээд явчихсан юм, тэнэг амьтан чинь, Изольда Павловнад магтуулсандаа ингэтлээ баяр хөөр болж яваа байх нь л дээ гэж бодов.

	Цыпа гэнэт Толикийн өмнө зог тусан:

	— Чи чинь юу болж орхио вэ гээд, Машка Ивановагийн бодлогоширсон янзтай:

	— Юу ч дуугарахгүй юм. Гэр орныхоос нь хэн нэг нь үхчихсэн юм шиг байна гэхэд:

	— Үхчихсэн юм шиг гэнэ шүү! Үхсэн үгүйг нь би мэдэж байна! Наадах чинь худлаа хэлж байгаа юм! Төрсөн эцгийнхээ талаар өргөдөл гомдол бичиж биччихээд одоо болохоор худлаа хэлж байгаа юм! гэж хашхирав.

	Толик даан ч нэг юм бодож санасангүй сум шиг ухасхийн Цыпагийн дүүрээ рүү байдаг тэнхээгээрээ мөргөв.

	Хүүхдүүд тэр хоёрыг хонх дуугарахаас өмнө салгах гэж ядав. Салах шинжгүй болохоор нь Коля Суворов Цыпаг айлгая гэж шийдэн:

	— Хөөе Цыпленков, «усан дагина»! гэв.

	Цыпа босон харайж, яах ч учраа олохгүй ийш тийш харлаа. Толик тэгэхэд нь шоолж инээв. Цыпагийн өрөөсөн нүдний доод зовхи зэгсэн их хөхөрсөн харагдлаа.

	Урт хөлт Цыпа хөхөрсөн нүдээ барьж үзэн:

	— Гайгүй дээ... Үүнийг чинь би яасан ч мартахгүй дээ гэж занав.

	Толик маргааш нь ангийн жижүүр байв. Хүүхдүүд өөрт нь нэг л өөр ханддаг болсныг чухам жижүүр хийхдээ ч мэдсэн байж болох билээ. Жижүүр хийгээгүй бол завсарлагаагаар үүгээр түүгээр сэлгүүцэх байсан л даа. Гадаа ч гарч хаврын агаараар амьсгалах, байшингийн дээврээс унжсан мөс унагаж хөхөн амныхаа цангааг гаргах ч юм уу, ангийн нь хүүхэд байхгүй өөр давхарт гарах л даа. Арай ч ингэж уйдаж суухгүй, бусад хүүхэд гудмаар шуугилдаж хөөцөлдөж байхад ингээд гав ганцаараа гозон толгой оргиод сууж байхгүй л байсан.

	Эхний завсарлагаагаар ангийн хаалга онгойж завсраар нь хэний нь ч юм бэ бэхэнд будагдсан гар цухуйн цаасан онгоц шидлээ. Барьж аваад хумхиад хаячих гэтэл далавчин дээр нь: «Төрсөн эцгээ ховлогч» гэж бичсэн, хажууд нь араа шүд нь арзайсан аймаар муухай нүүр амтай толгой зурсан байлаа. Бодвол өөрийг нь зурсан хэрэг биз.

	Цаасан онгоцыг хумхиж салхивчаар гадагш хаялаа. Цонхны шилэнд духаа наан бодлого болов.

	«Цыпагийн л хийж байгаа ажил. Гарч очоод өчигдрийнх шиг өрөөсөн нүдийг нь хөх няц болгоод өгөх юм сан» гэж бодлоо. Гэвч ингэлээ гээд Цыпа л хожих, бүр баатар, сүрхий амьтан болж сүүлээ сөхөх байлаа.

	Хичээл дээр Женька гол үүрэг гүйцэтгэж байв. Толик руу эргэн харж нүдээ жийтайлган, үнэр танартай хүрвэл гар хөл наалдчихмаар юманд ойртсон хүн шиг ярвалзан Цыпад юм шивнэж, жиг жуг хийснээ, хоёулаа эргэн харж зэмлэсэн янзтай толгой сэгсэрнэ.

	Тэр хоёрын яагаад ингэж байгаа нь Толикт ойлгомжтой зүйл байсан боловч тэр хоёроор ангийн бүх хүүхэд дуусахгүй билээ. Хөгжилтэй, шулуун шударга Коля Суворов хүртэл л гайхсан янзтай ширтэнэ. Толиктой харц тулгарахдаа зовсон янзтай буруу харснаа дахиад гайхсан, бодлогоширсон янзтай ширтэнэ. Хичээл цээжлэхээс биш ойлгоно гэж байдаггүй, ухаанд нь ёстой ухна ишиг шингэчихсэн хүн гэгчээр мартамхай гэдэг нь хачин хэр нь хөөрхөн ааштай, өөрийн хүн Машка Иванова ч битүүхэн ажиглаад байлаа. Машкагийн харцанд зэмлэсэн байдал илт. Арга ч байж уу даа Машка ч гэсэн, Коля ч гэсэн юу ч мэдээгүй юм чинь...

	Гурав дахь хичээлийн дараах их завсарлагаагаар ангийн хүүхдүүд цөм гараад явсан хойгуур үүд онгойж дадлагын багш Ерошкина орж ирлээ.

	Хацар ам нь улаан ягаан болчихсон, хамар дээрх сэвх нь чичгэнэн хөдөлж байх шиг харагдана. Ангиар нэг үнэртэй ус сэнгэнэлээ.

	— Жаал аа, сайн байна уу? Чи жижүүр хийж байгаа юм уу? гэхэд нь Толик толгой дохин, инээмсэглэв. «Өрөөсөн хөлтэй Ерошка» гэж байдаг байхаа гэсэн бодол төрж инээд нь хүрчээ.

	Ерошкина бөөн цэрд авч:

	— Самбар дээр чинь жишээ бичээд гаръя, битгий арчаарай! гээд, цэвэрхэн сайхан бичиж эхлэв.

	«Нөхцөл үгийн жишээ» гэсэн гарчиг бичин доогуур нь зураад, шинэ мөрнөөс: Тавтын зоос хангир жингэр дуугаран ойж буулаа. Хөлөг Морь амгай хазан тэмүүлнэ. Хандгай хөөж яваа дайснаас зугтан ой дундуур давхина» гэж бичлээ.

	Ерошкина бичиж дуусаад эргэхдээ Толикоос:

	— Бэлэн үү? гэж асуув.

	Учрыг олоогүй Толик:

	— Юу бэлэн үү гэж? гэв.

	— Хичээлээ давтсан уу?

	Мартаагүй байх нь! Эсвэл Изольда Павловна сануулсан хэрэг байх л даа гэж бодсон Толик санаа алдан, номоо гаргаж ирэв. Хэзээ ч ингэж завсарлагаа наар хичээл шагайж байгаагүй билээ. Найдваргүйхэн л зүйл гэсэн ч одоо яая гэх вэ дээ. Нэг хараад тогтоогоод авбал арай ч мартчихалгүй хариулчих юу магад вэ.

	Өчигдөр бол онцгой өдөр. Изольда Павловнатай тэгж зоригтой үзэлцсэн, уг нь хичээлийг нь олигтойхон давтаж ирэх хэрэгтэй байсан л даа. Гэвч Толик бас л дэлгүүр хаатал тэнээд юу ч шагайгаагүй ирсэн.

	Тэгээд Ерошкинаг:

	— Чи чинь бэлтгээгүй хүн үү? гэхэд, муухан инээж:

	— Зоволтгүй, одоохон уншчихна гэв.

	Ерошкина ч инээд алдаж:

	— Амжих юм уу? гээд;

	— Амжилгүй яах вэ дээ гэхэд нь үүд рүү зүглэх зуураа:

	— Амжих л юм бол яах вэ гэснээ, гарахынхаа даваан дээр эргэн харж: «Аа тийм шүү, алчуур, Самбарынхаа алчуурыг норгож тавиарай, мартавзай» гэж захив.

	Толик толгой дохиод, самбарын алчуур авч жорлон руу гүйв. Алчуураа норгоод эргэхэд нь хонх жингэнэж, ангийнхантайгаа хамт орж ирэв.

	Толик алчуураа тавиур дээр тавиад, мэл гайхав. Ерошкинагийн бичээд гарсан жишээ алга болсон, хэн нь ч юм бэ хуу долоож орхисон юм шиг арилчихсан байв.

	Толик самбар ширтэн зогссоор. Гоё ганган хувцастай оюутнууд хойно хойноосоо цувран орж ирлээ. Араас нь урт хүзүүгээ сунайлгачихсан Изольда Павловна их зантай явж харагдана. Сэтгэл догдолсондоо болоод нүүр царай нь улаан ягаан болсон Ерошкина хамгийн сүүлд орж ирэв. Юу ч анзаарсан шинжгүй, өсгийгөөрөө ширээ тог тог хийлгээд, ангийн журнал дэлгэв. Тэгтэл тэр араар түр тар чимээ гарч Изольда Павловна ангиас давхиж гарлаа.

	«Ар тал» тэр чигээрээ хөдөлгөөнд орж, оюутнууд ч цувран гарав. Араас нь дагасан Ерошкина сүлжмэл эмжээртэй алчуураар хамар амаа таглачихсан уйлж яваа дуулдав. Толик түүнийг тун их өрөвдлөө.

	Удсан ч үгүй Изольда Павловна шуугин орж ирээд, бугуйнхаа цагийг нүдэндээ ойртуулж бариад:

	— Аль вэ түргэл! Хэн арчсан бэ? Нэг! Хэн арчсан бэ гэж байна шүү! Хоёр! Хэн чинь вэ? Гурав! хэмээн тоолж эхлэв.

	Үүд онгойв. Махал Махалыч орж ирлээ. Усан дагина маань ч ёстой нэг илбэ үзүүлж байх шив дээ гэж Толик бодов.

	Захирал нам жим болсон анги дотуур явж хамгийн арын суудалд очиж суув. Нэг сурагч нэмэгдэх нь энэ.

	Изольда Павловна мөс шиг цэвдэг дуугаар:

	— За тийм байж! Эзнийг нь олно доо. Жижүүр хэн бил ээ? гэв.

	Буруутайгаа ойлгосон Толик духайсаар өндийв. Нээрээ ч алчуураа аль хэзээний норгочихсон байсан, аль эсвэл Ерошкинагийн үгэнд орж алчуур норгох гэж гарч гүйгээгүй, тэгэхийн оронд хичээлээ хэд сайн уншаад авсан бол яалаа гэж ийм юм болох вэ дээ гэж бодож байв.

	Изольда Павловна их гайхсан янзтай:

	— Мөн дөө!.. Бобров чи жижүүр байсан юм бий! Самбар дээр бичсэн жишээ чи балласан уу? гэж асуугаад Толикийн:

	— Яалаа гэж дээ? гэхэд, ёжтойгоор:

	— Хэн мэдэх вэ дээ... гэв.

	Толикийн уур гэнэт хүрлээ. Хэн мэдэх вэ дээ гэнэ шүү! Өөрөө жижүүр хийж байж хэн баллаж байх юм бэ. Ганц намайг арай ч дэндүү гадуурхаж байгаа юм биш үү? гэж бодсон боловч аль болох тайвнаар:

	— Би алчуур норгох гэж гарсан. Ерошкина норгоод ир гэсэн юм гэв.

	Изольда Павловна итгэсэн шинжгүй:

	— Тийм л болог!... Аль вэ, цөмөөрөө босоцгоо! гэлээ.

	Ширээний таг нэгэн зэрэг хамхигдах чимээ гарч ангиараа бослоо.

	Изольда Павловна үг болгоноо тод дуудан:

	— Буруутай хүн буруугаа хүлээтэл зогсоцгооно доо! гээд, элгээ тэврэн цонх руу харж зогслоо.

	Ангийн хүүхдүүд цөмөөрөө зогсож, Махал Махалыч л ганцаараа хамгийн хойно сууж байв. Тэгээд ганцаараа суугаад байх нь эвгүй санагдсан янзтай босож цонх руу, тэгэхдээ анги даасан багшийн наана нь зогсож байсан тэр цонх руу биш, өөр цонх руу явж очив.

	Захирал, Изольда Павловна хоёр цонхоор харан, ангийн бүх хүүхэд байр байрандаа дуу шуугүй зогсоно. Толик улам бүр өөрийгөө буруутай гэж бодож зогсов. Багш нь хэн буруутайг хэлээд өгснөөс ялгаагүй юм боллоо шүү дээ. Хүүхэд болгон л: «Би ямар балласан биш дээ! Балласан хүн би гэж хэлэхээсээ өнгөрсөн. Тэгэхээр жижүүр л хариуцах ёстой. Самбараа харж байх ёстой юу? Ёстой! Ангид нэг ч хүүхэд оруулахгүй байх үүрэгтэй юу? Үүрэгтэй! Тэгэхлээр чинь жижүүр л хариуцах ёстой шүү дээ!» гэж хувь хувиа бодож зогсов.

	Хичээл завсарлаж, завсарлагаа дуусаж дараачийн хичээлийн хонх дуугарлаа. Утга зохиолын хичээл залгаад орох байв. Махал Махалыч гэнэтхэн:

	— Изольда Павловна, хүүхдүүдээ суулгах юм биш үү! гэв.

	Хавчдаг саравчныхаа хоёр шилийг захирал руу гялалзуулан эргүүлсэн Изольда Павловна их л зэвүүцэж байх шиг Толикт санагдав. Махал Махалыч ч мэдсэн бололтой:

	— Сууж байгаад бодвол хялбар байх шүү дээ гэж учирлав.

	Хичээлийн цаг дууслаа. Изольда Павловна хүн чулуу шиг зогссон хэвээр. Харин намхан, пагдгар, дүгрэг царайтай Махал Махалыч нээрээ л баавгай шиг ширээний хоорондуур холхино.

	Хүүхдүүд бие биеэ харж муухан инээмсэглэнэ. Дор бүрийдээ л юм идэх сэн, юм уух сан, харих сан гэж бодож байгаа хэрэг шүү дээ. Ангийнхан нь өөр лүү нь улам бүр хялмалзаж байгааг Толик мэдэж зогсов.

	Тэгтэл ч Изольда Павловна гэнэт сэрсэн юм шиг сэхээ орж, Женькагаа дуудаж гаргаад, өөрөө хойноос нь арилав.

	Ангийн бүх хүүхэд санаандгүй л сая нэг амар заяа үзсэн улс шиг санаа алдан, шивэр авир гэлцэв.

	Машка Иванова зориглон Махал Махалычаас:

	— Бид аль хэр удаан суух бол? гэж асуув.

	Гайхалтай нь захирал мөрөө хавчив. Изольда Павловнагаас ингэж асуусан бол чарлаад л унах байсан. Махал Махалыч харин мөрөө хавчдаг байна шүү.

	Тэгээд Машкагийн улам зориг орж:

	— Нэг хүнээс болж бүгдээрээ ингэж суух гэж гэхэд захирал самбарын наана зогсоод:

	— Энэ чинь л базаахгүй хэрэг дээ. Тун базаахгүй хэрэг. Та нар бол ёстой л нэг нь нийтийнхээ төлөө, нийтээрээ нэгийнхээ төлөө байх учиртай сан. Нөхөрлөж ч чаддаг, хүлээж ч чаддаг, нийтээрээ нэгийгээ хамгаалж, нийтээрээ нэгийнхээ өмнөөс хүлээж чаддаг байх ёстой.. Нэг нь ч мөн нийтийнхээ төлөө байх ёстой гэв.

	Захирлын үг их таалагдсан учир Толик сонирхон харж зогсов.

	Яриангүй тийм. Нийтээрээ нэгийнхээ өмнөөс хүлээнэ гэдэг бол эртнээс тодорхой зүйл. Харин нэг нь нийтийн төлөө гэдэг бол тун зөв, тун чухал үг гэж бодож байлаа.

	Коля Суворовын шийдэмгийгээр:

	— Бид ядарч байна! Бас тэгээд хичээлээ хэдийд нь давтах хэрэг вэ? гэсэнд Махал Махалыч анхааралтай харж:

	— Хүүхдүүд минь, анги даасан багш чинь би биш, Изольда Павловна шүү дээ. Тэгэхлээр би яаж мэдэх вэ дээ. Харин та нарт нэг зүйлийг зөвлөе. Бид өөрсдөө учраа олно гэж Изольда Павловнад амлах хэрэгтэй. Ер нь та нар өөрсдөө учраа олж чадна шүү дээ. Нүдэлдэж зодолдох биш, хүн ёсоор. Үүнээс гадна та нарын бараг өдөр болгон сонсдог өөр нэг зүйлийг нэмж хэлэхэд та нар чинь пионер улс, түүгээр ч барахгүй цөмөөрөө Хүн! гэж ярив.

	Захирал дуугүй болов. Ангийнхан хос Баавгайгаас харц салгахгүй нам жим сууна. Изольда Павловна ингэж хэзээ ч ярьдаггүй байлаа.

	Захирал цааш нь:

	— Хэнд ч юу ч тохиолдож болно л доо. Тэгэхдээ л хэн ч гэсэн ямар ч хэцүү тохиолдлоос нэр төртэй гарах ёстой. Яагаад гэвэл хүн шүү дээ гэлээ.

	Тэгээд жаахан зогсож байснаа гарч явав. Захирлыг гарлаа гээд хэн ч дуугарсангүй хөдөлсөнгүй, дор бүрийдээ юм бодон таг чиг сууж байв. Үүд онгойж, Женька орж ирлээ. Хэзээ язааныхаар нүдээ жийтайлгачихсан их зантай харагдах боловч уруул амаа арчихаа мартжээ. Уруул ам нь юутай ч талх идсэн юм бэ тос болсон харагдана. Ангийн нь бүх хүүхэд Женькагийн хөлөөс аваад толгойг нь хүртэл анхааралтай ажиглахыг Толик мэдэв.

	Хүүхдүүд одоо Толикийг өөрийг нь биш, харин Женькаг ажиглаж, дотроо улам бүр дургүйцэж байгаагийн шинж илт болов.

	Багшийн охин Женькагаас айж эмээдэг байдал арилж хүүхэд болгоны харц өөр болоон харагдлаа.

	Манай Женька ч гэсэн та нартай л адилхан сурагч, харин ч би бусдаас хатуухан дүн тавьдаг гэж ойлгуулах гэж Изольда Павловна их хичээх л дээ. Харин тэгтэл хамаг юм ингэж тодорхой болдог байжээ. Хэний ч үзээгүй мэдээгүй байсан зүйлийг ангиараа үзэж мэдлээ. Женька уруул нь тос даачихсан, бусад нь цөмөөрөө ходоод хоосон сууна. Хамаг юм тодорхой болох нь энэ дээ.

	Машка Ивановна байдгаараа ярвайж үрчийсэн, энэ нь Женькатай холбоотой болох нь илт байв. Ар талд суудаг хүүхдүүдийн хэн нь ч юм бэ эсэргүүцэл илэрхийлж бутархай мөнгө шажигнуулав.

	Тэгтэл ч Коля Суворов шивэр авир ярьж, тэр даруй хүүхдүүд бутархай мөнгө дамжуулж эхлэв. Тавтын, нэгтийн, аравтын зоос тал талаасаа цугларлаа. Женька, Цыпа хоёрын ширээ л тэрүүхэндээ тэнгис дундах хэсэгхэн хуурай газар шиг ялгарч үлдэв. Тэр хоёрт хэн ч юу ч гэсэнгүй, тэр хоёроос мөнгө ч авсангүй, Коля Суворов очиж үүд онгойлгож завсар гаргаж шагайснаа цааш алга болов. Удсан ч үгүй өвөр нь цүндийчихсэн орж ирлээ.

	Хүүхдүүд сэргэж, ширээн доогуураа тос даасан шар шар хуушуур дамжуулж харагдлаа. Толик ходоод нь хоржигноод эхэлсэн боловч огт тоосон шинжгүй суув. Юун хоолтой

	манатай байжээ! Сэтгэл гэнэт сэргэжээ. Сэргэлгүй ч яах вэ дээ! Хүүхдүүд хүлцэнгүй номой оргилгүй, ялимгүй ч гэсэн эсэргүүцэж байгааг бодоход бүх юм тэгтлээ болохоо ч байчхаагүй, цөмөөрөө Цыпа шиг мундаг хүн болчхоогүй л байгаа хэрэг билээ.

	Толикийн ар руу нэг нь нудраад авав.

	Эргээд харсан чинь Коля Суворов нүд ирмэн хуушуур сарвайв

	Толик яах учраа ололгүй, чанга гэгчээр;

	— Үгүй дээ! гэв.

	Коля найрсгаар инээж:

	— За, ав л даа! гэв.

	Толикийн сэтгэлийг өөр юу ч ингэж хөдөлгөхгүй байсан биз ээ. Аав нь орж ирээд, тэвэрч үнссэн ч тэсэхээ л тэснэ. Изольда Павловна орж ирээд, хар буруу санаснаа хүлээж уучлал гуйлаа гэсэн ч даан ч тэгэлгүй дээ гэж бодоод л өнгөрөх л дөө. Эмээ нь гүйж орж ирээд, өмнө нь өвдөг сөгдөн мөргөлөө ч инээмсэглэх төдий болоод л сууж байх л даа. Гэтэл...

	Толик хуушуурыг авч, өөрийн эрхгүй гэнгэнэн уйллаа.

	Турьгүйхэн хоёр мөр нь ёрдос ёрдосхийж, нулимс нь горхи шиг урсана. Хүүхдүүдээс ичиж, тайвшрахыг хичээсэн боловч чадсангүй...

	Ангийн нь хүүхдүүд анир чимээгүй харж сууна.

	Коля Суворов ирж толгойг нь хүүхдийнхээр, эв хавгүйхэн илэв.

	Ангид харанхуй бүрэнхий болж эхэллээ.

	Юм болгонд эцэс төгсгөл гэж байдаг.

	Орсон бороо заавал арилдаг. Хэдэн өдөр хувингаар цутгаж байгаа юм шиг асгарч хана туурга балбан, хонхор цонхорыг дүүргэвч нэг л өдөр үүл замхарч нар дахиад халаадаг.

	Толик уйлсаар, тайвшрах гэж хичээсээр, сайхан сэтгэлт Коля Суворов толгойг нь илсээр. Энэ бүх хэргийн эзэн Изольда Павловна эргэж хараахан ирээгүй, өөрөөр хэлбэл үүл арилаагүй нүүгэлтсээр байгаа боловч гэв гэнэт дотор нь онгойж сайхан болов.

	Хэдэн өдрийн турш үүрч явсан хүнд ачаанаас салах шиг сэвхийж, бие сэтгэл нь тавигдан, олон хоногийн хур борооны дараа хурц нар, амин хувийн нь алтан нар мандах шиг боллоо.

	Тэгээд толгой өөд татав,

	Хүүхдүүд хайрласан өрөвдсөн шинжтэй байх вий гэж л хамгаас илүү айж байсан нь үгүй шүү. Харин ч урам зориг оруулж, нэг нь ч инээхгүй буурьтай суурьтай царайлан толгой дохиж нүд ирмэж байлаа. Энэ бол «Түнш минь, ингэж байж болдоггүй юм. Золбоотойхон бай!» гэсэн үг билээ.

	Толик өөрийн эрхгүй инээд алдав.

	Олон өдөр инээгээгүйгээ ингэж чөлөөтэй сайхан инээлээ.

	Хаалга онгойж хавтай янзтай царайлсан Изольда Павловна орж ирэв. Ямар нэг юм мэдсэн, ямар нэг чухал нууц тайлсан хүн шиг омог бардам харна. Намайг ам ангайхад л гэмт хүн гэлбэлзээд явчихна гэсэн янзтай. Энэ ч бас юу ч биш бололтой. Та нар гайгүй цөмөөрөө босож ирээд миний өмнө өвдөг сөхөрч мөргөнө өө гэж бодож байгаа янзтай. Хүүхдүүд өмнө нь өвдөг сөхрөн мөргөж Изольда Павловна тэнгэр бурхад гэдэг янз бүрийн өвгөний зураг шиг толгойг нь тойроод хурц гэрэл цацарчихсан, дуулгаваргүй амьтад та нар олигтойхон мөрөг! Оройтоогүй дээрээ мөрөг! Олигтойхон мөргөж гуйж гэмээж чинь Изольда сахиус энэрч өршөөх магадгүй шүү! гэж байна даа гэсэн янзтай.

	Изольда Павловна эгнээ эгнээний хүүхдийг хэрээнийх шиг нүдээрээ ажиглаж байснаа цаанаа л нэг хортойгоор:

	— Зөв дөө! Бүр ч сайн юм боллоо! гэв.

	Ангийн бүх хүүхдийг ахин хавтай ажигласнаа:

	— Эцэг эх чинь ирж байна! Цөмийг нь хүрээд ирэхгүй юү гэсэн юм! гэлээ.

	Анги даасан багшийн алхам ухарч үүд рүү харахад хаалга онгойж, гурван хүүхдийн ээж, хэний нь ч байна даа аав, нэг эмээ, Машка Ивановнагийн аравдугаар ангид сурдаг ах гэсэн хэдэн хүн ийш тийшээ харсаар орж ирлээ. Хүүхдүүд өөрийн сургуулийн тэр хүүг хараад сэргэлээ. Машкагийн ах дүү рүүгээ харж, чи бас яаж орхио вэ? гэсэн янзтай гар зангидан занасан байхгүй юү дээ.

	Тавдугаар ангийнхан инээлдэв. Буржгар буурал толгойтой эмээгийн:

	— Үгүй бас инээж хөгжиж байдаг байна шүү! гэхэд Изольда Павловна уруу дорой царайлан:

	— Ерөө ер! хэмээн хошуу нэмэв.

	Тэгээд үгээ эвлүүлэн жаахан дуугүй болсноо хоёр алгаараа гэдсээ дарж, тун гунигтайгаар:

	— Аав ээж нар минь, та нар юу гэгч болсон гэж санана! Манай ангийнхан өнөөдөр дадлагын багшийг хичээл заалгасангүй гэж эхлэв.

	Дуугаа хачин гунигтай болгон, нээрээ л сүйд болсон юм байх гэж бодмоор сүржин ярьж байв. Тавын «А»-гийнхны хэн нэг нь хичээл дээрээ үхчихсэн, жир нэг үхсэн бус, бусдынхаа буруугаас» болоод л үхчихсэн юм шиг ярьж байв.

	Эцэг эх энэ талаар буруутай улс шиг шал шагайчихсан дуу шуугүй сууна. Изольда Павловна ч гэсэн тавын «А»-д болсон Хэргийн бурууг томчуулд яриангүй тохсон янзтай аягүй харна.

	Сая нэг юм дуугүй болж санаа алдахад нь ангид анир чимээгүй аягүй оргив. Тэгтэл Коля Суворовын ээж тун болгоомжтойгоор:

	— Үгүй тэгээд хэн яаснаа хэлдэггүй юү? гэж лавлав.

	Хормогчоо ч тайлаагүй, тэр нь товчийг нь тайлсан пальто дотроос нь цухалзан, санд мэнд ирсэн ээж нь Колягийн хажуугаар өнгөрөхдөө: «Чи минь биднийхээ хувьд байхгүй болсноос ялгаа алгаа!» гэж шивнэхийг нь Толик дуулжээ.

	Изольда Павловна гүнээ санаа алдан:

	— Хэлдэггүй шүү! гэв.

	Хэнийх нь ч юм бэ бүү мэд, буржгар буурал үст эмээ:

	— Бие биеэ хамгаалж байгаа хэрэг байна л даа. Хуйвалдаж байна гэхээс өөр юу гэх вэ? Ийм ч үр хүүхэд байх гэж! Мөдхөн бүлэглээд, хулгай дээрэм хийхээс сийхгүй дэг ээ! гэж дуу алдав.

	Хүүхдүүд жиг жуг хийлдэв.

	— Үгүй гэх газар хаана байна! Том хэрэг багаас эхэлдэг юм хэмээн Изольда Павловнагийн дуу цангиналаа.

	Хаалга онгойж хамхигдан эцэг эх нэмэгдэж, Изольда Павловна орж ирсэн хүн болгонд залхуу хүрмээр:

	— Үгүй ер нь юу гэгч болсон гэж бодно! Манай ангийнхан өнөөдөр хичээл хийлгэсэнгүй... гэж мэдэгдэнэ.

	Хүүхдүүд айж бишүүрхэхээ ч болиод хэд хэдэн удаа инээд алдчихлаа.

	Цыпагийн аав хурандаа орж ирээд, юу болсныг дуулмагцаа улаан лооль шиг пэндийж улаан, хоёр хацраа унжуулан, хүүхдүүд рүү ууртай харав. Хүүхдүүд ч таг чиг болов. Хурандаа Цыпа руугаа цэрэг алхаагаар явж хүрээд, тэнгэр дүнгэнэх шиг дуугаар.

	— Чамайг арай ийм хэрэг хийгээгүй байх гэж бодож байна? гэв. Цыпа толгой сэгсрэн түргэн түргэн анивчив. Аав нь бусад эцэг эхийн дэргэд очиж суух зуураа:

	— Толгой дараалан асуух хэрэгтэй! гэж тушаал буулгав.

	«Байцаж гарах нь дээ! Мөн ч сүртэй юм болох нь ээ!» гэж бодсон Толик хүүхдүүдийн царай цонхийн цайж байгааг ажиглажээ.

	Ар талаас нэг эмэгтэй хүн сэтгэл нь түгшсэн янзтай:

	— Хэрэг байна уу даа? гэж дуулдав.

	Толик эргэж харав. Колягийн ээж байлаа. Шанааны нь нарийхан хөх судас гүрэлзэж, гар хуруу нь чичирч харагдав. Томчуул руу харчихсан:

	— Орой болчихлоо, гэр гэрт нь явуулчихвал яасан юм бэ дээ. Болохгүй юм хийснээ маргааш болоход өөрсдөө ойлгоно... гэхэд нь хурандаа царай барайлган:

	— Ялзарсан либерализм! гэв.

	Толик либерализм гэж юу байдгийг мэдэхгүй учир ялзарсан гэхээрээ төмс юм бол уу даа гэж бодов. Харин тэгэхдээ хурандаагийн байдгаараа ярвайж хөлснийг бодоход Колягийн ээжийг мөн ч сүрхий зэмлэлээ гэдэг нь маанагдуу хүнд ч ойлгомжтой байв. Энэ муу сайн нусгайнуудыг толгойг ингэж илээд байвал хэдхэн сарын дараа хэсэг дээрэмчин болж хувирна хэмээн буурал үстэй эмээ бухимдаж гарлаа. Дээрэмчид гудамжаар нэг болчихсон юм шиг тун их айдаг бололтой. Хэний нь аав юм бэ нэг хүн аанай бас юунд ч юм бэ зэвүү нь хүрсэндээ болоод гадуур цамцныхаа товчийг тайлж эхлэв. Жаахан азнавал өмднийхөө тэлээг ч шувт татахаар санагдав.

	Завсарлагаагаар олон хүүхэд яаж шуугилддаг вэ яг л тийм дуу шуугиан дэгдлээ. Зориг мохсон Колягийн ээж дуу шуугүй сууна.

	Эцэг эхийн ингэж шуугилдаж байх үеэр Изольда Павловна Пушкиний «Зэс морьтой хүн» гэдэг найраглалд гардаг хөшөө шиг хөдөлгөөн ч үгүй, дуу шуу ч үгүй зогсож байв. Эцсийн бүлэгт шуугиан намжихад Колягийн ээжийн үгийг шал дэмий үг, ийм юм хэлж байхаасаа ичмээр юм гэж ойлгуулах гэсэн янзтай хавчдаг саравчныхаа хоёр шилийг гялалзуулав. Тэгээд Толикийн нүд ирмэхийн завдалгүй эхний ширээ рүү ирчихсэн Машка Ивановагаас:

	— Чи балласан уу? гэж тулган асуув.

	Машка айчихсан:

	— Үгүй! гэж дуу алдав.

	— Пионер ёсоор батал!

	— Пионер ёсоор баталъя.

	— Хэн балласан бэ мэдэж байна уу?

	— Мэдэхгүй!

	— Пионер ёсоор батал!

	— Пионер ёсоор баталъя...

	Ийнхүү ширээ ширээний өмнө очиж, толгой дараалан байцаалаа. Эцэг эхээсээ ичиж зовсон, заавал пионер ёсоор батал гэж шаардаж байгаагаас ичиж зовсон хүүхдүүд царай улайлган өндийж, өндөр дуугаар хэлэх ёстой энэ үгийг өөртөө л хэлж байгаа юм шиг тэрүүхэндээ нэг юм бувтнаж байв. Хүүхэд болгоны хувьд эв хавгүй, гутамшигтай байсан хэрэг л дээ. Женька хүртэл доогуурх шал ширтсэн суув. Саяхан болтол ам амандаа хашхиралдаж байсан эцэг эх хүртэл тэр араар хавьчин, дэмий л хий хий ханиалгаж дуулдана.

	Изольда Павловна л ганцаараа яагаа ч үгүй янзтай, хүүхдүүдийн толгой дээгүүр харчихсан ширээ ширээний өмнө ирж зогсоно. Энэ ажил сэтгэлд нь харин ч нийцсэн янзтай инээмсэглэсэн харагдана. Изольда Павловна л ганцаараа бах ханаж байгаа бололтой!

	Хажуухан талдаа Коля Суворовын:

	— Ээ хар галзуу! гэж шивнэхэд Толик инээмсэглэв. Толик Изольда Павловнагийн иймэрхүү хүн болохыг, ер нь яахаас ч сийхгүйг, циркийн илбэчний давхар ёроолтой авдар шиг хоёр нүүртэн хүн гэдгийг аль хэдий нь мэдсэн боловч хүн болгоныг ингэж байцаах юм, ингэж бах тав нь ханах юм гэж арай ч бодоогүй билээ. Бараг хэнд ч итгэхээ больсон Толик хүртэл арай ингэж бодоогүй хэрэг шүү дээ.

	Изольда Павловна урьд өмнө ангийнхны нь дотроос хэнийг ч сонирхдоггүй байсныг ч Толик мэднэ.

	Женькагаа ч гэсэн дээ. Тав авахаар хариулахад нь тавьдаг дөрвөө ч Женькагаа бодсондоо тавьдаггүй өөрийгөө бодож л тавьдаг хүн байв. Изольда Павловна тавын «А»-гаас цорын ганц хүнийг сонирхдог, тэр нь анги даасан багш Изольда Павловна өөрөө байлаа.

	Урьд өмнө мэдэгддэггүй, өнгөлөн далдалчхаад мэдэгддэггүй байсан энэ хүн өнөөдөр ингэж тар нь танигдлаа.

	Изольда Павловна хавчдаг саравчаа хамар дээрээсээ өнөөдөр нэг авсан юм шиг, хүүхдүүд цөмөөрөө хүйтэн цэвдэг, хорон муухай харцтай хоёр нүдийг нь өнөөдөр нэг харах шиг болов.

	Изольда Павловна ширээ ширээний өмнө ирж, хүүхдүүд «Пионер ёсоор», «Пионер ёсоор» гэж ам амандаа давтаж байв. Толикийн санаанд дээр үеийн нэг шийтгэл гэнэт орлоо. Хувьсгалаас өмнө цэргүүдийг хоёр эгнээ жагсаал дундуур явуулж сүмбэдүүлдэг байсан юм гэдэг. Энд харин хэнийг ч сүмбэдэхгүй байгаа боловч хүүхэд болгоныг жагсаал дундуур өнгөрүүлж байна гэсэн үг. Бид гэдэг улс чинь хүн биш, бээлий гэсэн үг болж байх шив дээ гэж бодож зогсов. Тэгээд Изольда Павловна нэг нэгээр нь авч дотроор нь гадагш эргүүлэн бүгдийн нүүрэн дээр доош нь харуулан сэгсэрч байх шиг, энд тэнд нь эвгүй муухай юм хавчуулчхаагүй байгаа гэж шалгаж байх шиг санагдана.

	Усан дагинад өөрт нь бол урамтай сайхан байгаа янзтай асууж байцаан, ээлжээ өнгөрөөж энэ ч арай үгүй юм шиг байна гэгдэх болж ангийнхаа бусад хүүхдээс тусгаарлагдах шиг санагдан эв хавгүй оргиход худлаа ханиасан хүн болж нэг хүүхэд суух болгонд ар талын сандалд аанай бас нэг хүн сэтгэл амарсан янзтай санаа алдаж дуулдана.

	Би биш гэж андгай тангараг өргөөд хоёр яс салж байгаа сурагчийн ээж ч юм уу, эмээ ч юм уу, аль эсвэл аав нь санаа амарч байгаа хэрэг л дээ.

	Толикийн ээлж дөхөж явтал хаалга онгойлоо. Ээж нь амьсгаадчихсан, хаалганы хажуу гуя түшин зогсов.

	Ээжийгээ лав ирэхгүй байх гэж бодож байсан боловч хаалга онгойх болгонд ёстой яс хавталзаж байжээ. Хэдэн өдөр үдэш орой болтол гадуур тэнэлээ, хэдэн өдөр хичээл номоо шагайгаагүй билээ. Тэгэхэд ээж нь огт анзаарсан, тоосон шинжгүй байсан. Өөрийнхөө бодолд дарагдаж гүйцээд байсан. Толикийг ер нь огт хэрэгссэн шинжгүй, гэр дотроо гиюүрч гүйцсэн амьтан хий л холхиод байдаг байсан. Өнөөдөр бол хоршоо дэлгүүрээр хий дэмий сэлгүүцдэгээс нь нэг их орой болоогүй байсан учир Толик ээжийгээ ингээд гэнэт ороод ирнэ, өөрийн нь хойноос санаа зовно гэж даан ч бодоогүй билээ.

	Тэгтэл харин хүрээд ирэх нь тэр. Хаалганы хажуу гуя налчихсан зогсож байгаа ээжийнхээ цонхигор цагаан царайг ажиглаад, ямар нэг юм болж дээ гэж бодов.

	Изольда Павловна ээжийг нь хараад, их л эелдэг нь аргагүй

	— А-а, аль вэ ор ор! Бид өөрийг чинь хүлээж байсан юм... Бид гэдэг улс чинь сүйд болоод байна... Манай анги өнөөдөр хичээл хийлгэсэнгүй... гэлээ.

	Энэ удаа нэг ч хүүхэд инээж хөхөрсөнгүй. Юун инээхтэй манатай, инээд барагдаад ханиад л үлдээд байлаа. Анги даасан багш:

	— Тэгээд бид цөмөөрөө ингээд сууж байна. Хүн болгоноос асууж байна. Би биш гэдгээ бараг тал хувь нь амлаад, пионер ёсоор баталчхаад байна л даа гэж ярив.

	Усан дагина хүүхдүүд рүү бахтай харц эргүүлэв. Нүүр царай нь инээд алдаж байна уу даа гэлтэй харагдана. Тэгээд Толикийн ээж рүү дахин эргэж:

	— Би ер нь энэ хэдэд нь итгэдэг. Тэгээд ч бас өнөөдөр асуугдах ёстой байсан тэр сурагч л самбарт бичсэн зүйл балласан байж таарна гэж бодож байна гэв.

	Толикийн дотор дахиад хачин болов. Изольда Павловна улам ч бахтайгаар:

	— Хичээл давтаж ирээгүй болохоороо л тэр байхгүй юү. Хичээл давтаагүй гэдгээ ч дадлагын багшид хэлсэн гэнэ билээ. Тэгээд ч хичээл хийлгэлгүй өнгөрчих арга олсон хэрэг шүү дээ гэв.

	Ээж нь самбарын наана ирж, шал шагайн зогсов. Хичээл хийлгээгүй, хичээл давтаж ирээгүй, давтаж ирээгүйгээ ч дадлагын багшид хэлсэн тэр сурагч өөрөөс нь өөр хэн ч биш юм шиг духайн зогсоно.

	Изольда Павловна их л учиртайгаар:

	— Тэр хүүхдийн тэгээд чухам хэн болохыг та мэдэхгүй байна уу? гэж асуув.

	Ээж нь хий юм залгиж:

	— Хүүг минь уучилж үз. Миний буруу! Надаас л болж байгаа юм! Саяхан сэргийлэхээс ирээд явсан... Шуудангийн хайрцаг шатаасан гэнэ. Тэгэхдээ хүүгийн минь буруу биш! Надаас, надаас л болж байгаа юм!... гэж шивгэнэлээ. Нүдэнд нь нулимс мэлтгэнэж харагдав.

	Толик хамаг бие нь хачин болж, өөрийн эрхгүй салганан чичирлээ. Дөрвөн мөчний нь үзүүр мөс шиг хүйтэн оргиж, толгой тархийг нь төмөр бүслүүрээр бүслүүрдээд чангалж байгаа юм шиг санагдана.

	Эргэн тойронд нь нам жим байв.

	Тэгснээ хөдөлгөөн орж эхэллээ. Хүүхдүүд ширээ сандлаа түр тар хийлгэж, эцэг эх нь дүнгэр дангар ярилцаж, ханиалгаж, шуугилдаж эхлэв.

	Коля Суворовын ээж тэндээс зэвүүцэнгүйгээр:

	— Ер нь юу гэсэн үг вэ? Хэний нь мэдсээр байж цөмийг нь өдий болтол суулгана гэсэн чинь юу гэсэн үг байх вэ дээ? Гучийн гучин хүүхэд хоол ундгүй барих гэж! гэлээ.

	Тэгэхэд нь Изольда Павловна:

	— Яах вэ дээ, хүүхдүүдэд нь ч, юм ойлгодоггүй эцэг эхэд нь ч сургамж болог, шударга байж сураг гэж бодсон юм! гээд, Толикийн ээж рүү харав. Ангид дахиад чимээ аниргүй боллоо.

	Колягийн ээж пальтогоо товчилж, үүд рүү зүглэх зуураа:

	— Бүү мэд дээ! Мэдэхгүй юм! Энэ бол таны өөрийн сурган хүмүүжүүлэх өвөрмөц арга барил байж болох юм. Тэгэхдээ харин ийм жүжиг тоглоно гэдэг арай ч дэндүү байна! Тэр тусмаа Толикийн хувьд үнэхээр ч гуниг зовлон тохиолдоод байхад шүү! Та өөрөө харахгүй байна уу? гээд Машкагийн хажууд хачин болчихсон сууж байсан ээж рүү нь заав.

	Изольда Павловнагийн царайд улаан улаан толбо тодорсон боловч юм дуугарсангүй.

	— Коля, харья! гээд, хаалга онгойлгосон Колягийн ээж захиралтай золтой мөргөлдсөнгүй.

	Захирлын ангид орж ирмэгц халзан толгойд нь хөлс дааварлахыг Толик ажиглажээ. Махал Махалыч их гайхсан янзтай:

	— Изольда Павловна минь, одоо болтол дуусаагүй юу? гэж асуув.

	Ингэж асуухыг нь дуулсан хүн харин бий гэж үү. Эцэг эх Хеопсийн суварга босгосон эртний боолчууд шиг тал талаас нь дамжилж явсан даахын аргагүй том хаднаас сая нэг салж амсхийсэн юм шиг дүнгэр дангар ярилцан суудлаас өндийцгөөлөө.

	Буурал үстэй эмээгийн гар гозолзуулан ярьж байгаатай санал нийлсэн хурандаа хоёр хацраа цулцгануулан толгой дохиж харагдана. Изольда Павловнаг хүн байна гэж тоох хэн ч үгүй болжээ.

	Тэгтэл гэнэт:

	— Ээж ээ, хүлээж бай! Бүгдээрээ хүлээж бай! гэх Коля Суворовын дуу ангиар нэг цуурайтав.

	Ээж нь үүд хүрээд зогсож, хурандаа яг байрандаа хөшиж, буурал үстэй эмээ эргэж суудалдаа суув.

	Коля дахин:

	— Хүлээж байгаарай! гэж хашхирснаа, Махал Махалыч руу эргэж: Би мэдэж байна. Самбар дээр бичээстэй байсан жишээнүүдийг балласан хүнийг би мэдэж байна! гэлээ.

	Хүн бүхэн хэн болохыг нь дуулах гэж чимээ хураав.

	Коля хоёр нүдний харц гялалзуулан, орой дээрх хэдэн сөөсгөр үс нь эр тахианы залаа шиг согсолзон, царай зүс нь улаан ягаан болчихсон:

	— Тэгэхдээ би тэр хүүхдийн нэрийг хэлэхгүй. Махал Махалыч та түрүүхэнд нийт нь нэгийнхээ өмнөөс хүлээдэг байх хэрэгтэй гэсэн шүү дээ! Гэтэл нэг нь нийтийнхээ төлөөнөөс хэргээ хүлээхийг хүсэхгүй байж гэмээж нь тэр хүн урвагч болж таарна! Нэг нөхөр нь өөрийн нь өмнөөс буруудаж байхад дуугайхан байж байгаад гэмгүй юм шиг өнгөрчихье гэж боддог хүн бол ёстой өөдгүй амьтан! гэлээ.

	Коляг ээж нь үнэхээр гайхсан янзтай харж байгааг Толик ажиглав. Зүгээр нэг гайхсан биш, харин Колягаа ийм цаг мөчид ичиж зоволгүй зоригтой, том хүн шиг ярьж байна сайн байна гэсэн янзтай, баярласан, сайшаасан янзтай үл мэдэг инээмсэглэн харж байлаа.

	Коля дуугүй болж, гүнзгий цээл рүү шумбах гэж байгаа хүн шиг уртаар амьсгаа аваад:

	— Одоо бидний бүгдийн маань гар хурууг шалгаад үз! гэв.

	Эцэг эх, хүүхдүүд хэн хэн нь гайхаж, дуу шуугүй сууна.

	Тэгэхэд нь Коля:

	— Шалгаад үз л дээ, Михаил Михаилович аа. Бобровын самбарын алчуур норгохоор жорлонд ороод гарч явсныг нь бид цөмөөрөө харсан. Тэгэхлээр самбар дээрхийг балласан тэр хүн алгаараа арчсан байж таарна аа даа гэснээ, царай нь жаахан цонхийж:

	— Алгаараа арчсан гэж би сайн мэдэж байна. Тэгээд алгаа хэчнээн ч цэвэрлэсэн байлаа гэсэн цэрд нь салаагүй байгаа гэж нэмэв.

	Коля ингэж хэлээд суулаа. Толик баярласан, гайхсан харцаар харав. Коля өнөөдөр хоёр дахь удаагаа тус хүргэлээ. Коля минь ийм хүн байсан юм уу! гэж бодон харж суухад нь Коля өөдөөс нүд хөгжилтэй ирмэв. Толикийн сэтгэл сэргэлээ. Гүн тэнгист сэлж яваад ядарч тэнхээ байдгаараа амьсгаадаж байхад нь Коля хүрч ирж аврах олгой чулуудаж өгсөн юм шиг, гар сунган эрэг дээр татаж гаргах шиг санагдав.

	Махал Махалыч жаахан дуугүй байснаа, сэтгэл сэв хийсэн янзтай санаа алдан, гайхалтай нь, инээд алдан:

	— Колягийнхоор болог! гэлээ.

	Тун их гайхсан Изольда Павловна:

	— Михаил Михаилович минь! Юу гэсэн үг вэ? гэж дуу алдав.

	Захирал та нар юу гэж бодож байна вэ гэсэн янзтай эцэг эх рүү харж, хөгжилтэйгөөр:

	— Яах вэ? Шалгах уу? гэв.

	Дээрэмчнээс айдаг эмээ ууртайгаар:

	— Юу яах вэ гэж! Нэгэнт эхэлсэн юм дуусгах л хэрэгтэй! гэв. Цыпагийн аавын ч:

	— Дуусгалгүй яах вэ! гэх үеэр Махал Махалыч ширээ ширээний өмнө очиж хүүхэд бүрийн гар хурууг ажиглаж явав.

	Цыпагийн хоёр гарынхаа алгыг өмднийхөө гуянд учир зүггүй үрж суугааг Толик гэнэт харав.

	Цыпа! Цыпа! байх нь! Гэмт хүн гэлбэлзэнэ, даарьт морь шарвалзана гэгч болж байх шив дээ! Өөдгүй муу новш. өшөөгөө авсан хэрэг байж! гэж Толик мэдлээ.

	Махал Махалыч Женькагийн гарыг шалгаад, Цыпагийн хоёр алга руу хяламхийн сэжиг аваагүй янзтай! цааш алхав. Тэгтэл Машка Иванова гайхсан дуугаар:

	— Өмд нь ээ! гэв.

	Махал Махалыч эргэн Цыпа руу харж:

	— Аль вэ, босоод орхиоч! гэлээ.

	Яах ийхийн зуургүй хөлс нь бурзайсан Цыпа саригар хоёр урт хөлөө ширээн доогуураас аажуухан татаж өндийлөө.

	Анги тэр аяараа тэнгис шуугьж байгаа юм шиг, том том давлагаан ар араасаа хөөцөлдөн хөвөө рүү хуйлран айсуй, хөөсрөн хуйлран ирж эргийн хад асга мөргөн хүнгэнэж дүнгэнэх нь ойртож байгаа хүчит давлагаан шиг дүнгэнэв.

	Цыпагийн өмдний хоёр гуя самбар дээгүүр мөлхчихсөн юм шиг дун цагаан болсон харагдлаа.

	Царай зүс нь цэл ногоорчихсон Цыпа эцэг эх сууж байгаа суудал руу нүд явуулж, тэндээс хурандаагийн хөлийн чимээ тэв тэвхийж эхлэхийг Толик сонсов.

	Сайхан болсон шийгуаны доторх шиг час улаан царайлсан хурандаа хүү рүүгээ явж хүрээд:

	— Муу хар гөлөг! гэнгээ, мундаг том гараараа өрөөсөн чихэн дундуур нь алгадаад авлаа.

	Тэгтэл ч ангид тийм гэж хэлэхэд хэцүү юм болов. Хүүхдүүд ч өөрсдөө ийм юм болно гэж бодоогүй байсан биз.

	Тавын «А» тэр аяараа нижигнэтэл инээлдэв.

	Тавын «А»-гийнхан гэдийх нь гэдийчихсэн, ширээ дэрлэх нь дэрлэчихсэн инээлдэж, зарим нь бүр шалан дээр сунаж унах нь холгүй юм боллоо. Тавын «А» тэр аяараа инээлдэж, тэр гэхийн тэмдэггүй юм боллоо. Тавын «А»-гийнхан элгээ хөштөл хөхрөлдөж, зарим нь бүр эгшиж ээрэв.

	Гайхсан хурандаа дэмий л ийш тийшээ харна. Цыпа гэнгэнэнэ. Изольда Павловна буланд очоод хярчихсан, хавчдаг саравчны нь шил харлан харагдана. Айж гайхсан эцэг эх өөр өөрсдийн хүүхдийн ханцуй хамраас дугтчин, инээхийг нь болиулах, чимээгүй болгох гэж оролдох бөгөөд Машкагийн ах дүүгээ зэгсэн сайн нудраад авсан боловч нэмэр болсонгүй.

	Тавын «А» тэр аяараа инээлдэнэ.

	Тэгэхдээ харин нэг л хачин, баяр баясалгүй, цөхрөнгүй инээж байлаа. Цөмөөрөө голын хийтэй болчихдоггүй байгаадаа гэмээр мөртөө гунигтай хөхрөлдөнө.

	Үүдэнд зогсож байсан Колягийн ээж гэнэт эргэж, ширээ ширээний өмнүүр тун их айсан янзтай томоор харчихсан холхив. Хүүхэд болгоны толгойг илж, хацрыг нь аяархан алгадна. Хүүхдүүд ч овоо тайвширч, хааяа нэг хачин инээд алдана. Юунаас болоод ингэтлээ инээснээ хэн нь ч хэлж чадахгүй байлаа. Хөгжиж баясаад ч тэр үү, гол нь гонсойгоод ч тэр үү бүү мэд,

	Ангид анир чимээгүй болоход түрүүчээс хойш ганц ч инээд алдахгүй суусан Толик гэнэт том хүн шиг: «Хүүхэд ингэж инээж байхад томчуул уг нь уйлж суумаар юм даа» гэж бодлоо.

	Ингэж бодож бараг гүйцээгүй байтал нь эхний ширээнд Машка Ивановатай зэрэгцээд сууж байсан ээж нь учир зүггүй мэгшин уйлах нь тэр...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

